
የበረን
ዳ ታይልስ

ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

«አልሚዎች ወደ ኢንዱስትሪ ... ወደ ገጽ 4 ዞሯል

ገጽ 

2

‹‹የትግራይ ሕዝብ ... ወደ ገጽ 4 ዞሯል

‹‹የሰላም ስምምነቱ ... ወደ ገጽ 4 ዞሯል

በዓሉን ስናከብር የሰላም ስምምነቱ 
ከዳር እንዲደርስ አስተዋጽኦ 

በማድረግ ሊሆን ይገባል

ዘላለም ግዛው  

አዲስ አበባ:- የሰላም ስምምነቱ አንድ ክልል 
ከሥልጣኑ በላይ ተንቀሳቅሶ ከፌዴራል ሥርዓቱ ጋር 
የሚጣረስ ድርጊት በመፈጸሙ ያንን ለመቀልበስና 
ወደ ሕጋዊ ሥርዓቱ ለመመለስ የሚያስችል መሆኑን 
የአስተዳደርና የሕግ መምህር አሮን ደጎል ገለጹ።   

አቶ አሮን ለኢትዮጵያ ፕሬስ ድርጅት እንደገለጹት፤ 
የሰላም ስምምነቱ ዓለም አቀፍ፣ ከሌላ አካል ጋር ወይንም 
ከሌላ ሉዓላዊ ሥልጣን ካለው አገር ጋር የተደረገ 
አይደለም። 

ሕገ መንግሥታዊ ሥርዓቱን ያስከበረ ነው ሲባል 
ከሕገ መንግሥቱ የመነጨ የትኛውም ክልል፣ የመንግሥት 
ተቋምና አካል በፌዴራል ሕገ መንግሥት የተጠቀሱትን 
ገደቦች፣ መርሆዎች፣ አካሄዶች፣ ሥነ ሥርዓቶችን 
ተከትሎ ስለመንቀሳቀሱና ሥልጣኑን ስለመጠቀሙ 
እንደሚያመለክትም ነው የጠቀሱት።  

ስምምነቱ በአንድ በሕግ የተቋቋመ የፌዴራል 
መንግሥት እና ከዚህ ሕግ ሥርዓት ውጪ ሲንቀሳቀስ 
በነበረ ኃይል መካከል የነበረን አለመግባባት፣ 
ካለመግባባትም አልፎ ወደ ግጭት፣ ጦርነትና እልቂት 
ያመራውን እንቅስቃሴ ለመግታትና ለማስቆም የተደረገ 
መሆኑን አስታውሰዋል።  

የፌዴራል መንግሥት ሲገልጽ እንደነበረው የሕግ 
ማስከበር እንቅስቃሴ የሚለው የተሻለ ይገልጸዋል ያሉት 

‹‹የሰላም ስምምነቱ ከፌዴራል ሥርዓቱ 
ጋር የሚጣረስ ድርጊትን ቀልብሶ ወደ 

ሕጋዊ ሥርዓት የሚመልስ ነው››
- አሮን ደጎል  
የአስተዳደርና የሕግ መምህር

ፋንታነሽ ክንዴ

አዲስ አበባ፡- የትግራይ ሕዝብ በስሙ የሚነግዱና 
በጦርነቱ የደረሰበት ጉዳት ሳይሰማቸው የሰላም 
ስምምነቱን የሚቃወሙ ኃይሎችን በግልጽ ማውገዝ 
እንዳለበት የኢትዮጵያ የፖለቲካ ፓርቲዎች የጋራ ምክር 
ቤት ሰብሳቢ ዶክተር መብራቱ አለሙ ገለጹ።

ዶክተር መብራቱ አለሙ ለኢትዮጵያ ፕሬስ ድርጅት 
እንደገለጹት፤ የሰላም ስምምነቱ የትግራይን ሕዝብ 
ጨምሮ በጦርነት ቀጣና ውስጥ ለነበረው ሕዝብና 
በአጠቃላይ ለኢትዮጵያ ሕዝብ እፎይታ የሰጠ ነው። ይህን 
የሰላም ስምምነት ለትግራይ ሕዝብ የተቆረቆሩ በመምሰል  
የሚቃወሙ ኃይሎችን የትግራይ ሕዝብ በግልጽ ወጥቶ 
ሊያወግዛቸው ይገባል ብለዋል።

የሰላም ስምምነቱን የሚቃወሙ አካላት የኢትዮጵያን 
መረጋጋት፣ አንድነትና ልማት የማይፈልጉ ታሪካዊ 
ጠላቶች ናቸው ያሉት ዶክተር መብራቱ፤ እነዚህ 
አካላት ድርጊታቸው በፍፁም ተቀባይነት የሌለውና 
ከኢትዮጵያውያን በተቃራኒ የሚያቆማቸው መሆኑን 
ተረድተው ከዚህ ድርጊታቸው ሊቆጠቡ እንደሚገባ 

ጠቁመዋል።
የሰላም ስምምነቱ ጉዳት ለደረሰባቸው ዜጎች 

አስፈላጊው ሰብዓዊ ድጋፍ እንዲደርስና ዘላቂ ሰላም 
እንዲሰፍን በር በመክፈት የዜጎች ሕይወት በዘላቂነት 
እንዲሻሻል የሚያስችል መሆኑን አመልክተው፤ የተቋረጡና 
ጉዳት የደረሰባቸው መሠረተ ልማቶች ወደ አገልግሎት 
እንዲመለሱ የሚያደርግ መሆኑንም ተናግረዋል።

‹‹የትግራይ ሕዝብ የሰላም ስምምነቱን 
የሚቃወሙ ኃይሎችን በግልጽ 

ማውገዝ አለበት››
- ዶክተር መብራቱ አለሙ
የኢትዮጵያ የፖለቲካ ፓርቲዎች የጋራ ምክር ቤት ሰብሳቢ

ገመቹ ከድር

አዲስ አበባ፡- እስከ አሁን ድረስ በተደረገው የመኸር 
ምርት ማሰባሰብ ሥራ አራት ሚሊዮን ሄክታር የሚደርስ 
መሬት ላይ ያለ ምርት መሰብሰቡን የግብርና ሚኒስቴር 
አስታወቀ።

በግብርና ሚኒስቴር የሕዝብ ግንኙነትና ኮሙኒኬሽን 
ሥራ አስፈጻሚ አቶ አበራ ለማ ለኢትዮጵያ ፕሬስ ድርጅት 
እንደገለጹት፤  በተለያዩ አገሪቱ ክፍሎች እስከ አሁን ድረስ  
መኸር ምርት ማሰባሰብ ሥራ እየተካሄደ ነው። በደጋማው 
አካባቢዎች ምርቱ እየደረሰ ሲሆን በቆላና በወይና ደጋ 
አካባቢዎች ምርት መሰብሰብ ሥራ በስፋት እየተካሄደ 
ነው። በ2014/15 መኸር ምርት ዘመን  በዘር ከተሸፈነው 13 
ነጥብ አራት ሚሊዮን ሄክታር  መሬት  እስከ አሁን ድረስ 
በተደረገው ምርት የማሰባሰብ ሥራ ሦስት ነጥብ ስምንት 
ሄክታር መሬት የተሸፈነ ሰብል መሰብሰቡን ገልጸዋል።  
በአጠቃላይ ከመኸር ምርት ዘመን ከ400ሚሊዮን 
ኩንታል በላይ ምርት ይጠበቃልም ብለዋል። 

እስካሁን አራት ሚሊዮን  
ሄክታር መሬት ላይ ያለ ሰብል 
መሰብሰብ መቻሉን የግብርና 

ሚኒስቴር አስታወቀ
• አንድ ሺህ 500 ኮምባይነሮች 
ምርት መሰብሰብ ሥራ ላይ 

ተሰማርተዋል

በጋዜጣው ሪፖርተር

አዲስ አበባ፡- የቡሬ ኢንዱስትሪ ፓርክ አስፈላጊ 
መሠረተልማቶች ተሟልተውለታል፣ የሚጠበቀው 
አልሚዎች በአጭር ጊዜ ወደ ኢንዱስትሪ  ልማት 
የሚገቡበት ጊዜ ነው ሲሉ የአማራ ክልል ርዕሰ መስተዳድር 
ዶክተር ይልቃል ከፋለ ገለጹ።

የአማራ ክልል ርእሰ መስተዳድር ይልቃል ከፋለ 
(ዶ.ር) በክልሉ የቡሬ የተቀናጀ የግብርና ምርቶች 
ማቀነባበሪያ ኢንዱስትሪ ፓርክን የማስተዋወቅና 
ባለሀብቶችን የመሳብ ታላቅ ፎረም ትናንት በባሕር ዳር 
ከተማ ሲካሄድ  እንደገለጹት፤ «ውድ ባለሀብቶቻችን 
በቡሬ ኢንዱስትሪ ፓርክ ኢንቨስት እንድታደርጉ ጥሪዬን 
አቀርባለሁ»፤ የቡሬ ኢንዱስትሪ ፓርክ አስፈላጊ

«አልሚዎች ወደ ኢንዱስትሪ 
ልማት የሚገቡበት ጊዜው 

አሁን ነው››
- ርእሰ መስተዳድር 
ይልቃል ከፋለ (ዶ.ር)

እስካሁን አራት ሚሊዮን ... ወደ ገጽ 4 ዞሯል

ዜና

ሞገስ ጸጋዬ

ኮረም:- የኢትዮጵያ የብሔር ብሔረሰቦችንና ሕዝቦችን 
ቀን ስናከብር የተጀመረውን የሰላም ስምምነት ከዳር 
እንዲደርስ ሁሉም ዜጋ የበኩሉን አስተዋጽኦ በማድረግ 
መሆን እንዳለበት  የኮረም ከተማ ነዋሪዎች ገለጹ።

የ17ኛው የብሔሮች ብሔረሰቦችና የሕዝቦች ቀን በዓል 
«ኅብረ ብሔራዊ አንድነታችን ለዘላቂ ሰላማችን» በሚል መሪ 
ቃል በተለያዩ የፓናል ውይይቶች በኮረም ከተማ ተከብሯል፡፡

የኮረም ከተማ ነዋሪ ሰላም ደበሳይ ከጦርነት ወጥተን 
የብሔር ብሔረሰቦችን ቀን ማክበር መቻላችን ትልቅ ደስታን 
ፈጥሮብናል። ኮረም ከተማ ለሁለት አመት ሙሉ ጦርነት 
ነበር፣ ከዚያ አስከፊ የኑሮ ውጣ ውረድ ውጥተን ለዚህ በዓል 
መብቃታችን አገራችን እየተረጋጋች መሆኑን ያመለክታል። 
በዓሉን ስናከብር የተጀመረው የሰላም ስምምነት  እውን 
እንዲሆን ሁሉም የበኩሉን አስተዋጽኦ በማድረግ ሊሆን 
ይገባል።

ኅብረተሰቡ ከሌሎች ዓመታት በተለየ ሁኔታ በዓሉን 
እያከበረ ነው ያለችው ሰላም፣ በዓሉ እንደ አገር አንድነታችን 
የተጠናከረ እንዲሆን ይረዳል። ሰዎች በማንነታቸው 
እንዳይፈናቅሉና የብሔር ብሔረሰቦችን እሴት ይዘን 
ብልጽግናን ለማረጋገጥ፣ እንደ አገር የተደቀኑ ችግሮችን 
ለመቅረፍም  እንደሚረዳም አስረድታለች።

የኮረም ከተማ ነዋሪ የሆኑት አቶ መላከጽዮን ሀጎስ 
የብሔር ብሔረሰቦች ቀን መከበር በጋራና ተቻችሎ ለመኖር 
ይረዳል። በዓሉ ሲከበር ጦርነትን በሰላም በመተካትና የጋራ 
እሴትን በማጠናከር ሊሆን ይገባል። እንዲሁም የተጀመረውን 

የሰላም ድርድር ድጋፍ በማድረግና ከመንግሥት ጎን በመቆም 
ሊሆን እንደሚገባም ገልጸዋል።

የብሔር ብሔረሰቦችን ቀን ስታከብር ያገኘናት ሲሳይ 
ዋኘ በበኩሏ፤ ከአስራ ስድስት ወር ጨለማ ወጥተን የአንድነት 
ተምሳሌት የሆነውን የብሔር ብሔረሰቦችን ቀን ማክበራችን 
ትልቅ ትርጉም ሰጥቶናል። የኮረም ሕዝብ ዋና ፍላጎት ዜጎች 
በማንነታቸው ምክንያት ሳይገለሉና ሳይሰቃዩ፤ የሁሉም ዜጋ 
መብት እንዲከበር ነው፡፡ የዚህን ዓመት ለየት የሚያደርገው 
ጦርነት እንዲቆም ለተጀመረው የሰላም ስምምነት ድጋፍ 
በማድረግ የሚከበር በመሆኑ ነው። ሕገመንግሥቱ የሰጠንን 
መብት አንድነትን በሚያጠነክር መልኩ እያከበርን ነውም 

በዓሉን ስናከብር የሰላም ስምምነቱ ከዳር እንዲደርስ 
አስተዋጽኦ በማድረግ ሊሆን ይገባል

- የኮረም ከተማ ነዋሪዎች

ዘማቹ በላይሲሳይ ወገኔሰላም

ብላለች።
ያለፉ ችግሮች ከባድ ነበሩ፣ ሕዝቡ ካሳለፈው ስቃይ 

መውጣት ይፈልጋል ያለችው አስተያየት ሰጪዋ፣ በዓሉ 
የአንድነታችን ምሳሌና ያሳለፍናቸው ችግሮቻችን ድል 
ማብሰሪያ ነው። ኅዳር 29 ቀን ለኢትዮጵያ ትልቅ ዋጋ አለው፣ 
አንድ ሲኮን እድገት፣ ልማት አለ። አገር ለመገንባትም መሠረት 
ይሆናል ስትል ገልጻለች።

የኮረም ከተማ ከንቲባ ዘማቹ በላይ  እንደገለጹት፣ 
አገራችን ከነበረችበት ጦርነት ወጥታ የሰላም ስምምነቱ 
በሂደት ላይ እያለ የብሔር ብሔረሰቦችን በዓል ማክበር 
መቻል በሕዝቡ ትልቅ ደስታን ፈጥሯል። በዓሉ በጥንታዊቷና 

የብሔር ብሔረሰብ ከተማ በሆነችው ኮረም እየተከበረ ነው፡
፡ ይህም ሕዝቡ ላይ መነቃቃትን ፈጥሯል። ሕዝቡም በጥሩና 
በአንድነት እያከበረ መሆኑን ገልጸዋል።

የሕዝቦች ማንነት  ሳይነካ በጋራ እንዴት መኖር ይቻላል 
በሚል ርእስ ዙሪያ ውይይቶች ተደርገዋል ያሉት ከንቲባው፤ 
የብሔር ብሔረሰቦች በዓል ትርጉሙ ትልቅ ነው፣ ኮረም 
የበርካታ ብሔር ብሔረሰቦች ባህል፣ ቋንቋዎች መኖሪያ ናት። 
ለዘመናት ብዝሃነትን አቅፋና ደግፋ የኖረች ናት፤ ወደፊትም 
ሁሉም በእኩልነት ይኖርባታል። ሕዝቦች  በአንድነትና 
በሕብረት የሚኖሩባት ከተማ በመሆኗ  በዓሉ በኮረም ከተማ 
መከበሩ ትልቅ ጠቀሜታ እንዳለውም ተናግረዋል።

በጋዜጣው ሪፖርተር

አዲስ አበባ፡- በትግራይ ክልል ከሽራሮ እስከ አድዋ 
በመጀመሪያው ዙር ለ450 ሺህ ዜጎች ሰብዓዊ ድጋፍ ማቅረቡን 
የኢትዮጵያ አደጋ ስጋት አመራር ኮሚሽን ገለጸ።

በመንግሥትና ሕወሓት መካከል በፕሪቶሪያ የተደረሰውን 
የሰላም ስምምነት ተከትሎ በኬንያ ቀጣይ ውይይት በማድረግም 
ለስምምነቱ ገቢራዊነት ፊርማቸውን ማኖራቸው ይታወሳል።

በዚህም መሠረት መንግሥት ወደ ትግራይ ክልል ሰብዓዊ ድጋፍ 
ያለ ገደብ እንዲገባ አራቱን የየብስ ኮሪደሮችና የአየር ትራንስፖርት 
ለሁሉም ክፍት በማድረግ ድጋፉ ተደራሽ እንዲሆን በመሥራት ላይ 
ይገኛል።

የኢትዮጵያ አደጋ ስጋት አመራር ኮሚሽን ኮሚሽነር ጽሕፈት 
ቤት ኃላፊና የድጋፉ ጊዜያዊ አስተባባሪ ዘሪሁን ዘውዴ፤ በመንግሥት 
በኩል በትግራይ ክልል በችግር ውስጥ ለሚገኙ ወገኖች እየተደረገ 
ያለው ድጋፍ ተጠናክሮ መቀጠሉን ገልጸዋል።

ከሽራሮ ጀምሮ አዲ ሀገራይ፣ አዲ ነብሪ፣ ሽሬ፣ ሰለክለካ፣ 
አክሱምና አድዋ ድረስ በሁሉም አካባቢዎች ያልተቋረጠ ድጋፍ 
እየተደረገ መሆኑንም ተናግረዋል።

በዚህም በመጀመሪያው ዙር ብቻ ከ450 ሺህ በላይ ለሚሆኑ 
ወገኖች ከ90 ሺህ ኩንታል በላይ ስንዴና አልሚ ምግብ ተሰራጭቷል 
ነው ያሉት።

በእነዚህ አካባቢዎች ከሕፃናት እስከ አዋቂ የሚያስፈልጋቸው 
ምግብ ነክና የሕክምና መገልገያ መሣሪያዎች እየቀረቡ መሆኑንም 
ገልጸዋል።

በአሁኑ ወቅት ከ60 በላይ ሰብአዊ ድጋፍ የጫኑ ከባድ 
ተሽከርካሪዎች በየጣቢያው ገብተው ለኅብረተሰቡ እየተከፋፈለ 
ስለመሆኑም ተናግረዋል።

በትግራይ ክልል በ70 መጠለያ ጣቢያዎች የሚገኙ ተፈናቃዮችን 
ተደራሽ ለማድረግም ድጋፉ ተጠናክሮ ይቀጥላል ብለዋል።

ከዓለም አቀፍ የምግብ ፕሮግራም ጋር በመተባበር ለተፈናቃዮች 

የሚያስፈልጋቸውን ድጋፍ በስፋት እናቀርባለን ብለዋል።
በክልሉ ሲንቀሳቀሱ የነበሩ ለጋሽ ድርጅቶች በሕጋዊ መንገድ 

ድጋፍ ለማድረስ በሚንቀሳቀሱበት ጉዳይ ላይ መግባባት ላይ 
ደርሰናልም ብለዋል፡፡

በዚህም መሠረት በምግብ አቅርቦት፣ በመድኃኒትና ሕክምና 
ቁሳቁስ እንዲሁም በንጹህ መጠጥ ውሃ አቅርቦት ላይ እንቅስቃሴ 
ጀምረዋል ማለታቸውን ኢዜአ ዘግቧል።

በተመሳሳይ በትግራይ ክልል በጦርነቱ ምክንያት ከቀያቸው 
ተፈናቅለው በመጠለያ ጣቢያዎች ለሚገኙ ዜጎች የንጹህ መጠጥ 
ውሃ ተደራሽ የማድረጉ ሥራ ተጠናክሮ መቀጠሉን የውሃና ኢነርጂ 
ሚኒስቴር ገልጿል።

በክልሉ የውሃ ማጣሪያ ጣቢያዎች ጥገና ተደርጎላቸው 
አገልግሎት እንዲሰጡ እየተሠራ ነው ተብሏል፡፡

በመንግሥትና ሕወሓት መካከል የተደረሰውን የሰላም 
ስምምነት ተከትሎ በትግራይ ክልል ሰብዓዊ ድጋፍ ያለ ገደብ 
እየቀረበ ይገኛል፡፡

በሚኒስቴሩ የአስቸኳይ ጊዜ መጠጥ ውሃና ልዩ ድጋፍ ዴስክ 
ኃላፊ አቶ አስቻለው ተስፋዬ፣ በሽረ ከተማ በሰከንድ 48 ሊትር 
የተጣራ ውሃ መልቀቅ የሚችል የውሃ ማጣሪያ አገልግሎት መስጠት 
እንዲችል የመጠገን ሥራ መከናወኑን ተናግረዋል፡፡

ከሽራሮ እስከ አድዋ ባሉ አካባቢዎች በሚገኙ መጠለያ 
ጣቢያዎች የውሃ እጥረት እንዳያጋጥም ተጨማሪ ጥልቅ የውሃ 
ጉድጓዶች መዘጋጀታቸውንም ጠቁመዋል።

በተጨማሪም በመጠለያ ጣቢያዎች ከድጋፍ ሰጪ ባለድርሻ 
አካላት ጋር በመቀናጀት ውሃ በቦቴ የማቅረብ ሥራ እየተከናወነ 
መሆኑም ተመልክቷል፡፡

በዚህም በመጠለያ ጣቢያዎች የነበረውን የውሀ እጥረት 
መፍታት ተችሏል ብለዋል።

በትግራይ ክልል ያለውን የንጹህ መጠጥ ውሃ አቅርቦት 
ለማሻሻል የአጭር፣ የመካከለኛና የረዥም ጊዜ ዕቅድ ተይዞ እየተሠራ 
እንደሆነ መናገራቸውን ኢዜአ ዘግቧል።

በትግራይ ክልል ከሽራሮ እስከ አድዋ በመጀመሪያው ዙር 
ለ450 ሺህ ዜጎች ሰብዓዊ ድጋፍ ቀርቧል

-ንጹህ የመጠጥ ውሃ ተደራሽ የማድረጉ ሥራም ተጠናክሮ ቀጥሏል

በጋዜጣው ሪፖርተር

አዲስ አበባ፡- የአዲስ አበባ ከተማ አስተዳደር 
እንደ አገር የተጀመረውን የሌማት ትሩፋት 
እንቅስቃሴን አስመልክቶ ለሶማሌ ክልል 110 የውሃ 
ፓምፖችን ለክልሉ ርዕሰ መስተዳድር አቶ ሙስጠፌ 
ሙሀመድ አስረክቧል፡፡ 

ከንቲባ ወይዘሮ አዳነች አቤቤ በሶማሌ ክልል 
የሌማት ትሩፋት ማስተዋወቂያ ሥነሥርዓት ላይ 
ተገኝተዋል፡፡ በሥነሥርዓቱ ላይ ከንቲባ አዳነች 
አቤቤ እንደተናገሩት፣ አገራችን እዚህ የደረሰችውና 
ለዛሬ የበቃችው የደም ዋጋ ተከፍሎላት ቢሆንም 
ነፃነቷ የፀና እንዲሆን ከድህነት በፍጥነት ሊያላቅቅ 
የሚችል ጠንካራ ኢኮኖሚ መገንባት ስንችል ነው 
እንጂ በልመና አገራችን አትከብርም አትለወጥም 
ብለዋል፡፡ 

ክልሉ ያጋጠመውን ድርቅ ተቋቁሞ ዛሬ 
ለሌማት ትሩፋት በመድረሱ እንኳን ደስ አላችሁ 
ለማለት እወዳለሁም ብለዋል፡፡ 

ክልሉ  ያለውን የተፈጥሮ ፀጋና አቅም 
በትክክል መጠቀም ከተቻለ መላውን ኢትዮጵያ 
የመመገብ አቅም አለው። በተለይም በወተት 
ምርት መድኃኒትነት ያለውን የግመል ወተት ምርት 
በማምረት ለሌሎችም መትረፍ የሚችል ክልል 
መሆኑን ተናግረዋል፡፡ 

አዲስ አበባ ለክልሉ አርሶ አደሮችና አርብቶ 
አደሮች ምርቶች ገበያ እንድትሆን አስፈላጊውን 

ድጋፍ እንደሚያደርጉ ከንቲባ ወይዘሮ አዳነች 
አቤቤ መግለፃቸውን የከንቲባ ጽሕፈት ቤት መረጃ 
ያመለክታል።

በክልሉ ትናንት የተጀመረው  የሌማት ትሩፋት 
መርሃ-ግብር የክልሉን አርብቶ አደር የቤት 
እንስሳት፣ የወተትና የወተት ተዋፅኦ፣ የዶሮና ማር 
ምርትን በማሻሻል በምግብ ራስን ለመቻል ያለመ 
መሆኑ ተጠቁሟል።

በተጨማሪም በሥራ ዕድል ፈጠራና ከውጭ 
የሚመጣውን ምርት በአገር ውስጥ በመተካት 
ከዘርፉ የሚገኘውን የውጭ ምንዛሬ ለማሳደግ 
ያለመ መሆኑም ተገልጿል።

በጠቅላይ ሚኒስትር ዶክተር ዐቢይ አሕመድ 
ይፋ የተደረገው የ‹ሌማት ትሩፋት› መርሐ-ግብር 
በምግብ ሉዓላዊነትን ማስከበር እና ክብርን 
ከማረጋገጥ ጋር ቁርኝት እንዳለውም ተገልጿል።

በመርሃ-ግብሩ ላይ የክልሉ ርዕሰ-መስተዳድር 
አቶ ሙስጠፌ ሙሀመድ፣ የመስኖና ቆላማ 
አካባቢዎች ሚኒስትር ኢንጂነር አይሻ መሀመድ፣ 
የአዲስ አበባ ከተማ አስተዳደር ከንቲባ ወይዘሮ 
አዳነች አቤቤን ጭምሮ ሌሎች ከፍተኛ የሥራ 
ኃላፊዎች ተገኝተዋል።

በመርሃ-ግብሩ በእንስሳት ምርታማነት 
ውጤታማ የሆኑ ማህበራት እና ግለሰቦች የመስክ 
ጉብኝት እንደሚደረግ የተገለጸ ሲሆን፣ ለሁለት 
ቀናት ይቆያል ተብሎ ይጠበቃል።

የአዲስ አበባ ከተማ አስተዳደር ለሶማሌ ክልል 110 
የውሃ መሳቢያ ፓምፖችን ድጋፍ አደረገ

የኢትዮጵያ ፕሬስ ድርጅት ዋና ስራ 

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240 
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ

የአገር ሉዓላዊነት፣ የዜጎች ደህንነት፣ ሰላም፣ የግዛት አንድነት፣ ሁለንተናዊ ነፃነት… የሚሉ ጉዳዮች በየትኛውም የዓለም 
ክፍል ውስጥ ባለ አገር እና ሕዝብ ውስጥ ያለው ቦታ እጅጉን የላቀ ነው። በአንድ ሉዓላዊት አገር ውስጥ የሕዝቦች አብሮነትና 
ሁለንተናዊ ብልጽግና ወሳኝ የመሆኑን ያህል፤ የዜጎች ሰላምና ደህንነት ደግሞ ተኪ የሌለው የሕልውና ጉዳይ ነው። 

ባለፉት ሁለት ዓመታት በኢትዮጵያ የነበረው ግጭትና ጦርነት እልባት እንዲያገኝ ተደጋጋሚ የሰላም ጥረት ሲደረግ 
ቆይቷል። በመጨረሻም በመንግሥት እና በሕወሓት መካከል የተካሄደው የሠላም ንግግር በሰላም ስምምነት ተቋጭቷል። 
በዚህ ስምምነት ኢትዮጵያ አትርፋለች፤ ሠላም ፈላጊ ኢትዮጵያውያን ሁሉ አሸንፈዋል። 

ይህ የሰላም ስምምነት ግን በራሱ ሰላምን የሚያረጋግጥ አይደለም። ይልቁንም ስምምነቱን ተከትሎ በሚከናወኑ ተግባራት 
አጋዥነት ዘላቂ ሰላም የሚሰፍንበትን ሂደት የሚያመላክትና የሚያሳልጥ የቃል ኪዳን መግባቢያ ሰነድ ነው። ዘላቂ ሰላሙ 
እውን የሚሆነው ስምምነቱን የፈረሙት ወገኖች በሰነዱ ላይ የገቡትን ቃል መፈጸም ሲችሉ ነው። ከዚህ አንጻር በፌዴራል 
መንግሥት በኩል በስምምነት ሰነዱ ላይ የተቀመጡ የስምምነት ነጥቦችን በመፈጸም ረገድ ብዙ ርቀት ስለመጓዙ በመሬት ላይ 
ያለው እውነት ይናገራል።

መንግሥት በየትኛውም የአገሪቷ ክፍል ያሉ የዜጎቹን ሰላምና ደህንነት ማስጠበቅ፤ ማህበራዊ፣ ኢኮኖሚያዊና ሌሎች 
መሠረታዊ ጥያቄዎቻቸውን ማሟላት፤ ሰብዓዊና ዴሞክራሲያዊ መብቶቻቸውም እንዲከበሩ ማድረግ እንዳለበት እሙን 
ነው። ይሄን ኃላፊነቱን ከመወጣትም ሆነ በስምምነት ሰነዱ ላይ የተቀመጡ ነገሮችን ከመፈጸም አንጻር በአማራ፣ በአፋር እና 
በትግራይ ክልሎች ላይ ሰፊ ሥራ እየሠራ ይገኛል። በዚህም ዜጎች ባሉበት ቦታ ሰብዓዊ ድጋፍ እንዲደርሳቸው እያደረገ ሲሆን፤ 
ይሄም በጦርነቱ ምክንያት ለከፋ ችግር ተጋልጠው የነበሩ በሚሊዮኖች የሚቆጠሩ ዜጎችን መድረስ ያስቻለው ተግባር ነው።

ከዚህ ሰብአዊ ድጋፍን ከማቅረብ ጎን ለጎንም መሠረታዊ አገልግሎት የሚሰጡ የማህበራዊና ኢኮኖሚያዊ መሠረተ 

ልማቶችና ተቋማትን መልሶ የመገንባት ሥራን በስፋትና በትኩረት እያከናወነ ይገኛል። በዚህም በርካታ ቦታዎች የጤና 
ተቋማትን ጨምሮ ባንኮች፣ የስልክ እና ኤሌክትሪክ አገልግሎት እየጀመረ ነው። ዜጎችም የተቋረጡባቸው አገልግሎቶች 
እንዲያገኙ የማድረጉ ጥረት ቀጥሏል። እነዚህ እና መሰል ተግባራት የመንግሥትን ለሰላምና ለፈረመው ስምምነት መከበር 
ያለውን ቁርጠኝነት ያሳዩ ናቸው። በሕወሓት በኩልም እየታዩ ያሉ መልካም ጅምሮች ሊታገዙና ሊበረታቱ የሚገባቸው ናቸው።

በዚህ መልኩ የተገባውን ቃል ለመፈጸምና ስምምነቱ የያዘውን የሰላም ቱሩፋት እውን ለማድረግ በሁለቱም በኩል በተለይ 
በመንግሥት በኩል ያለው ቁርጠኝነት ይበል የሚያሰኝ፤ መላውን ሰላም ወዳድም የሚያደስት ተግባር ነው። ይሁን እንጂ ይሄ  
ተግባር በብዙ መልኩ መታገዝ፤ የሁሉንም አካል ድጋፍና ቀና ትብብር ማግኘት ይኖርበታል። ምክንያቱም ለሁለት ዓመታት 
የዘለቀው ጦርነት ብዙ አገራዊ ችግሮችን አስከትሎ፤ ዜጎችንም ለከፋ ስቃይና እንግልት ዳርጎና ሕይወት እና ንብረት አሳጥቶ 
ያለፈ ነው። ይሄ ደግሞ በአንድ በኩል ዜጎች ከኀዘናቸው የሚጽናኑበትን መንገድ መፍጠርን፤ በሌላ በኩል ያጡትን ማህበራዊና 
ኢኮኖሚያዊ መሠረት ማስተካከልን አብዝቶ ይሻል። አገርም እንደ አገር ያጣችው ብዙ ነገር እንደመኖሩ ይሄንን በልኩ ተገንዝቦ 
ሸክሟን ማቃለል የተገባ ነው። ምክንያቱም ጦርነቱ በተለይም በአማራ፣ አፋርና ትግራይ ክልሎች በርካቶችን ለሞት፣ ለአካል 
ጉዳት፣ ለሌሎችም ማህበራዊና ስነልቡናዊ ችግሮች አጋልጧልና ነው።

ያለፈው ጦርነት በተለይ በተጠቀሱት ክልሎች ውስጥ ያሉ ዜጎችን ኢኮኖሚያዊ መሠረቶቻቸውን አናግቶ ከቤት 
ንብረታቸው አፈናቅሎ አልፏል። ትምህርት ቤቶች፣ ጤና ተቋማት፣ የመንግሥት አገልግሎት መስጫዎች፣ ባንኮች፣ የቴሌና 
የመብራት መሠረተ ልማቶች፣ መንገድና ድልድዮች፣… ወድመዋል፤ ተዘርፈዋል፤ ተቃጥለዋል። እነዚህ ሁሉ ደግሞ የዜጎችን 
በልቶ የማደር፣ ታምሞ የመዳን፣… መሠረታዊ ጥያቄዎቻቸው ምላሽ እንዳያገኙ አድርገው ቆይተዋል። አሁንም ድረስ እነዚህ 
አገልግሎቶችን ገና መመለስ ያልተቻለባቸው አካባቢዎች መኖራቸውንም ስናስብ የጉዳቱ ስፋት ወለል ብሎ ይታያል።

ዜጎች የዕለት ድጋፍ እንዲያገኙ ማድረግ፤ ከኀዘንና ስብራታቸው እንዲቃኑ ማስቻል፤ ማህበራዊና ኢኮኖሚያዊ 
መሠረቶቻቸውን አጽንቶ ከስደት ወደ ቀዬያቸው እንዲመለሱ ማድረግ፤ በጥቅሉ ለችግር የተጋለጡ ወገኖች ከችግራቸው 
ባሻገር ያሉ ተስፋዎቻቸውን እንዲመለከቱ የማስቻል ትልቅ የቤት ሥራ ማከናወን ግድ የሚልበት ወቅት ላይ ነን። ይሄን 
ማድረግ ደግሞ አሁን መንግሥት በጀመረው ጥረት ብቻ ከዳር የሚደርስ አይሆንም። ይልቁንም ሁሉም ዜጋ ለሰላሙም፣ 
ለሰብዓዊ ድጋፉም፣ ለመልሶ ግንባታና ማገገም ሂደቱም ንቁ ተሳትፎ ሊኖረው ይገባል። የሰላም ስምምነት ቃል ኪዳኑም ይሄን 
አብዝቶ ይሻል። በመሆኑም እነዚህን የቤት ሥራዎች በኃላፊነት በመወጣት ዜጎች የሰላም ስምምነቱን ፍሬ እንዲያጣጥሙ 
ማስቻል ከሁሉም የሚጠበቅ የቤት ሥራ መሆኑን ማወቅ የግድ ይሆናል። 

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ቂም ይዞ ፀሎት.....

ዜጎች የሰላሙን ፍሬ እንዲያጣጥሙ ማስቻል 
የሁሉም ግዴታ ነው!

ብስለት

ልብ በጥላቻ ተሞልቶ፣ ቂም ነፍስ አውጥቶ ሆድ 
ውስጥ እየተላወሰ፤ እኛነት ጠፍቶ በእኔነት አይነ 
እርግብ አይን ከተጋረደ፤ የትናንትን ለመማሪያ ሳይሆን 
ለመማረሪያ እየተነሳሳ ሰው ሲቆሳሰል ሲደነቋቆል 
ከመመልከት የላቀ ምን የሚያሳቅቅ ነገር አለ። ዛሬም 
ከዚህ መንገድ ተላቅቀን፣ ትናንትን ላናነሳ ደግሞ ወደ 
ኋላ ላናይ ውሾን ያነሳ ውሾ ተባብለን ዳግም ለሰላም 
እጃችንን ስናነሳ በልባችን ውስጥ አንዱ ጥግጋት ላይ 
ቂም ላለመኖሩስ ፈትሸን ይሆን ብዬ እጠይቃለሁ።

እኛ በትናንት የይደር ጥላቻ አቁሮ ዛሬን መለኮታዊ 
ኃይል ተአምር እንዲደረግ የምንለምን፤ ትናንት 
የተሠሩትን ስህተቶች መተቸት እና መጥቀስ ብቻ 
ሳይሆን፣ ዛሬ ላይ እንዳይደገሙ ማድረግ ብልህነት 
ላይስ አበክረን ለመሥራት ምን አስበናል?፤ የሚለውን 
ሁላችንም ለራሳችን ልንመልስ የተገባ ነው። ምክንያቱም 
እነዚያ ያለፉትን ችግሮች እየተመለከትን ዛሬ ተመሳሳይ 
የችግር የመሥራት ያላለቀ በደል ውስጣችን ተቀብሮ 
እየተቸገርን እንገኛለን። 

ዘረኝነት እና የጎሳ አቀንቃኞችን እያወገዝን በሌላ 
አንፃር የዘረኝነት እና የጥላቻ ችግኞችን አካባቢያችን 
እየኮተኮቱ እና ውሃ እያጠጡ የሚያበቅሉ እና 
ከስሩ እንዳይጠፋ የሚንከባከቡትን እንደምንስ 
ተመልክተናቸው ይሆን? በዚህ ረገድ እኛም እሳቤና 
ምግባራችንን መፈተሽ ይኖርብናል። ምክንያቱም 
መንፃት መፅዳት ከሥሩ ነው። መተውም ይቅርታም 
ከልብ ነው። ጥፋትን አምኖ ይቅርታን መጠየቅም 
የሚጀምረው ከራስ ነው። እነ ጎሳ ከላዮችን እንቃወማለን 
እያልን በአደባባይ እየጮህን ቤታችን ስንገባ የጎሰኞች 
አድናቂ ሆነን በቤታችን ጠረጴዛ ዙሪያችን ለእነሱ 
እድገት እና መልካም ምኞት ብርጭቆ እያጋጨን 
ነገራቸው እኮ እያልን የምንስቅ ከሆነ የችግሩ መሠረቶች 
እኛ ነን እናም ልንፈወስ ይገባል እላለሁ።

የዘር ትብታብ በሌሎች ላይ እየጠላን ሰዎች 
በነፃነት ሃሳባቸውን በሚገልፁበት አንድ ነጥብ ላይ 
አንተ እንደዚህ ስለሆንክ ነው፤ የእከሌ ጎሳ ስለሆንክ 
ነው ብለን ልንፈርጅ ስንነሳ ያ የጎሰኝነት ጥቁር መንፈስ 

ያለው እና የተመሠረተው እኛ ልብ ውስጥ እንደሆነ 
ልናውቀው ይገባል። ሰው መርጦ ወዶ ባልተወለደበት 
ዘሩ አንቋሻሽ፤ ሰው ያለጥፋቱ አንድ ላይ በአንድ 
ማህበር ፈራጅ፤ የራሳችን ዓይን ላይ የቆመ የስህተት 
ምሰሶ ሳይታየን የሰው ዓይን ጉድፍ ጠራጊ፤ ለዚህኛው 
አሽቃባጭ ለሌላው አለቅላቂ፤ እርቅ ይሁን ሲባል 
የሚጎረብጠው እነ ጭር ሲል አልወድም ባዮች ቂም 
ይዞ ፀሎት ለቅፅፈት ነውና ነገሩ ልብ እንበል እላለሁ።

ሰላምን መርጠን እርቅ ከሆነ ምርጫችን፤ 
የሄድንበትን የስህተት መንገድ አርመን እና ይቅር 
ተባብለን፤ ኅብረተሰብ እና ሌሎችን  ያላቸውን ልዩነት 
ጠንቅቀን አውቀን፤ ይቅርታ በሚል የፈውስ ቃል 
የውህደት ሥራ ልንሠራ ይገባል አላለሁ። በአንፃሩ ደግሞ 
የዛሬ የበደል ገንቦ ናጭዎቻችን ሊቀቡን የተዘጋጁት 
ቅቤ ኖሯቸው ሳይሆን ያው ኢትዮጵያን ቢቻላቸው 
በእምነት እና በአመለካከት የእነሱን ፈር እንድትይዝ 
አልያም እየተናጠቅን እና እየተባላን እንድንኖር ነውና 
ልብ ልንል ይገባል እላለሁ። 

በደል በደልን ወላጅ፣ ቂም ቂምን አስከታይ 
ነውና የደም ታሪክን በይቅርታ አድርቀን ከቂምና 
ከጥላቻ የነፃን እንድንሆን ይሁን። እኔነት ወድቆ ቀርቶ 
በእኛነት መንፈስ እጅ ለእጅ ብንያያዝ ዳግም ወደ ኋላ 
የመለስናትን አገራችንን ከፈጠኑት በላይ አፍጥነን 
የምንመኛትን ታላቅ አገር እንድናይ ቂም አብቅቶ ሰላም 
ይሰፈን፤ ሁሉም በይቅርታ ይተሳሰር።

ዛሬ ላይ ሆነን ስንመለከተው፣ በጊዜ ሂደት 
ያፈረስነው የማህበራዊ ትስስር ገመድ ከማጥበቂያው 
ላልቶብናል፤ እንደ ድሮ ተቻችሎ የመኖር መንፈሳችን 
በተለያየ ቁስል ጠባሳ ሆኖ ቀርቷል፤ ጠባሳችን 
ይሽርልን ዘንድ የበላነውን እርም እንመላለስ። የወገን 
ለቀሶ ለቅሷችን ሆኖ እንባችንን እንተባበስ። ህመሙ 
ያላንኳኳው ጓዳ ያልደረሰበት ደጅ የለምና በበቃ ይብቃ 
ቃል በይቅርታ ይታለፍ።

ቀን ጠባቂ ጠልፎ ጣይ ገመዳችንን  ለአንድነት 
ገመድ ማጥበቂያ ለመተሳሰሪያ ይሁንልን፤ የጥላቻ 
ዓይኖቻችንን በፍቅር ዓይን መልሰን ሁላችን የፈረሰውን 
ያንተ ትብስ አንቺ መንፈስ ለቸገረው ደራሽ በጋራ 
ለሚሆን መደጋገፍ ልባችን ይቅና። ከሁሉ በላይ የቀን 

ጠባቂነት መንፈስ ከውስጣችን ይውጣ። እኛ ሰው ብቻ 
ነን፤ እናም ሰው ብቻ እንሁን፤ ማነኝ ምንድነሽ ከየት 
ነህ ወዴት ነህ የሚለው ቋንቋ ይብቃ፤ እርስ በእርስ 
መጠፋፋት የትናንት የከትናንት ወዲያ ታሪካችን 
በቂም ጉዳና፣ በመነጣጠን መንገድ እንዲያስጉዘን 
አንፍቀድለት፤ ክፉን ከመድገም መተሳሰብን መተሳሰርን 
አብሮነትን ለሚሰብኩቱ ቅድሚያ እንስጥ።

የትናንት ቁስልን ብናነሳ ብንጥል ከቁስለት ያለፈ 
የሚያተርፍልን ነገር ላይኖረን ለምን ራስን ማቁሰል 
የመጀመሪያ አማራጫችን አናድርግ። ነገን ጥሩ ማድረግ 
እየቻልን በትናንት ትዝታ ውስጥ የእውር ድንብር 
መዳከርን ተልቅ አማራጭ እንደሆነ ማሰባችንን 
እናቁም። 

ትናንት ኢኮኖሚያችንን አድቅቆ፤ ሰዋችንን 
ያለ ሀብት ንብረት አስቀርቶ፤ የበርካቶችን ሕይወት 
አስከፍሎን፤ ሳቅም ለቀሶም እስኪጠፋብን ግራ 
አጋብቶን ሄዷል። በቃ ሄዷል፤ ትንሽም ብትሆን 
የታየችንን የሰላም ጭላንጭል ተንከባክበን ወደ ወጋገን 
ካልለወጥናት የከፈልነው ዋጋ በእጥፍ ይጨምራል፤ 
ስለዚህ ጊዜው በይቅርታ መታጠብን ይሻል። 
ለትውልድ የምናወርሰው ቁርሾ እንዳይኖር በይቅርታ 
በቃ እንባበል፤ ፈጣሪ የሚወደውን በየእምነታችን 
አድርገን የጀርባው ይቅርና የፊታችንን እያፀዳን 
ወደከፈታው እንራመድ። እርምጃችን በእውቀትና 
በጥበብ ይሁን፤ በጥበብ የተመራ ትውልድ አይደለም 
ይህን የዛሬ መከራችንን ማለፍ በህብረት ተራራን 
መናድን ያውቅበታል።

ትናንት በጠፋው ጥፋት ዛሬ ላይ ያልታመመ 
ባይኖርም፤ ይበልጥ የተጎዱትን ለማገዝ መወሰን 
ያስፈልገናል። ወገን ለወገን ነውና ነገሩ ያለንን በመሰንዘር 
ነጋችንን እናጥራ። ለልጆቻችን የምናወርሰው ቂም 
አይኑር፤ አገርን በፀና መሠረት ላይ በማኖር በእኛ 
ዘመን ዳግም ጥፋት ላይመጣ ቃል ገብተን በይቅርታ 
አንታጠብ። ካለ ይቅርታ ሰላም የልብ ቂምን ይዞም 
የተሻለ ነገን ማሰብ አይጠበቅም። ቂም ይዞ ፀሎት 
ለቅስፈት ነውና ነገሩ፤ ካለ ይቅርታ ሰላምን አንናፍቅ። 
በይቅርታ እንታረቅና አገራችንን በጋራ እናሻግር። 
ለዛሬው አበቃሁ፤ ሰላም!

ዜና

ከ1ኛው ገጽ የዞረ

ከ1ኛው ገጽ የዞረ

መምህሩ፤ አንድ ክልል ከሥልጣኑ በላይ ተንቀሳቅሶ 
ከፌዴራል ሥርዓቱ ጋር የሚጣረስ ድርጊት ስለፈጸመ 
ያንን ለመቀልበስና ወደ ሕጋዊ ሥርዓቱ ለመመለስ 
የሚደረግ እንቅስቃሴ የሚለው ትክክለኛ አገላለጽ ነው 
ብለዋል።   

የትግራይ ክልል በቀደመው ጊዜ ከዘጠኙ ክልሎች 
አንዱ፣ በአዲሱ አደረጃጀትም ከ11ዱ ብሔራዊ ክልላዊ 
መስተዳድሮች ወይንም ክልላዊ መንግሥታት መካከል 
አንዱ እንደመሆኑ ሕገ መንግሥቱን አክብሮ መንቀሳቀስ 
አለበት። ነገር ግን ከዚህ ያፈነገጡ ተግባራትን ሲከውን 
ነበር። ለዚህ ምርጫን በተመለከተ ያደረገውን እንደ አንድ 
ማሳያ መውሰድ እንደሚቻልም አመልክተዋል።  

ምርጫና የፖለቲካ ፓርቲዎችን በተመለከተ ሕግን 
የማውጣት ብቸኛ ስልጣን የፌዴራል መንግሥቱ መሆኑን 

የጠቆሙት አቶ አሮን፤ የሕዝብ ተወካዮች ምክር ቤት 
ምርጫንና የፖለቲካ ፓርቲዎችን በተመለከተ ሕግ 
እንደሚያወጣ በሕገ መንግሥቱ በግልጽ በመደንገጉ 
የፌዴራል መንግሥት ብቸኛ ሥልጣን መሆኑን መገንዘብ 
ይቻላል ብለዋል። 

የምርጫ ኮሚሽን ማቋቋም በኢፌዴሪ ሕገ መንግሥት 
መሠረት ለፌዴራል መንግሥት የተሰጠ ብቸኛ ሥልጣን 
ነው፤ ክልሎች የምርጫ ኮሚሽን እንዲያቋቁሙ ሥልጣን 
አልተሰጣቸውም። መንግሥት ሂደቱ ከሕገ መንግሥቱ 
ውጪ የሆነ፣ ኢ- ሕገ መንግሥታዊ እንቅስቃሴ ነው የሚል 
አቋም ይዞ እንደነበር እና ይህም ትክክል መሆኑንም ነው 
የተናገሩት። 

እንደርሳቸው ማብራሪያ፤ በሕገ መንግሥቱ 
መሠረት ኢትዮጵያ ያላት አንድ የመከላከያ ኃይል ነው። 

የክልል መንግሥታት እንዲያደራጁ ሕገ መንግሥቱ 
የሚፈቅድላቸው የክልል ፖሊስ  ነው። የክልል ልዩ 
ኃይል እንዲያቋቁሙ ሕገ መንግሥቱ በግልጽ የሰጣቸው 
ሥልጣን የለም። ክልሉ ከልዩ ኃይልም አልፎ የመከላከያ 
ኃይል እስከማደራጀት ደርሷል። ይህም ከሕገ መንግሥቱ 
ውጪ ነው።

ከውጭ አገራት ጋር ግንኙነት ማድረግ የፌዴራል 
መንግሥት የብቻ ሥልጣን መሆኑን በመጠቆምም፤ 
የማንም ሉዓላዊ አገር እንደ አገር እንጂ፤ ከውጭ 
መንግሥታትና ከውጭ አካላት ጋር ግንኙነት የሚያደርገው 
እንደ ክልል፣ አውራጃና ክፍለ አገር ግንኙነት ማድረግ 
አይችልም ነው ያሉት። 

ድንበርተኛ ክልሎች፤ ለምሳሌ አማራ፣ ቤኒሻንጉል 
ጉሙዝ እና ጋምቤላ ክልሎች ከሱዳንና ከደቡብ ሱዳን 

ጋር ይዋሰናሉ። ልክ እንደዚሁ ከኬንያ፤ ከሶማሊያ፣  
ከኤርትራና ከጅቡቲ ጋር የሚዋሰኑ ክልሎች አሉ። 
በፌዴራሉ መንግሥት እውቅና እና ፈቃድ ድንበርተኛ 
ከሆኑ ከእነዚህ አገራት ጋር የሕዝብ ለሕዝብ ግንኙነትና  
የኢኮኖሚ ትስስር ያደርጋሉ። 

በፌዴራሉ መንግሥት እውቅና መሠረት አዲስ አበባ 
ከተማ አስተዳደርም ከቻይናዋ አንሻ ከተማ ጋር ግንኙነት 
አላት፤ ነገር ግን የፌዴራል መንግሥቱ እውቅና ባልሰጠበት 
ሁኔታ ከውጭ አካል ጋር  የውጭ ግንኙነት ቢሮ አቋቁሞ 
መንቀሳቀስ ኢ- ሕገ መንግሥታዊ ነው ብለዋል።  

ሕገ መንግሥታዊ ሥርዓት፣ የኢትዮጵያን የግዛት 
አንድነት ያስጠበቀና የአገርን ሉዓላዊነት ያስከበረ 
የሚያስብሉት እነዚህና መሰል ነገሮች መሆናቸውንም ነው 
አቶ አሮን  የጠቆሙት።   

‹‹የሰላም ስምምነቱ...

አርሶ አደሩ ምርት ሳይባክን ምርት መሰብሰብ 
እንዳለበት እንደ አቅጣጫ ተቀምጧል ያሉት ሥራ 
አስፈጻሚው፤ ሁሉም የቤተሰቡን ጉልበት አሰማርቶ፣ 
በጋራ ምርት ማሰባሰብ የሚቻልበት ሁኔታዎችንና 
ሜካናይዜሽን መጠቀም በሚቻልባቸው አካባቢዎች 
በመጠቀም ምርትን ከብክነት ማስቀረት ይገባል ብለዋል፡፡ 

ኮምባይነሮችን ከቦታ ቦታ በማንቀሳቀስ አገልግሎት 
የሚሰጡበት አሠራር ተዘርግቶ ተግባራዊ እየተደረገ 
መሆኑን ጠቅሰው፤ አንድ ሺህ 500 ኮምባይነሮች በዘንድሮ 
ምርት ማሰባሰብ ላይ ተሰማርተው አገልግሎት በመስጠት 
ላይ እንደሚገኙ ተናግረዋል፡፡ 

ወቅቱን ያልጠበቀ ዝናብ በምርት ጥራት  ላይ ጉዳት 
ሊያደርስ ይችላል ያሉት ሥራ አስፈጻሚው፤ ይህንን 
ለማስቀረት አገር አቀፍ የአየር ትንበያ መረጃን መሠረት 
በማድረግ በአርሶ አደሩ ግንዛቤ የመፍጠር ሥራ እየተሠራ 
መሆኑን አስታውቀዋል፡፡ 

 ምርት የተሰበሰበባቸው አካባቢዎች የበጋ መስኖ  
ዝግጅት ሥራዎች እየተሠራ መሆኑን ጠቁመው፤ 
ከባለፈው ዓመት በስንዴ ልማት የተገኙ ልምዶችን 
በመቀመር ወደ ውጭ አገር ለመላክ የሚያስችል ምርት 
ለማምረት ሰፊ የተቀናጀ  የዝግጅት ሥራዎች እየተሠራ 
መሆኑን አመልክተዋል፡፡

 ዘንድሮ በበጋ መስኖ ስንዴ ልማት አንድ ነጥብ ሦስት 
ሚሊዮን ሄክታር መሬት በዘር በመሸፈን 52 ነጥብ ስምንት 

ሚሊዮን ኩንታል ስንዴ ምርት ለመሰብሰብ መታቀዱን 
አመልክተው፤ እስከ አሁን በተደረገው ዝግጅት ሥራ 
541ሺህ ሄክታር  በላይ መሬት ታርሷል፣ 188ሺህ ሄክታር 
መሬት ደግሞ በዘር ተሸፍኗል፡፡ 

የዘንድሮው የመኸር ምርት ከተሰበሰበ በኋላም 
ሁሉም አካባቢዎች በሙሉ አቅማቸው  ወደ በጋ መስኖ 
እንደሚገቡም ገልጸዋል፡፡  

በአሁኑ ጊዜ  ምርት የመሰብሰቡ ጉዳይ ቅድሚያ 
የሚሰጠው መሆኑን  ጠቁመው፤ ባለፉት  ሁለት 

እስካሁን አራት ሚሊዮን  ሄክታር መሬት...

ሳምንታት ምርት ለመሰብሰብ ምቹ ያልሆነ የአየር ሁኔታ 
ተስተውሏል፤  አርሶ አደሩ  ባለሙያዎች የሚሰጡትን 
ምክርና ከአየር ትንበያ የሚወጡ መረጃዎችን በመከታተል 
የደረሰውን ምርት ሳይባክን እንዲሰበስብም ጥሪ 

አቅርበዋል፡፡  መስኖ ልማት እንደ መደበኛ እርሻ  ወሳኝ 
ጉዳይ በመሆኑም ምርት ከተሰበሰበ በኋላ ለመስኖ 
የሚውል መሬትን በማልማት ረገድ ሁሉም  የበኩሉን 
አስተዋጽኦ ማበርከት እንደሚኖርበት አሳስበዋል፡፡ 

የትግራይ ሕዝብ በጦርነቱ የደረሰበትን ስቃይ ከግምት 
ውስጥ ሳያስገቡ ስምምነቱን የሚቃወሙ ኃይሎችን 
በግልጽ ማውገዝ አለበትም ብለዋል፡፡

ከዚህ በፊት በተሠሩ ሥራዎች የትግራይን ሕዝብ 
ከሌላው ኢትዮጵያዊ ለመነጠል ጥረት መደረጉን 
አስታውሰው፤ የሰላም ስምምነቱን አሳታፊ በማድረግ 
የሕዝብ ለሕዝብ ግንኙነት እንዲጠናከርና የሥነልቦና 

ጉዳት ለደረሰባቸውም አስፈላጊውን እገዛ በማድረግ 
ሕዝቡ በአንድነት ለሰላም ዘብ ሆኖ እንዲቆም ጠንካራ 
ሥራ መሥራት እንደሚጠይቅም ዶክተር መብራቱ 
ጨምረው ገልጸዋል፡፡

የኢትዮጵያ የፖለቲካ ፓርቲዎች የጋራ ምክር ቤት 
54 የሚደርሱ ፖለቲካ ፓርቲዎችን ያቀፈ መሆኑን 
አስታውሰው፤ ሁሉም ፖለቲካ ፓርቲዎች የሰላም 

ስምምነቱ አስፈላጊነት ላይ ትኩረት አድርገው በመሥራት 
አመራሮቻቸውና አባሎቻቸው ሰብዓዊ ድጋፍና ሀብት 
ማሰባሰብ ላይ እንዲሳተፉ ለማስቻል እንቅስቃሴ 
መጀመሩን አስረድተዋል፡፡

በየክልሉ ያሉ የጋራ ምክር ቤቱ ቅርንጫፎችም 
በተዋረድ ሥራዎችን በመሥራት ሕዝቡን በማነቃቃት 
ድጋፍ እንዲያደርግ መረጃ የመስጠትና ግንዛቤ የመፍጠር 

ሥራ በመሠራት ላይ መሆኑን አስረድተዋል፡፡
ሰላም በመመኘት ብቻ የሚመጣ ስላልሆነ ለስምምነቱ 

ተግባራዊነት ሁላችንም የየድርሻችንን አስተዋጽኦ ማበርከት 
ይጠበቅብናል ያሉት ሰብሳቢው፤ ያለፉ ጊዜያትን ቁርሾዎች 
ወደ ጎን በመተው በሆደ ሰፊነት ተቀራርቦ መነጋገርና 
ለተጎዱ ወገኖች አስፈላጊውን ድጋፍ ማድረግ ከእያንዳንዱ 
ዜጋ  የሚጠበቅ የቤት ሥራ መሆኑንም አንስተዋል፡፡

‹‹የትግራይ ሕዝብ...

መሠረተ ልማቶች ተሟልተውለታል፣ መሠረታዊ ችግር 
የነበረውን የኃይል አቅርቦት ለመፍታትም ሂደቱ መልካም 
ነው፣ የሚጠበቀው አልሚዎች በአጭር ጊዜ ወደ ኢንዱስትሪ 
ልማት የሚገቡበት ጊዜ ነው፡፡

«ኑ በቡሬ ኢንዱስትሪ ፓርክ አልሙ» ሲሉ ለባለሀብቶች 
በአጽዕኖት መልእክት ያስተላለፉት ዶክተር ይልቃል 
የመንግሥት አገልግሎት አሰጣጥ ቀልጣፋና ችግር ፈቺ 
እንዲሆን አስፈላጊውን ሁሉ እንደሚደረግም ተናግረዋል።

ለአገር እድገት በኢንዱስትሪው፤ በግብርናው፣ 
በቱሪዝም፣ በአይሲቲ ልማት፣ በማዕድን ልማት እና 
በሌሎችም ዘርፎች ትኩረት መስጠት ይገባል ነው ያሉት 
ርእሰ መስተዳድሩ።

አማራ ክልል ዘርፈ ብዙ ሥራዎች ላይ በትኩረት 
እየሠራ ነው ያሉት ርእሰ መስተዳድሩ፤ በማዕድኑ ዘርፍ ጥሩ 

ተስፋ አለ ብለዋል።
በኢንዱስትሪ ልማት በአማራ ክልል በተደረገው 

ርብርብ በተወሰኑ ሰብሎች ላይ ጥሩ ውጤት ታይቷልም 
ነው ያሉት።

በስንዴ ልማት በአንድ ዓመት 830 ሺህ ሄክታር መሬት 
በላይ ማልማት ተችሏል።

ለኢንዱስትሪ ግብዓቶቻችንም፣ ለፍጆታም ለውጭ 
ገበያም የሚሆን አቅም ፈጥረናል ማለት ነው ብለዋል። 
ይህ ሥራ ክልሉ በማያቋርጥ የለውጥ ሀዲድ ውስጥ 
እንደሆነ ማሳያ ነው የሚሉት ርእሰ መስተዳድሩ፤ የግብርና 
ልማታችን ለኢንዱስትሪ መስፋፋት አቅም  ነው፣ የግብዓት 
እጥረታቸውን መፍታት የሚያስችል ሥራ እየተሠራ ነው 
ብለዋል።

አርሶ አደሩና ባለሀብቱም ለኢንዱስትሪው መጋቢ 

ምርት አቅርቧል። የግብርና ምርትን በግብዓትነት 
የሚጠቀም ማቀነባበሪያም በቂ ምርት ቀርቦለታል ሲሉ 
ተናግረዋል።

በሰብል፣ በአትክልትና ፍራፍሬና በእንስሳት ሀብት 
ልማት ያለው ጸጋ ብዙ ነው፣ እሴት በመጨመር ለገበያና 
ለጥቅም ማዋል ይገባል ኑ ተባብረን እንሥራ፣ የኑሮ 
ውድነቱንና ድህነትን ከወገናችን ላይ እናላቅ ብለዋቸዋል።

አርሶ አደሮቻችን የቡሬ ኢንዱስትሪ ፓርክንና 
ሌሎችንም ተስፋ አድርገው እያመረቱ ነው፣ የኢንዱስትሪ 
ግብዓት የሚቸግር እንዳልሆነ ላረጋግጥላችሁ እወዳለሁ 
ነው ያሉት።

አልሚ ባለሀብቶች ዝግጁ በሆነው በቡሬ የተቀናጀ 
የግብርና ምርቶች ማቀነባበሪያ ገብታችሁ እንድታለሙ 
ተጋብዛችኋል ያሉት የኢንዱስትሪ ሚኒስትር  አቶ መላኩ 

አለበል፤ ኢንዱስትሪ ፓርኮች የሥራ እድል በመፍጠር፣ 
ለአርሶ አደር ምርትን ገበያ በመሆን፣ ለአልሚው ባለሀብትም 
የት ሄጄ ላልማ የሚለውን ጥያቄ የመለሱ መሆናቸውን 
ገልጸዋል።

ባለፉት ዓመታት የአግሮ ኢንዱስትሪዎች 
በመስፋፋታቸው አነስተኛ ምርት የሚያመርቱ አርሶ 
አደሮችን ጨምሮ የማምረት አቅም እንዳሳደገ አመልክተው፤ 
አልሚ ባለሀብቶች ዝግጁ በሆነው በቡሬ የተቀናጀ የግብርና 
ምርቶች ማቀነባበሪያ ገብታችሁ እንድታለሙ ተጋብዛችኋል 
ብለዋል።

ኢንዱስትሪ ፓርኮች የሥራ እድል በመፍጠር፣ ለአርሶ 
አደር ምርት ገበያ በመሆን፣ ለአልሚው ባለሀብትም የት 
ሄጄ ላልማ የሚለውን ጥያቄ የመለሱ መሆናቸውንም 
አመልክተዋል።

«አልሚዎች ወደ ኢንዱስትሪ...
ከ1ኛው ገጽ የዞረ

ከ1ኛው ገጽ የዞረ

ነፃ ሃሳብ
ፖለቲካ እና ልዩ ልዩ 

ወደ ፍቅር ጉዞ..
ተያይዞ..
ቂምን ከሆድ ሽሮ..
ኦላን ይዞ..
የዛሬ ጽሁፌን በክብር ዶክተር አርቲስት ቴዎድሮስ 

ካሳሁን ሙዚቃ ስንኞች ጀምሬአለው። በቴዲ ሙዚቃ 
ውስጥ ኦላ ተብሎ የተጠቀሰ ቃል አለ። ኦላ ማለት 
ፈጣሪ ማለት ነው። ፍቅርና ፈጣሪ የአንድ ሳንቲም 
ሁለት መልኮች ናቸው። ፍቅርን   ሁሉ እግዚአብሄርን 
ያውቁታል፣ እግዚብሄርን የሚያውቁ ሁሉ የፍቅር ጌጦች 
ናቸው። ይሄን እውነት ለማጠንከር አንድ የመጽሀፍ 
ቅዱስ ጥቅስ ልጥቀስ በቆሮንቶስ መልዕክት ላይ “ፍቅርን 
የማያውቅ እግዚአብሄርን አያውቅም፣ እግዚአብሄር 
ፍቅር ነውና”ይላል። በዛው ቅዱስ መጽሀፍ ላይ 
“በእግዚአብሄር መንፈስ የሚኖሩ እነሱ የእግዚአብሄር 
ልጆች ናቸው” የሚል ሌላ ጥቅስ አለ። ከዚህ እውነት 
በመነሳት ምን እንደሚያስፈልገን መረዳት እንችላለን። 
ከዚህ እውነት በመነሳት አሁን ላይ ምን እንዳጣን 
ማወቅ ይቻለናል። የሚያስፈልገን እንደ እግዚአብሄር 
ልጆች በእግዚአብሄር መንፈስ ውስጥ በፍቅር መኖር 
ነው። ምክንያቱም የእግዚአብሄር መንፈስ ፍቅርና 
ሰላም፣ አንድነትና ወንድማማችነት ነው። የእግዚአብሄር 
መንፈስ ጥልና ክርክር፣ ሞትና እንግልት በሌለበት 
መንገድ ወንድማማችነትን ማጠንከር ነው። እየሄድንበት 
ያለው ፍቅር አልባ፣ ሰላም አልባ አካሄድ ብዙ ዋጋ 
አስከፍሎናል። እስኪ ደግሞ ወደ ሰላም እንመለስ፤ 
እስኪ ደግሞ በፍቅር የእግዚአብሄር ልጆች እንሁን፡፡

ፈጣሪን የሚያውቁ ልቦች ሁሉ ፍቅርን ያውቃሉ፤ 
ሰላምን ይከተላሉ። ሀገራችን የእምነት ሀገር ናት፤ 
የእምነት መለኪያውና መመዘኛው ደግሞ የኔ በሚሉት 
ፈጣሪ ፍቃድ ውስጥ መኖር ነው። ሁላችንንም 
በሚያግባባ መልኩ የፈጣሪ ፍቃድ ፍቅርና ሰላም፣ ከሰው 
ልጆች ጋር ሁሉ ተቻችሎ መኖር ነው። የፈጣሪ ፍቃድ 
ነገሮችን በይቅርታ በማለፍ ውስጥ መኖር ነው። ይሄን 
የፈጣሪን ፍቃድ ተለማምደን መኖር ይጠበቅብናል። 
የሚጠቅመን ድምጻዊ ቴዲ አፍሮ እንዳለው ኦላን ይዞ 
ወደ ፍቅር መሄድ ነው። የሚጠቅመን ቂምን ከሆድ ሽሮ 
ወደ ፍቅር መጓዝ ብቻ ነው። የሚጠቅመን ኢትዮጵያን 
አስቀድመን በወንድማማችነት መተባበር ነው። የእኛን 
ሰላም፣ የእኛን ፍቅር፣ የእኛን አንድነት የሚሹ በርካታ 
ሀገራዊ ጉዳዮች ከፊታችን አሉ። ፍቅርን ለብሰን፣ 
ሰላምን ተጎናጽፈን ባለፉት ሁለት ዓመታት በጦርነትና 
በመለያየት ከከሰርነው በላይ የምናተርፍበት ሰሞን 
ላይ ነን። በእርቅና በምክክር የጎደሉትን የምንሞላበት፣ 
የተቀደዱትን የምንደፍንበት ጊዜ ላይ ነን። ኢትዮጵያን 
የምናፈቅር ሁሉ በዚህ ሰላም ላይ በመሳተፍ 
የዜግነታችንን መወጣት አለብን።

ሰው ፍቅርን ሲያፈቅር፤ ሰው ሰላምን ሲያስቀድም 
ያኔ ነው እውነት መሆን የሚጀምረው። ሰላምና ፍቅር 
በሌለበት ልብ ውስጥ የሚመጣ ጸጋና በረከት የለም። 
ሀገራችን በረከት የራቃት በእኛ በልጆቿ ሰላም አልባነት 
ነው። ህዝባችን በችግር፣ በኑሮ ውድነት የሚሰቃየው 
ፍቅር ባልነካው ልባችን ነው። ሀገራችን በረከቷ 
እንዲመለስ ፍቅርን አፍቅረን፣ ሰላምን አስቀድመን 
መራመድ አለብን። ራሳችንን ከፍቅርና ከሰላም ስናርቅ 
የእግዚአብሄር መንፈስ ይርቀንና በምንም የማይሞሉ 
ብዙ ጎደሎዎችን፣ ብዙ ቀዳዳዎችን እንፈጥራለን። እነዛ 
ቀዳዳዎች ወደጦርነት፣ ወደጥላቻ፣ ወደ መገፋፋት 
ወስደውን እኛንም ሀገራችንንም ያከስሩናል። ባለፉት 
አመታት በሀገራችን የሆነው ይሄ ነው። የምናሸንፈው 
በፍቅር ብቻ ነው። የምናሸንፈው በሰላም ብቻ ነው። 
እንደ ሰላምና ፍቅር ማሸነፊያ አልተሰጠንም፡፡

ሰው ሰለጠነ የሚባለው ችግሩን በሰላም ሲፈታ 
ነው። ዘመናዊነት ከሚተረጎምባቸው መንገዶች ውስጥ 
አንዱ ልዩነትን በምክክር መፍታት ነው። የሚቀረን 
ይሄ ነው፤ ችግሮቻችንን በሰላማዊ መንገድ መፍታትና 
ልዩነትን በምክክር ማርገብ። እንደሚታወቀው ሀገራችን 
በድግግሞሽ ፖለቲካ፣ በድግግሞሽ አስተሳሰብ፣ 
በድግግሞሽ ልማድ ውስጥ ለበርካታ ዘመን ኖራለች። 

በሰላምና በንግግር ማሸነፍን እንለማመድ

ይሄ አጉል ልማድ ከኪሳራ ባለፈ ያተረፈልን ነገር 
የለም። አሁን ፖለቲካችንንም፣ አስተሳሰባችንንም፣ 
ልማዳችንንም ከትላንት አላቀን ሰላምና ፍቅርን 
ታሳቢ ባደረገ መልኩ ልንለማመደው ይገባል። ታሪክ 
እንደሚነግረን እኛም እንደምናውቀው አብዛኛው 
ችግሮቻችን ከፖለቲካና ከፖለቲከኞቻችን ውስጥ 
የሚወለዱ ናቸው። የፖለቲከኞቻችን ችግር ደግሞ 
የሀገርና ህዝብ ችግር ሆኖ ብዙ ነገሮችን  ሲያሳጣን 
እያየን ነው። ፍቅር የሌለው፣ ሰላም የሌለው ፖለቲካና 

ፖለቲከኛ ለሀገር ጠንቅ ከመሆን ባለፈ እርባና የለውም። 
ከሁሉ በፊት ልቦቻችንን ሰላምና ፍቅር ልናለምዳቸው 
ይገባል። ፍቅርን የሚያውቅ ልብ በሌሎች ላይ ክፉ 
መሆን አይቻለውም። ለዛም ነው ከለመድንውና 
ከተለማመድንው አስተሳሰብ ወጥተን ወደ አዲስ እሳቤ 
እንራመድ ስል የተነሳሁት፡፡

እንደ ሀገር ጥቅም የሌላቸውን ብዙ ነገሮች 
ተለማምደናል፤ አሁንም በነዛ ነገሮች ውስጥ ነን። እነዛ 
ብዙ ነገሮች ዛሬ ላይ ተስፋዎቻችንን፣ ራዕዮቻችንን 
እየነጠቁን ነው። የኢትዮጵያን ከፍታ፣ ስልጣኔና 
ቀደምትነት እያደበዘዙ ነው። ለሰላም የተዘረጉ እጆች 
ለጦርነት ሲበረቱ ስናይ፣ ለአንድነት የተጉ ልቦች 
ለመለያየት ሲፈጥኑ ስናይ ያሳዝናል። ከለመድነው 
አስተሳሰብ ወጥተን ለሰላም እጅ መስጠት አለብን። 
መትረዬስ የያዙ እጆቻችን፣ ቃታ የጨበጡ መዳፎቻችን 
ወደ ሰላም ወደ ልማት መዞር አለባቸው። ክፋት ያነገቡ 
ልቦቻችን፣ ጥልና መለያየትን የቀመረ አእምሯችን 
ወደ ፍቅርና ሰላም መመለስ አለበት። ኢትዮጵያ 
የምትፈጠረው በዚህ ውስጥ ነው። በሰላም ኢትዮጵያን 
ማሻገር ቀጣዩ እቅዳችን ሊሆን ይገባል። የኢትዮጵያ 
ህዝብ ሰላም ወዳድ ህዝብ ነው። ስለሰላም የሚነግረው፣ 
ስለፍቅር የሚያስተምረው ቢኖር ፍቅርን የሙጥኝ ብሎ 
የሚኖር ህዝብ ነው። 

ታሪኮቻችን የአንድነት ታሪኮች ናቸው። ታሪኮቻችን 
የሰላም ታሪኮች ናቸው። ከዛ እዚህ የደረስነው አብረን 
እየበላን አብረን እየጠጣን በክፉና በደጉ ተያይዘን ነው። 
የኢትዮጵያን ከፍታ የማይፈልጉ አንዳንድ የውስጥና 
የውጪ ሀይሎች ያጣሉናል እንጂ ህዝባችን ጥንትም 
አንድ ላይ ነው። ባለፉት ሁለት አመት በሰላም እጦት 
የከፈልናቸው መስዋዕቶች በእያንዳንዳችን ልብ ውስጥ 
ጥቁር ጠባሳ ትተው አሉ። እነዛ ጊዜያቶች እንዳይመለሱ 
ሁላችንም የድርሻችንን መወጣት አለብን። በጋራ 
እስካልቆምን ድረስ የምንደርስበት የስኬት ተራራ 
የለም። ተራራዎቻችን ሁሉ በፍቅር ተጀምረው በሰላም 
የሚያበቁ ናቸው። ኢትዮጵያን እያሰቡ መኖር፤ ይሄን 
አይነት አካሄድ ደግሞ ኢትዮጵያን እያሰበ የሚኖር 
ትውልድ ለመፍጠር ወሳኝነት አለው። ዛሬ ላይ 
በፍቅርና በሰላም የምንዘራቸው ዘሮች ነገ ላይ የስልጣኔ 
ዋስትናዎቻችን ናቸው።  

እንደ መንግስት፣ እንደ ዜጋ ለሀገራችን ብዙ ምኞት 
አለን። ብንጠየቅ ስለሀገራችን የምንመልሰው በጎ መልስ 
አለ። ህዝባችንን ከድህነት ማውጣት የሁላችንም 
የጋራ ፍላጎት ነው። ግን እንዴት የሚለውን መልስ 
አልደረስንበትም። ህልምና ምኞት እንጂ ህልምና 
ምኞታችንን ወደመሆን የሚያመጣ ጥበብ የለንም። 
የሆነ ቦታ ላይ ጥበብ ጎሎናል፤ ምክንያቱም በችግሮቻችን 
እየተሸነፍን፣ ለችግሮቻችን እጅ እየሰጠን የመጣንበት 
ሁኔታ ነው ያለነው። የሰው ልጅ ሰላም እስካልገባው ድረስ 
ምንም ቢገባው ትርጉም የለውም። የምንፈልጋቸው 
ነገሮች ሁሉ ህልውና የሚያገኙት በሰላም ውስጥ ነው። 
ሰላም ሀገር ከሚገነባባቸው፣ ትውልድ ከሚቀረጽባቸው 
አውዶች ውስጥ መሀሉ(አስኳሉ) ነው። ለሀገራችን 
መሀል መሆን አለብን፤ መሀል ስንሆን ዳርም አለን። ዳር 
ስንቆም ግን ሌላ ነን። ዳር ቆመን ስለሰላም ማውራት 
አንችልም። ለሀገራችን ችግር የሆኑ ሰዎች ዳር የቆሙ 
ሰዎች ናቸው። በሀገራችን ጉዳይ ላይ መሀል ሆነን 
ስለሰላም መናገር መቻል አለብን፡፡

ሀገራዊ ህልሞቻችን የሚሳኩት ችግሮቻችንን 
በሰላም መፍታት ስንችል ብቻ ነው። አሁን ላይ አምነን 
መቀበል የሚገባን እውነት ይሄ ብቻ ነው። ሀገራችንን 
ከፍ ለማድረግ ልዩነቶቻችንን በንግግር ከመፍታት 
የተሻለ ሌላ አማራጭ የለንም። ልንለማመደው የሚገባን 
ህይወት ሰላምን በሰላም ማምጣት እና ሀገርን በምክክር 
መፍጠር ነው። በጦርነት ሰላምን ማምጣት ሞክረነው 
ያልተሳካልን ነገር ነው። ስለሀገርና ህዝብ የምናስብ 
ከሆነ፣ ስለ ተሻለች ኢትዮጵያ የምንጨነቅ ከሆነ ሰላምን 
በሰላም ማምጣትን መለማመድ አለብን። ችግሮቻችንን 
በችግር እየፈታን፣ በተፈጠረና በተደራረበ ችግር ውስጥ 
እየኖርን ህልሞቻችንን መኖር አንችልም። በችግር ላይ 
ችግር ደርበን ህዝባችንን ከድህነት ማውጣት ያልቻልነው 

ልዩነታችንን በምክክር ማጥበብ ተስኖን ነው፡፡
ፍየል ወዲህ ቅምዝምዝ ወዲያ ከሆነ ፖለቲካ 

መላቀቅ አለብን። ፍላጎታችን ሰላም ከሆነ ስለሰላም 
ብቻ ማውራት አለብን። የሚከፈለውን መስዋዕት 
ከፍለን የሰላም አምባሳደሮች ልንሆን ይገባል። 
ከሰሞኑ በህወሀትና በፌደራል መንግስት መካከል 
ስለተፈረመው የሰላም ስምምነት የኢትዮጵያውያን 
ደስታ ምን ያክል እንደሆነ ሁላችንም የምናውቀው 
ነው። ያ ደስታ፣ ያ ፍንደቃ ሊቀጥል ይገባል። ያ 
እፎይታ፣ ያ እልልታ ሊቀጥል ይገባል። በየትኛውም 
መስፈርት ቢታይ ኢትዮጵያ ሀገራችን የሚያስፈልጋት 
ሰላም ብቻ ነው። ህዝባችን በብዙ ድህነት፣ በብዙ 
ማጣት ውስጥ ያለ ህዝብ ነው። ጦርነትና ሽብር 
ጨምረንበት በስቃዩ ላይ ስቃይ ልንሆነው አይገባም። 
በአንድ ሀገር ላይ ሰላም ሁሉንም ነገር ነው። ለዚህ 
ሁሉንም ለሆነው ሰላም ሁሉንም ሆነን ልንጠብቀው 
ይገባል። ባለፉት ታሪኮቻችን ሁሉንም አይነት ነውጥ 
አስተናግደናል፤ ካለፈው ተምረን ወደ ፊት መራመድ 
ነው የሚያዋጣን፡፡

ዝቅታውን ለምን እንመርጣለን? ጦርነት እኮ ዝቅታ 
ነው፣ ጥላቻ እኮ ዝቅታ ነው። ከፍታውን እንምረጥ፤ 
ፍቅር ያለበትን፣ ሰላም የሞላበትን ከፍታ እንከተል። 
አንድነት የሞላበትን፣ ይቅርታ የተትረፈረፈበትን ከፍታ 
የእኛ እናድርግ። ሰላም ብዙ ትርፍ አለው፤ በሰላም 
ማሸነፍን ስላልተለማድን ግን ትርፉን አናውቀውም። 
በእኔና በእናንተ ሰላም፣ በፖለቲከኞቻችን ሰላም 
የምታተርፈው ኢትዮጵያ ናት። በኢትዮጵያ ትርፍ 
ውስጥ ደግሞ ህዝብ ተጠቃሚ ይሆናል። በኢትዮጵያ 
ትርፍ ውስጥ ደግሞ ትውልድ ይፈጠራል። የመልማት፣ 
የማደግ፣ የመበልጸግ ህልሞቻችን ሁሉ እውን 
የሚሆኑት ኢትዮጵያ ሀገራችን በሰላም ማሸነፍ ስትችል 
ነው። እናም ማሸነፊያችንን ጦርነት ሳይሆን ሰላም 
እናድርግ። መለያየት ሳይሆን አንድነት እናድርግ። 
በሰላም የሚያሸንፉ ልቦች፣ በሰላም የሚያሸንፉ 
መሪዎች፣ በሰላም የሚያሸንፉ ፖለቲከኞች እነሱ 
እውነተኛ የህዝብ አገልጋዮች ናቸው። እነሱ እውነተኛ 
የስልጣኔና የዘመናዊነት መጀመሪያዎች ናቸው፡፡

እስከዛሬ ዋጋ ያስከፈሉን ነገሮች እጅግ ቀላል የሆኑ 
ነገሮች ናቸው። ሰው እጅግ ቀላል ለሆኑ ነገሮች እጅ 
ሲሰጥ ዋጋ ያላቸውን ጸጋዎቹን መሰወር ይጀምራል። 
ልብ ብለን ካየን በሰላምና በእርቅ ማለቅ በሚገባቸው 
ጉዳዮች ነው እየሞትንና መከራ እየደረሰብን ያለው። 
ማስተዋል ከቻልን ከጦርነት በኋላ በምንታረቅባቸው 
ነገሮች ነው ከጦርነት በፊት መነጋገር ያልቻልንው። 
ልብ ካልን ሊረቱን አቅም በሌላቸው ነገሮች ነው 
እየተረታንና ሰላማችንን እያጣን ያለነው። ሰላማችንን 
ለትንሽ ነገር አሳልፈን መስጠታችን ይቁም። በትንሽ 
ነገር ትልቅ ነገራችንን ማጣታችን በዚህ ትውልድ 
ላይ መቆም አለበት። ሀይላችንን፣ እውቀታችንን፣ 
ወድማማችነታችንን ለትንሽ ነገር አሳልፈን ስንሰጥ 
ትልቅ ነገር ይርቀናል፡፡

ወደ ላይ እንይ፤ ምክንያቱም ከላይ ሁሉም አለ። 
ሰላም እርቦን፣ አንድነት ናፍቆን በየሀይማኖታችን 
ሰማይ ስናይ ነበር። ፈጣሪ ታርቆን ሰላም ሰጥቶናል። 
ከሰማይ ማህጸን ላይ ሰላም ተወልዶልናል። ሰላማችንን 
ማቆየት ግን የእያንዳንዳችን ሀላፊነት ነው። ሰላማችን 
እንዲቆይ በሰላም ምስራቅ ላይ ቆመን ይቅር ለእግዜርን 
እንለማመድ። ሞትና መርዶ ባደበየው ልባችን ላይ 
የሰላምን ጮራ እንፈንጥቅ፤ በእርቅና በይቅርታ 
በልባችን ላይ ጸሀይ እናውጣ፤ ንጋትን እንፈንጥቅ። 
ሰላም ጠምቶት የደደረ ጭንጫ ልባችን በፍቅር 
ይረስርስ። ነፍሳችን እፎይ ትበል፤ በሰላም እንረፍ። 
እኛ ለመከራዎቻችን ተሸንፈን ሳይሆን፣ መከራዎቻችን 
በእኛ ተሸንፈው እጅ እንዲሰጡን የሰላም ሰዎች 
እንሁን። አበቃሁ፤ ለመውጫዬ ግን የመግቢያየን 
ስንኞች ላስታውስ፤ ሰላም!

ወደ ፍቅር ጉዞ..
ተያይዞ..
ቂምን ከሆድ ሽሮ..
ኦላን ይዞ..

በትረ ሙሴ (መልከ ኢትዮጵ)

በእኔና በእናንተ ሰላም፣ በፖለቲከኞቻችን 
ሰላም የምታተርፈው ኢትዮጵያ ናት። 

በኢትዮጵያ ትርፍ ውስጥ ደግሞ ህዝብ 
ተጠቃሚ ይሆናል፡፡ በኢትዮጵያ ትርፍ 

ውስጥ ደግሞ ትውልድ ይፈጠራል። 
የመልማት፣ የማደግ፣ የመበልጸግ 

ህልሞቻችን ሁሉ እውን የሚሆኑት 
ኢትዮጵያ ሀገራችን በሰላም ማሸነፍ 

ስትችል ነው፡፡ እናም ማሸነፊያችንን 
ጦርነት ሳይሆን ሰላም እናድርግ። 

መለያየት ሳይሆን አንድነት እናድርግ። 
በሰላም የሚያሸንፉ ልቦች፣ በሰላም 

የሚያሸንፉ መሪዎች፣ በሰላም የሚያሸንፉ 
ፖለቲከኞች እነሱ እውነተኛ የህዝብ 

አገልጋዮች ናቸው

የሕይወት ገጽታ 
ማህበራዊ

እፀገነት አክሊሉ

ሰባ ደረጃ ወጣ እንደተባለ የሚገኘው የኢትዮጵያ 
ማየትና መስማት የተሳናቸው ብሔራዊ ማኅበር 
መስማትና ማየት የተሳናቸውን ታዳጊዎች ራሳቸውን 
እንዲችሉ የሚረዳ የሕይወት ክህሎት ሥልጠናን 
እንዲሁም ለአዋቂዎች  የሙያ ሥልጠናን የሚሰጥ ተቋም 
ነው:: ሹራብና ብሩሽን የመሰሉ መገልገያዎች መሥራትን 
ያስተምራል:: ተደራራቢ የአካል ጉዳት ያለባቸው ዜጎች 
መሥራት አይችሉም ከሚለው የተሳሳተ አመለካከትም  
ይታደጋል:: 

ወይዘሪት ሮማን መስፍን ይህንን ማህበር መስራች  
ናቸው:: ዋና ዳይሬክተር ሆነውም ያገለግላሉ:: እሳቸውም 
የመስማትና የማየት ችግር ያለባቸው ከመሆኑ አንጻር 
ወገኖች አደባባይ ወጥተው ድምጻቸው እንዲሰማ 
በየዘርፉ እኩል ተጠቃሚ እንዲሆኑም ለማድረግ 
ማህበሩን ከመመስረት ጀምሮ ጠንክረው እየሠሩ ነው:: 
እዚህ እንዲደርስም ትልቅ መስዋዕትነት ከፍለዋል:: 
እኛም በዚህ ሥራቸው ያመጡትን ለውጥ በማየትና 
ወደፊትም የሚሠሯቸውን የሥራ እቅዶች በመገንዘብ 
‹‹የሕይወት ገጽታ›› አምድ እንግዳ አድርገናቸዋል::

ወይዘሪት ሮማን መስፍን ተወልደው ያደጉት አዲስ 
አበባ ከተማ ልደታ ተብሎ በሚጠራው አካባቢ ነው::  
ተወልደው ባደጉበት አካባቢ በተለይም እስከ አራት 
ዓመት ዕድሜያቸው ድረስ በጣም ጤናማ፣ ቀልጣፋ߹ 
ተጫዋችና ተግባቢ ነበሩ:: ከአራት ዓመት ከስድስት ወር  
በኋላ ግን የሕይወታቸው መስመር ተቀየረ::  ምናልባትም 
በጣም ከባድ የሚባል አጋጣሚ ገጠማቸው:: «…እናትና 
አባቴ ወደዚህች ምድር ሲያመጡኝ ሲወልዱኝ  ሙሉ 
ጤንነት  ይዤ ነው::  እስከ አራት ዓመት ተኩል ዕድሜዬ 
ድረስም ከእኩዮቼ ጋር የምጫወትና የምማር ነበርኩኝ::  
አራት ዓመት ተኩል ሲሆነኝ ግን ያላሰብኩት ሁኔታ 
ተፈጠረ:: ከትምህርት ቤት ስንመጣ በጣም ብዙ በጎች 
አይቼ ፈራሁና በመካከላቸው ስሮጥ ወደኩ:: በወቅቱ 
የወደኩበት ቦታ ላይ የአጥር ሽቦ ነበር፤ ለነገሩ የበጎቹም 
ቀንድ ትልልቅ ነበር፤ በመካከል  ዓይኔን ምን እንደወጋኝ 
ሳላውቅ ህመም ተሰማኝ:: ቤተሰቦቼ በአቅራቢያው 
ስለነበሩ ወዲያው ወደህክምና ወሰዱኝ›› በማለት ለአካል 
ጉዳት የዳረጋቸውን አጋጣሚ ያስታውሳሉ::

ጉዳቱን የተመለከቱት ቤተሰቦቻቸው  በአፋጣኝ 
ወደህክምና ተቋም  ወሰዷቸው፤ ዓይናቸውን 
ለማዳን በጣሙን ደፋ ቀና ብለዋል:: ከህክምናው 
ጎን ለጎን ጸበልም ሞክረዋል:: ስፔሻሊስት ሀኪም አለ 
በመባሉ አስመራ ድረስ ሄደዋል:: ሆኖም ያሰቡት ነገር 
ሊሰምርላቸው አልቻለም:: በወደቁበት ወቅት የወጋቸው 
ነገር በመኖሩ አንድ  ዓይናቸው ጠፋ:: ይባስ ብሎ 
የጠፋውን ዓይን በማስወገድ ሁለተኛውን ዓይናቸውን 
ለማትረፍ ቤተሰቦቻቸው ጥረት ቢያደርጉም በወቅቱ  
የህክምና ባለሙያዎች   «ሕፃን ስለሆነች ማደንዘዣ 
አትችልም 12 ዓመት ሲሆናት ትምጣ » በማለታቸው 
ሙከራው ሳይሳካ ቀረ ::

ቤተሰቡ ቢደናገጥም አባታቸው የተማሩ 
አክስቶቻቸው እርሳቸውን ከችግሩ ለማላቀቅ የሚፈልጉ 
በመሆናቸው ብዙ ተረባረቡላቸው:: ምን መደረግ 
አለበት በሚለው ዙሪያም ሰፊ ውይይትን ከማድረግ 
ጀምሮ የተለያዩ መረጃዎችን ከየአቅጣጫው አሰባስበው 
ወይዘሪት ሮማንን የትምህርት ዕድል እንዲያገኙ 
ወደሰበታ መርሃ እውራን ትምህርት ቤት ወሰዷቸው:: 
በዚያም ትምህርት እንዲጀምሩ አደረጓቸው:: 

ወይዘሪት ሮማን መስፍን  

-የኢትዮጵያ መስማትና ማየት የተሳናቸው 

ብሔራዊ  ማህበር መስራችና ዳይሬክተር 

ትምህርት ቤት ገብተው እየተማሩ ሌላኛው 
ዓይናቸው ማየት ተሳነው:: ይህም ሆኖ ግን ሮማን 
ትምህርታቸውን በአግባቡ ይከታተላሉ:: የደረሰባቸው 
ጉዳት ዓይናቸው እንዳያይ ማድረጉን እንጂ ተጨማሪ 
ችግር ይዞባቸው እንደመጣ የሚያውቁት ነገር 
አልነበረም:: ነገር ግን የትምህርት ቤት ጓደኞቻቸው 
በርቀት ሆነው ሲጠሯቸው አይሰሙም:: ይህንን 
የተገነዘቡት ቤተሰቦቻቸው በባለሙያ ሊያሳዩዋቸው 
ወደ ጤና ተቋም ይዘዋቸው ሄዱ  ውጤቱም በወደቁበት 
ወቅት ዓይናቸው ሲጎዳ አብሮ የተጎዳ የነርቭ ክፍል 
እንዳለና  ጆሯቸውም እንደማይሰማ ተነገራቸው:: አሁን 
ወይዘሪት ሮማን ለተደራራቢ የአካል ጉዳት ተጋልጠዋል:: 
ከዚህ በኋላ በትምህርታቸው ለመቀጠል ከፍ ያለ 
የቤተሰብ እንዲሁም የትምህርት ቤቱ ማህበረሰብ እገዛና 
ድጋፍ ያስፈልጋቸዋል:: 

«…የማየት የመስማት አካል ጉዳት እንዳለብኝ 
ከተረጋገጠ በኋላ መምህራን በትምህርት ቤቱ የነበሩ 
ሞግዚቶች ትልቅ ትኩረት ሰጥተው ይንከባከቡኝ ነበር:: 
መምህራን በትምህርት ክፍል ውስጥ የሚሰጠውን 
ትምህርት ምን ያህል እንደምከታተልና እንደምረዳ  
ይቆጣጠሩኛል:: ከዓይነስውራን ጋር በመሆን በጥሩ 
ሁኔታ እስከ ስድስተኛ ክፍል ድረስ ተማርኩ» ይላሉ 
ሂደቱን ሲያስታውሱ:: 

ሰባተኛ ክፍል ሲደርሱ ግን ከዓይናማዎች ጋር 
ተቀላቅሎ መማር ግዴታቸው ሆነ:: ለእሳቸው በጣም 
ከባድ ጊዜ ነበርም:: ምክንያቱም በፊት ላይ በአንድ 
ክፍል ውስጥ ከ 15 እስከ 20 ተማሪ ብቻ ስለሚማር 
መምህራን በሚረዱት  መልኩ ቀርቦ ያስረዷቸዋል:: 
ይህ ደግሞ በቀኝ ጆሯቸው  እየሰሙ የክፍል ተሳትፎ 
ሁሉ እንዲያደርጉ ያግዛቸዋል:: በግቢው ውስጥም 
ከልጆች ጋር እኩል ተጫውተው ተደስተው ይውሉ 
ነበር:: እዚህ ግን ያንን ነገር ማግኘት አቃታቸው፤ ሁሉም 
ነገር ለእሳቸው  አዲስ  ሆነ:: ከባድ ጊዜን ለማሳለፍም 
ተገደዱ:: 

«…ከዚያ ሁሉ እንክብካቤ ወጥቼ በጣም ከተመቸኝ 
የትምህርት አካሄድ ተለይቼ ስመጣ ሁሉ ነገር ከበደኝ :: 
አሁን በአንድ ክፍል ውስጥ 60 እና 70 ተማሪ ከመኖሩም 
በላይ ከዓይናማዎች ጋር ተቀላቅዬ እንድማር ሆንኩ:: 
ይህ ደግሞ በጣም ከባድ ነው፤ በጣም የሚገርመው 
ነገር አስተማሪው የሚያስተምረውን አንድም ቀን 
ሰምቼው አላውቅም:: እሱም አናግሮኝና ጠይቆኝ 
አያውቅም:: ስለሚያስተምረው ትምህርትም የማውቀው 
ነገር ባለመኖሩ በጣም አዝንና አለቅስ ነበር» በማለት 
ሁኔታውን ያስታውሱታል::

ወይዘሪት ሮማን ለዚህ ችግር እጅ አልሰጡም:: 
ይልቁንም መምህሩ ሲያስረዳ ባይሰማቸው የትምህርቱን 
ፍሬ ነገር ለመጨበጥ የቻሉትን ሁሉ ያደርጋሉ:: 
አንዱ ዓይነስውራን የሆኑ ነገር ግን መስማት የሚችሉ 
ጓደኞቻቸውን መጠቀም ነው::  እንዲያግዟቸውና ከእነሱ 
ጋር አብረው እንዲያጠኑ በመጠየቅ ትምህርቱን በሚገባ 
እንዲረዱት ሆነዋል:: ከክፍል ክፍል እየተዘዋወሩ እስከ 
12ተኛ ክፍል መማር ችለዋልም:: ከዚህም በላይ በዚህ 
አስቸጋሪ ሁኔታ ውስጥ ሆነው እየተማሩ ብሔራዊ ፈተና 
ተፈትነው ያመጡት ውጤት ወደ ከፍተኛ ትምህርት 
ያስገባቸው ነበር:: ነገር ግን በመለስተኛና ሁለተኛ 
ደረጃ ትምህርት ቤት የገጠማቸውን ነገር ሲያስቡት 
«ዩኒቨርሲቲ ገብቼ  ምን ልሆን? ማንስ ዞር ብሎ ሊያየኝ» 
በማለት ውጤታቸውን ይዘው መቀመጥን መረጡ::

«…የ12ተኛ ክፍል መልቀቂያ ፈተና ወስጄ ያመጣሁት 

ውጤት በጣም ጥሩ የሚባል ነበር፤ ወደ ዩኒቨርሲቲም 
ሊያስገባኝ ይችላል:: ነገር ግን በመለስተኛና ሁለተኛ 
ደረጃ ትምህርት ቤት ያላገኘሁት የመምህራን እገዛ 
እዛማ ስሄድ ማን ዞር ብሎ ሊያየኝ ይችላል በሚል 
ፈራሁ:: በመሆኑም ወደ ዩኒቨርሲቲ ከመግባት ይልቅ 
አለመግባቱን መረጥኩ» ይላሉ:: 

መርሃ እውራን ትምህርት ቤት እያሉ ለእጅ ሥራ 
ትልቅ ፍቅር ነበራቸው፤ በተለይም ሹራብ ሥራን 
በጣም ወደውት ነበር የሚሠሩት:: እናም ከ12ተኛ ክፍል 
በኋላ ሹራብ እየሠሩ ለገበያ ያቀርባሉ:: ብዙ ሰዎች 
ያበረታቷቸውና ይደግፏቸውም ነበር:: 

«…እኔ ከሰው ጋር ለመግባባት አብሮ ለመኖር ከፍ 
ያለ ፍላጎት አለኝ፤ ራሴንም አልደብቅም፤ የሚገርምሽ 
ነገር ግራ ጆሮዬ ሙሉ በሙሉ አይሰማም፤ የቀኙ 
ጆሮዬ ትንሽ ትንሽ ይሰማልኛል፤ እናም ሰዎች መንገድ 
ስጓዝ በቀኝ በኩል እንዲይዙኝ አደርጋለሁ:: ይህንን 
የማደርገው ደግሞ ቢያዋሩኝ እንኳን ለመስማትና መልስ 
ለመስጠት ነው:: ሰውም በጣም ያግዘኛል፤ ከሁሉም 
በላይ ትልቅ ደጋፊዬ አባቴ ነበር:: ነገር ግን እሱ በሞት 
ተለየኝ:: ይህ ለእኔ በጣም ከባድ ሆነ» ይላሉ አሁናዊ 
ሁኔታቸውን ሲያስረዱ::

 ይህ ዓይነቱ የመግባባት የመሥራት ፍላጎት 
ቢኖራቸውም ትምህርታቸውን ባለመቀጠላቸው ቤት 
ቁጭ ብለው እንዲውሉ አደረጋቸው፤ ኀዘኑም በዚያው 
መጠን ጎዳቸው:: አንድ ነገር ማድረግ እንዳለባቸው 
ቢሰማቸውም  ምን የሚለውን ነገር ግን አያውቁትም:: 
ኋላ ላይ  በሚያውቋቸው በትልልቅ ደረጃ ላይ በሚገኙ 
አይነስውራን አማካይነት አይነ ስውራን ማህበር የብሬል  
መጽሐፍት አራሚነት (ፕሩፍሪደር) ሆነው እንዲቀጠሩ 
ሁኔታዎችን ተመቻቹላቸው:: 

 ሥራውን ማግኘታቸው ከቤት እንዲወጡ 
ምክንያት ቢሆናቸውም ዘላቂ ደስታን ግን ሊፈጥርላቸው 
አልቻለም:: ምክንያቱም እርሳቸው በተደራራቢ የአካል 
ጉዳት ውስጥ በመሆናቸው ወደከፍተኛ የትምህርት 
ተቋም ገብተው እንደ ጓደኞቻቸው ትልቅ ደረጃ ላይ 
አልደረሱም:: እናም ሁኔታው እጅግ ይረብሻቸው 
ጀመር:: በሌላ በኩል ደግሞ በቢሮም ሆነ በሌሎች 
ቦታዎች ላይ ሰዎች  እርስ በእርሳቸው ሲጫወቱ 
ባለመስማታቸው ጥሩ ስሜት አይሰማቸውም:: በዚህም 
ውስጣቸው እየተጎዳ በራስ መተማመናቸው እየከዳቸው 
ነበር:: ይህም ሆኖ ይሠራሉ:: 

‹‹ሆድ ለባሰው ማጭድ አታውሰው››  ይሉት ዓይነት 
ሆነና ወይዘሪት ሮማን በሥራቸው ላይ እያሉ  የትምህርት 

ክፍሉን የሚቆጣጠሩ ካናዳውያን መጡ፤ ከመጡት 
መካከል አንደኛዋ  ሮማን ሁለት ጉዳት ያለባቸው 
በመሆኑ በአራሚነታቸው  አልተማመንም  ወይ ምንጣፍ 
አልያም ቡርሽ ክፍል  ይግቡ በማለት ሃሳብ አቀረበች:: 
ይህ ሀሳብም ለእርሳቸው በጣም ያስከፋና ያስለቀሳቸው 
ነበር:: በዕድላቸው የተማረሩበትም:: 

በሥራ ባልደረቦቻቸውና በቦርዱ ከፍ ያለ ክርክር 
ምክንያት ከቦታቸው ሳይነሱ የቀሩት እንግዳችን፤  
ለችግር እጅ ሰጥተው እንደማያውቁ የሚያስረዳላቸው 
ብዙ ተግባራት አሉ:: ይህም ‹‹እልፍ ሲሉ እልፍ 
ይገኛል›› እንደሚባለው ያልተማመኑባቸው አገራቸው 
ሲገቡ የተማመኑባቸው ደግሞ ሥራውን እንዲቀጥሉ 
ማድረጋቸው ነው:: በዚያ ላይ ወይዘሪት ሮማን ዛሬ 
ላሉበት ሁኔታ መንገድ የከፈተ ዕድል አጋጥሟቸዋል:: 

«… የአይነስውራን ብሔራዊ ማህበር ተወካይ 
በኡጋንዳው ዓለም አቀፍ አካል ጉዳተኞች ስብሰባ ላይ 
እንዲገኙ ሆነ፤ በስብሰባው ላይም በቀጣይ  የዓለም አቀፍ 
ማየትና ማስማት የተሳናቸው ፌዴሬሽን የሚቀላቀሉ  
ማየትና መስማት የተሳናቸውን ሰዎች ከየአገራችሁ 
መርጣችሁ  እንድትልኩ፤ ምክንያቱም  ‹ናይሮቢ ላይ 
ሄለን ኪለር ኮንፈረንስ  ይኖራል፤ እንደ አፍሪካም 
ፌዴሬሽን ይቋቋማል› ተብሎ መልዕከት ተላለፈ» 
በማለት የአዲስ የሕይወት ምዕራፍ ጅማሯቸውን 
ያነሳሉ::

በወቅቱ በኢትዮጵያ ደረጃ የሚታወቁት እሳቸው 
ብቻ ነበሩና የአይነስውራን ብሔራዊ ማህበሩ ፕሬዚዳንት 
ከኡጋንዳ ሲመለሱ «አንድ ስብሰባ ትጋበዣለሽና ተዘጋጂ 
» የሚል መልዕክት አስተላለፉላቸው:: ለጉዳዩ አዲስ 
የሆኑት ሮማንም ምን ላደርግ ነው የምሄደው? ሄጄስ 
ምንድን ነው የምናገረው? የሚለው ነገር በእጅጉ 
አሳሰባቸው:: እንደተባለውም አልቀረም የግብዣ ወረቀቱ 
ተላከ:: ሮማንም ፓስፖርት አወጡና ዝግጅት ጀመሩ:: 
የግብዣው ወረቀት ላይ ደግሞ የሚላከው ሰው ማየትና 
መስማት የተሳናቸው የአካል ጉዳተኞች ያሉበትን ሁኔታ 
የሚገልጽ የ15 ደቂቃ ገለጻ ማድረግ እንዳለበት ያዛል:: 
ይህ ሁሉ ነገር ቢያሳስባቸውም ሮማን ግን ሁኔታውን 
በቦታው ሄደው ለመመልከት ተነሱ::  

«…በወቅቱ ናይሮቢ መሄዱ በተለይም ምንም 
ትኩረት ካልተሰጠው የመስማትና የማየት ችግር  ወይም 
ተደራራቢ ጉዳት ያለባቸው ሰዎች አንጻር መልካም 
ቢሆንም እኔ ግን የንግግር ልምድ የሌለኝ መሆኑ 
ሄጄ ምንድን ነው የማደርገው የሚለው ነገር አሳሳቢ 

 ‹‹ሕፃናት ቤት ተቆልፎባቸው 
ከመዋል መውጣታቸው 
  ለእኔ ትልቅ ስኬት ነው››



ገጽ 7

የሕይወት ገጽታ
ማህበራዊ 

አዲስ ዘመን   እሁድ ኅዳር 18 ቀን 2015 ዓ.ም

እንዲሆንበኝ አድርጎ ነበር:: ነገር ግን የ15 ደቂቃ ንግግሩን 
ልምድ ያላቸው የአይነስውራን ማህበር ሰዎች በአገራችን 
በዘርፉ ምንም እንዳልተሠራ ለወደፊቱ ለመሥራት 
ከታሰበ እኛም ተባባሪ እንደምንሆን የሚገልጽ ጽሑፍ 
አዘጋጁልኝ፤ በዚህም ነገሮች ቀለል አሉኝ » ይላሉ:: 

ናይሮቢ ሄደው በስብሰባው አዳራሽ ሲገቡ 
«ከኢትዮጵያ የመጣች እንግዳ» ተብለው የተደረገላቸው 
አቀባበል ሰዎች እሳቸውን ለማናገር ያሳዩት ፍላጎትን 
ሲመለከቱ  ፍርሃታቸው  ሁሉ ከእሳቸው ራቀ:: በሌላ 
በኩል ደግሞ ከእሳቸው የባሱ ማየት፣ መስማትና መናገር 
የማይችሉ በሁለት አስተርጓሚ እጃቸው እየተነካኩ 
የሚግባቡ ሰዎች መኖራቸውን ሲሰሙ  ትልቅ ተስፋም  
ደስታም ተሰማቸው:: ተደራራቢ ችግሩ የእሳቸው  ብቻ 
እንዳልሆነም ገባቸው:: በሰብሰባው ላይም ተራቸው 
ሲደርስ ያዘጋጁትን ገለጻ «ፕረዘንቴሽን» ይዘው መድረኩ 
ላይ ወጡ፤ ያለምንም ፍርሃትና መደናገጥ ያለውን ነገር 
ከተመደበውም ሰዓት ባጠረ ጊዜ በኢትዮጵያ ያለውን 
ማየትና መስማት የተሳናቸው ወገኖች ችግር እንዲገነዘቡ 
አድርገው አቀረቡ:: ይህ ደግሞ ለእርሳቸው ትልቅ ድልም  
ተስፋና መነሳሳትም የፈጠረላቸው ነበር:: 

በሌላ በኩል የናይሮቢው ስብሰባ ላይ ለአፍሪካ 
ፌዴሬሽን አመራር መረጣ እንዲካሄድ ሆነ፤ በዚህም 
ማላዊ߹ ደቡብ አፍሪካና ኬንያን ወክለው በቦታው 
የተገኙ  ተመረጡ:: እነዚህ ሰዎች ይመረጡ እንጂ 
ሁሉም  ተሳታፊ ወደአገሩ ሲመለስ ማየትና መስማት 
የተሳናቸውን ወገኖች የሚያግዝ ማህበር እንዲያቋቁሙ 
የቤት ሥራ ተሠቶት ነበር:: እናም እርሳቸውም 
በናይሮቢው ኮንፈረንስ ላይ የተሰጣቸው የቤት ሥራ 
መሥራት ጀመሩ:: ከስድስት ወራት በኋላ ፊላንድ ላይ 
በሚካሄደው ጉባኤ የደረሱበትን ለማሳወቅም ደፋ ቀና 
እያሉ ቆዩ::  

መድረኩ ላይ ይላሉ ወይዘሪት ሮማን «…ከአፍሪካ፣ 
ኡጋንዳና ኬንያ እንቅስቃሴውን ጀምረው ነበር፤ ችግሩ 
ያለባቸውን ሕፃናት እየሰበሰቡ ለቤተሰቦቻቸውም 
የግንዛቤ ማስጨበጫ ትምህርቶችን እየሰጡ  ሥራዎችን 
ቢሠሩም ድህነቱ ግን ከባድ ስለሆነ ሥራቸው ጎልቶ 
አልታየም:: ወደ ዓለም አቀፉ ሁኔታ ስንመጣ ግን በጣም 
መልካም ነገር ነው ያየሁት:: ለምሳሌ በአስተርጓሚዎች 
ብዛት߹ አጋዥ ቴክኖሎጂዎችን ከመጠቀም አንጻር ብዙ 
ነገሮች በመንግሥት እንደሚሸፈኑላቸው አይቻለሁ:: » 
ይላሉ ከስብሰባው የተረዱትን ሲያብራሩ:: 

«… እነዚህን ሰዎች ከየት ነው የምናሰባስባቸው 
የሚለው የመጀመሪያው ሥራም ጥያቄ ነበር:: ከዚያ  
ማህበሩን ለመመስረት ያደረግነው እኔን ጨምሮ  
የአይነስውራን ብሔራዊ  ማህበር ፕሬዚዳንት፣ አንድ  
ከአንገት  በላይ ሀኪምና ሌሎች ሰዎች ያሉበት ስብስብ 
ፈጠርን:: ከዚያ ማህበሩን ለመመስረት የሚያስፈልጉ  
ነገሮችን ለማመቻቸት  የሌሎችን  ልምድ  የመቅሰም 
ሥራ ሠራን » ይላሉ::

ከአይነስውራንና መስማት ከተሳናቸው ትምህርት 
ቤት፣ ከምስራች ማዕከል፣ ከሆስፒታሎች እንዲሁም 
ከየአካባቢው መረጃን በማሰባሰብ መስማትና ማየት 
የተሳናቸው ወገኖች እንዲወጡ የማድረግ ሥራው 
ተጀመረ:: በዚህ ሂደትም ከላይ ከተጠቀሱት እንዲሁም 
ከሌሎች አካባቢዎች ጥቆማዎች ተበራከቱ:: ጎን ለጎን 
ደግሞ ስድስት አባላትን የያዘ የመስራቾች ኮሚቴ 
ተቋቋመ:: ከዚያም የመተዳደሪያ ደንቡን ከተረቀቀ በኋላ 
ምስረታውን እውን ለማድረግ ጉዞ ወደ ፍትህ ሚኒስቴር 
ሆነ:: 

 «…በወቅቱ የማህበሩ ምስረታ ሙሉ ኃላፊነት የእኔ 
ሆነ፤ ውጣ ውረዱ ከባድ ነበር፤ በተለይም ተንቀሳቅሶ 
ጉዳይ ማስፈጸሙ እጅግ ፈተና ነበር፤ መውደቅ 
መነሳትም ሁሉ ነበረው፤ የምሄድባቸው ቢሮዎች 
አንዳንዶቹ  የአይነስውራን ማህበር እንዲሁም መስማት 
የተሳናቸው ማህበር አለ ደግሞ መስማትና ማየት 
የተሳናቸው ማህበር ምን ያስፈልጋል የሚሉም ነበሩ፤ 
ነገር ግን ይህ መሰሉ ማህበር በዓለም አቀፍ ደረጃ ያለ 
መሆኑን ማህበራቱ እንዲጽፉልኝ በማድረግ ከዓመት 
ልፋት በኋላ ማህበሩ ሕጋዊ ፍቃድ አገኘ» በማለት 
ያለፉበትን መንገድ ይናገራሉ፡፡ 

ማህበሩ በ1998 ዓ.ም መጨረሻ ምስረታውን 
እውን አደረገ:: አሁን ደግሞ ሌላ ጉዳይ አለ:: ማህበሩን 

በሁለት እግሩ እንዲቆም አድርጎ ተደራራቢ አካል 
ጉዳት ያለባቸውን ወገኖች እንዲጠቅም ማድረግ:: ለዚህ 
ደግሞ መሰብሰቢያ ቦታ ያስፈልጋል፤ ቢሮም መኖሩ 
ግድ ነው፤ ነገር ግን እነዚህ ነገሮች በቶሎ ማሟላት 
ባለመቻሉ  ስብሰባዎች  በካፌዎች߹ በመስራች ማዕከል 
ግቢ ውስጥ እንዲካሄዱ ሆነ:: ይህ ያሳሰባቸው ወይዘሪት 
ሮማን  በወቅቱ መሬት ሸጠው ካገኙት ገንዘብ ላይ 40ሺ 
ብር  ለማህበሩ አስተዋጽዖ በማድረግ ቢሮ መከራየት፣ 
ኮምፒዩተር የተወሰኑ የቢሮ ወንበርና ጠረጴዛዎችን 
በማሟላት ሥራቸውን ወደማከናወኑ ገቡ:: አሁን 
ማህበሩ በሁለት እግሩ ሊቆም ዳር ዳር እያለ ነው:: 
የተለያዩ እገዛዎችም መምጣት ጀምረዋል:: ከአጋዦቹ 
መካከል ሆላንዶች ይጠቀሳሉ:: በዓመትም 1ሺህ ዮሮ 
ሊሰጡ ቃል ገብተውላቸዋል::

«…ሆላንዶች የፈቀዱልን 1 ሺህ ዮሮ የቤት ኪራዩን 
ይሸፈን  ነበር፤ ሠራተኛና ማህበራዊ ጉዳይም የተወሰነ 
ድጋፍ ያደርጋል:: በጠቅላላው በሥራ አመራሩ ቦርድና  
በበጎ ፈቃደኞች አማካይነት ሲሠራ ቆየ፤ በኋላም 
ከፊላንድ ትሬሽሆልድ የተላከው «ሪኮ» የተባለ ሰው 
ስለማህበሩ ከተነጋገርን በኋላ እርዳታ እንደሌለን  
በበጎ ፈቃደኞች ሥራዎች እየተሠሩ እንዳሉ እንዲሁም 
የምናግዛቸው ሰዎች ምን ዓይነት ሕይወት እንዳላቸው 
ቤት ለቤት በመሄድ ካየና  ገለጻውንም ከሰማ በኋላ 
አሶሴሽኑ የአቅም ግንባታና ሕፃናትን በማገዙ በኩል 
ልንደገፍ ይገባል የሚል  ሪፖርት አደረገ:: በዚህም 
2000 ዓ.ም  ፈንድ ለቀቁልን» በማለት ድጋፉ በምን 
መንገድ እየተደረገላቸው እንደሄደ ያብራራሉ:: 

ደጋፊዎች ወደ ኢትዮጵያ መጥተው ስምምነት 
እንዲፈርሙ ሆነ፤ ከዚያ በኋላ ቢሮ ተከራይተው 
እንዲከፍቱ ተወሰነ:: ለሕፃናት ሴንተርና ለጽሕፈት ቤት 
አገልግሎት የሚውል ሰፊ ግቢ ያለው የግለሰብ  ቤት  ሰባ 
ደረጃ አካባቢ አገኙና ሮማን ህልማቸውን ዳር አሲያዙ:: 
በ11ሺህ ብር የቤት ኪራይ እየከፈሉ ቢሮውን በጥሩ 
ሁኔታ አደራጅተው በተለይም ሕፃናት ተገቢውን እገዛ 
የሚያገኙበት ሁኔታ እንዲመቻች አስፈላጊውን ሁሉ 
አደረጉ:: በቤቱ ውስጥም ሕፃናት እየመጡ እንዲውሉ 
አዋቂዎችም የተለያዩ ስልጠናዎችን እንዲያገኙ 
አመቻቹ:: የሰው ኃይል በመቅጠር ሕፃናቱ የሕይወት 
ክህሎት ስልጠና ማለትም የእንቅስቃሴ ችግር የአዕምሮ 
መድከም፤ አመጋገብ ላይና ራስን ችሎ መጸዳዳት 
አለመቻል ላይ በጠቅላላው ስለ አካባቢያቸው ያላቸውን 
ነገር መለወጥና ማሳወቅ ላይ በማተኮር ሥራውን ሠሩ:: 

ሕፃናቱ እንዲንቀሳቀሱ፣ ራሳቸው እንዲመገቡ፣ 
መጸዳዳት ሲፈልጉ እንዲያሳውቁ፣ መግባቢያ ቋንቋ 
እንዲያዳብሩ በማድረግ አዕምሯቸው እንዲነቃቃ 
የማድረግ ሥራ በጥሩ ሁኔታ መሰጠትም ጀመረ:: ይህ 
ሥራ ደግሞ ሕፃናቱ ላይ ብቻ ያበቃ አይደለም:: ወጣቶችና 
ሴቶችም የቡና ምንጣፎች፣ እስካርቭ፣ ሹራብ፣ ቀሚስ፣ 

ካልሲና ሌሎችንም እየሠሩ ራሳቸውን እንዲደጉሙ 
በማድረግ፤ አባላትና ችግሩ ያለባቸው ልጆች ያሏቸው 
ወላጆችም ሥራ ፈጣሪ እንዲሆኑም ስልጠና እንዲያገኙ 
አደረጉ:: በጠቅላላው መንግሥታዊና መንግሥታዊ 
ያልሆኑ ተቋማትን በመጠቀም እንዲሁም መገናኛ 
ብዙኃን ጋር አብሮ በመሥራት በችግሩ ዙሪያ ጥሩ 
ግንዛቤ እንዲፈጠር ማድረግም ቻሉ:: ነገር ግን እነዚህ 
ሁሉ ሥራዎች ይሠሩ እንጂ አብዛኛውን የሚገኘው 
ገንዘብ በቤት ኪራይ የሚጠፋ በመሆኑ ሥራውን 
ወደፊት ማራመድ ተሳነው:: ግን ሙሉ ለሙሉ በዚህ 
ሁኔታ አልዘለቀም:: ኪራይ ቤቶች ኤጀንሲ የችግሩን 
አሳሳቢነት ተረድቶ ባደረጉት ከፍ ያለ ትግል አሁን 
ያሉበትን በዚያው በሰባ ደረጃ አካባቢ  የሚገኝ ቤት 
ሰጣቸው::  

«…እንደጀመርን አካባቢ ለወላጆች የትራንስፖርት 
እየከፈልን ልጆቻቸውን ይዘው ወደማዕከል ያመጡልን 
ነበር፤ ነገር ግን እነሱም ኑሯቸው ከእጅ ወደአፍ በመሆኑ 
ሥራቸውን ጥለው ወዲህና ወዲያ ማለት ሳይችሉ 
ይቀራሉ:: በዚህ መካከል ደግሞ ልጆቹ ይጎዳሉ:: እናም 
አውሮፓ ህብረት የሚሠሩ ባልና ሚስቶች የድርጅቱን 
መቋቋም ሰምተው ሊጎበኙን መጡ:: ካዩን በኋላ ምን 
ዓይነት እገዛ ትፈልጋላችሁ አሉ:: እኔም እነዚህን ሕፃናት 
ለማመላለስና ለጉዳይ ማስፈጸሚያ አንድ መኪና 
አግዙን አልኳቸው:: እነሱም ሚኒባስ መኪና ገዝተው 
ሰጡን:: በሌላ በኩል ደግሞ ካርተር ሴንተር  ሌላ አንድ 
መኪና ድጋፍ አደረገልን» ይላሉ::

አሁን ላይ ትሬሽሆልድ  ፊላንድ መስራቹ ከዚህ 
ዓለም በሞት ስለተለዩ የድርጅቱ ድጋፉ ተቋርጧል:: 
ላለፉት አራት ዓመታትም ከተለያዩ ግለሰቦች 
በሚገኝ ድጋፍ እንዲሁም ሠራተኛና ማህበራዊ 
ጉዳይ በሚሰጠው ገንዘብ  ነው እስከ አሁን እየሠራ 
ያለው:: ነገር ግን ወይዘሮ ሮማንና አጋሮቻቸው ተስፋ 
ባለመቁረጥ ሥራዎችን ወደፊት ለማስኬድ ተደብቀው 
ያሉና ተደራራቢ ችግር ያለባቸውን ሰዎች  ወደ 
አደባባይ  እያወጡ ነው::

«…ማህበሩ የተቋቋመበት ዋና አላማ ማየትና 
መስማት የተሳናቸውን ወገኖች ለማብቃት ነው:: አዲስ 
አበባ፣ ድሬዳዋ ሐረር፣ ጎንደር፣ ባህር ዳር፣ ኦሮሚያ፣ 
ሲዳማና ትግራይ ላይ አባላት አሉት:: በቅርንጫፍ 
ደረጃም ድሬዳዋ߹ ሐረር߹ ሲዳማና ጎንደር  ላይ 
እንቅስቃሴ አለ:: በተለይም በኮቪድ ወቅት ሁሉንም 
አባላት ለማገዝ ማህበሩ የተቻለውን ሁሉ አድርጓል፤ 
የግንዛቤ ማስጨበጫዎችንም በየጊዜው  ይሰጣል፤ 
ከሁሉም በላይ ደግሞ ራሳቸውን በራሳቸው መደገፍ 
የሚችሉበትን ሁኔታ እንዲፈጥሩ ማህበሩ ያበረታታል» 
በማለት ማህበሩ የመጣበትን ሂደት ይናገራሉ:: 

       ህልም እውን ሲሆን
ሮማን ህልማቸው ብዙ ነው:: በተለይም 

በገጠማቸው ተደራራቢ ችግር ምክንያት የሚወዱትን 
ትምህርት መቀጠል አለመቻላቸው ሁሌም 
ያስከፋቸው ነበር:: መከፋት ብቻ ሳይሆን የመማርም 
እቅድ ይይዛሉ:: ግን ደግሞ እንዴት አድርጌ የሚለው  
ይይዛቸዋል:: ሆኖም የተመኙትን ትምህርት ለማሳካት 
ዕድል አላጡም:: ለዚህም ማሳያው ይህ ነው:: 

«…የመማር ህልሜ ከፍ ያለ ነበር:: ነገር ግን እንደልቤ 
መንቀሳቀስ የማልችል መሆኔ የማታ ትምህርት እንኳን 
መማር እንዳልችል አድርጎኛል:: አንድ ቀን ግን  
መካኒሳ ወዳለው  መካነእየሱስ ዩኒቨርሲቲ  በመሄድ 
መማር እንደምፈልግ ለዲኑ ነገርኳቸው:: እሳቸውም 
ታሪኬን ከሚዲያ አይተው ስለነበር በጣም ተደሰቱ፤ 
መማር እንደምችልም ነግረውኝ መዘገቡኝ፤ ከዚያ 
ለመምህራኑም፣ ለተማሪዎችም ስለእኔ በመናገር 
ትምህርት እንድጀምር ሆነ:: መምህራኑም በጣም 
እያገዙኝ ለሁለት ዓመት ያህል ጀንደር ዲቨሎፕመንት 
የሚባል ትምህርት ተምሬ ዲፕሎማ አገኘሁ:: በምርቃት 
ወቅትም ልዩ ሽልማት ከማግኘቴም በላይ መድረክ ላይ 
ወጥቼ ንግግር እንዳደርግ ተጋብዤያለሁ» ይላሉ::

‹‹ እኔ ህልሜ ብዙ ነው:: በሕይወቴ አንድ 
አሳክቸዋለሁ የምለው ትልቅ ነገር ማህበሩ 
ከግለሰብ ኪራይ ተላቆ የመንግሥት ቤት ማግኘቱን 
ነው:: ሌላው ደግሞ ሕፃናት ቤት ተቆልፎባቸው 
ከመዋል መውጣታቸው ለእኔ ትልቅ እርካታ ነው:: 
ምክንያቱም ቤታቸው ሲውሉ የሚያስታውሳቸው 

በማጣት በብስጭት እጃቸውን እየነከሱ ሲያለቅሱ 
ነው የሚውሉት፤ እዚህ ሲመጡ ግን የሚሰማቸው 
ስሜት የተለየ ነው:: ከሁሉም በላይ ደግሞ ቤታቸው 
በመቀመጥ ተስፋ ቢስ የሆኑ ሴቶችና ወጣቶችን 
ወደውጭ አውጥቼ የሚችሉትን እየሰሩ እርስ በእርስ 
በሚያግባባቸው ቋንቋ ሲወያዩ  ማየት ለእኔ በጣም 
ትልቅ ነገር ነው:: ወደፊት ሥራውን ወደ ክልል አስፍተን 
ለመሥራት አቅደናል  እግዚአብሔር ያሳካልን::›› 
ይላሉም ተስፋቸውን ምን ያህል እውን እያደረጉት 
እንደሆነ ሲገልጹ:: 

ተደራራቢ ጉዳት ያለባቸው ሰዎች 
አሁናዊ ሁኔታ 

ተደራራቢ ጉዳት ያለብን ሰዎች እንደ አገር 
ታይተናል የሚል ግምት የለኝም:: በጣም ጎልተው 
የሚታዩትና ድጋፍም የሚደረግላቸው አይነስውራንና 
መስማት የተሳናቸው ናቸው:: ወደእኛ ሲመጣ አካታች 
ይባላል ነገር ግን ምንም ነገር የለም:: በየጊዜው ስልጠና 
ሰልጥኑ ይባላል ነገርግን  ለእኛ ስልጠና አይደለም 
የሚጠቅመን:: ይልቁንም እንደማንኛውም ማህበረሰብ 
የምንማርበት፣ የምንሠራበት፣ በቴክኖሎጂ ታግዘን 
ሰው የምንሆነውን ሁኔታ ነው ሊመቻችልን የሚገባው 
ይላሉም::

ትምህርት ሚኒስቴር እስከ አሁን ለእኛ ምን 
እያደረገ ነው:: የትኛውም ሚኒስቴር መስሪያ ቤት 
ይሁን ሌላ ሁሉንም አካል ጉዳተኞች በእኩል ቢያዩ፤ 
የመማር የመሥራት ዕድሎች ቢመቻቹ መንግሥትም 
እንደ ተደራራቢ የአካል ጉዳት ከሌላው በተለየ ሁኔታ 
ትኩረት ሊሰጥና ሊያግዝ ይገባል:: ለምሳሌ  የጆሮ 
ማዳመጫ (ሂሪግ ኤድ ) ይዘው የሚመጡ የውጭ 
ዜጎች አሉ፤ ግን መሣሪያው ሊደርሰው የሚገባው ለዚህ 
ማህበር ነበር፤ ነገር ግን ለግለሰብ ነው የሚሸጠው፤ 
በየመጋዘን እየተቀመጠ ነው የሚበላሸው፤ በመሆኑም 
ቴክኖሎጂው ማን ጋር ነው መድረስ ያለበት የሚለውን  
ለይቶ ማወቅና በአግባቡ ማዳረስ ይገባልም ሲሉ 
ወይዘሪት ሮማን ያስገነዝባሉ:: 

          ሌቦች በማህበሩ ላይ 
ሐምሌ 10 ቀን 2014 ዓ.ም ሌሊት ላይ ከካርተር 

ሴንተር የተበረከተላቸው ላንድ ክሩዘር መኪና 
አራቱም ጎማዎቹ እስከ ቸርኬያቸው የተወሰዱ ሲሆን፤ 
ሚኒባሱም ተወስዶ በክትትል ተይዞ ወደማህበሩ 
ተመልሷል::  መስኮቶች ተሰባብረው ኮምፒዩተር 
ፎቶኮፒ ማሽኖችና ሌሎች ንብረቶችም በሌባ ሊወሰዱ 
ችለዋል:: ማህበሩ በሌለው አቅምም በተለይም 
የተሰባበሩበትን በርና መስኮቶች ለማስጠገን በርካታ 
ወጪንም ለማውጣት ተገዶ ነበር:: ምናልባት ሌቦች 
ይህንን አስነዋሪ ሥራ ሲሠሩ የአካባቢው ማህበረሰብ 
መተባበር ቢችል ኖሮ እኛም አንዘረፍም፣ አጥፊዎችም 
ይያዙ ነበር:: ነገር ግን ይህ አልሆነም:: በዚህም በጣም 
ኀዘን ይሰማኛል ይላሉ::

           የቤተሰብ ሁኔታ 
‹‹የምኖረው ከእናቴ ጋር ነበር፤ በቅርቡ ግን ከዚህ 

ዓለም በሞት ተለይታለች፤ እናቴ ለእኔ ሁሉም ነገሬ 
ነበረችና ከአካል ጉዳቴ ይበልጥ የእናቴ ሞት  በጣም 
ጎድቶኛል:: ምንም እንኳን መስማትና ማየት ለተሳነው 
ለእንደኔ ዓይነቱ ብቻ መኖር ከባድ ቢሆን እየኖርኩ 
ያለሁት ግን ብቻዬን ነው:: ወደትዳር አልገባሁም፤ 
መጀመሪያም አይነስውራን ማህበር ስሠራ እከፋ ፤ 
አለቅስ ነበር:: ደስተኛም አልነበርኩም፤ ከዚያም በኋላ 
አባታችን ከሞተ በኋላ እናቴን ለማገዝ ብዙ አደርግ 
ነበር:: በመጨረሻ ግን ማህበሩ ሲመጣ  ሁሉም ነገሬ 
ለማህበሩ ሰጠሁና ራሴን ማዳመጥ ተውኩ:: አሁን እናቴ 
ስትሞት ቤተሰብ አለመመስረቴ፣ ልጅ አለመውለዴ 
እየተሰማኝ ነው፤ በር እንኳን ሲንኳኳ ሰምቶ የሚከፍት 
ልጅ ማጣቴ ያሳዝነኛል ፤ ግን ያው የቴክኖሎጂ 
መሣሪያን እየተጠቀሙ መኖር ይቻላል ብዬ ራሴን 
አሳምኛለሁ» ይላሉ:: 

               ቀጣይ ህልም    
ይህ ማህበር በዚህ መልኩ መቋቋሙና እዚህ 

ደረጃ መድረሱ ለእኔ ትልቅ ደስታን የሰጠኝ ነገር ነው:: 
መሰሎቼ እኔ የደረስኩበት ደረጃ እንዲደርሱ፤ ሁሉም 
ከሰው ጥገኝነት ወጥተው ራሱን እንዲችልና እንጀራ 
እንዲበላ  ነው የምፈልገው:: በጠቅላላው ጥሩ ነገር 
ሠርቼ ማለፍ ምኞቴ ነው ይላሉም:: 



አዲስ ዘመን   እሁድ ኅዳር 18 ቀን 2015 ዓ.ም

ባህልና ቱሪዝም 
ኢኮኖሚ

ገጽ 8

ገመቹ ከድር 

ኢትዮጵያ የጥንታዊ  ስልጣኔ  ባለቤትነቷን 
የሚያረጋግጡ የበርካታ ቅርሶች፣ ታሪኮች፣ባህሎችና 
የተፈጥሮ ሀብቶች ባለቤት መሆኗ ይታወቃል፤ የሰው ዘር 
መገኛ “ምድረ ቀደምት” በመባል ትታወቃለች፤  አያሌ 
ባህሎች፣ ቋንቋዎች መገኛም፣ የውብ የተፈጥሮ ሀብቶች 
ባለቤትም ናት፤ እነዚህ ሁሉ እምቅ ሀብቶች ሀገሪቱን 
በዓለም ሰፊ የቱሪዝም ሃብት ካላቸው ሀገሮች ተርታ 
ያሰልፏታል:: 

ሀገሪቱ ይህን ሁሉ ሃብት በጉያዋ ይዛ ብትገኝም፣ 
ቀደም ባሉት ጊዜያት በሚፈለገው መንገድ የቱሪስት 
መስህቦችን በማስተዋወቅና ለገበያ በማቅረብ ፣ 
አዳዲስ መዳረሻዎችን በማልማትና ነባሮቹን ጠብቆ 
በማቆየት ረገድ በቂ የሚባል ሥራ አልተሰራም፤ በዚህ 
ሳቢያም ሀገሪቱ ከዚህ እምቅ ሀብት ተጠቃሚ ሳትሆን 
ኖራለች::  መላው ዓለም “የኛ” የሆኑትን፣ የማንነትና 
የሉዓላዊነታችን መገለጫዎቻችንን በበቂ ሁኔታ ማወቅ 
የሚችልበት ሁኔታ ሳይፈጠር ቆይቷል።

ችግሩ በዚህ ብቻ አላበቃም፤ “ባለቤቱ ያቀለለውን 
አሞሌ ባለእዳ አይቀበለውም” እንደሚባለው የአገራችን 
አባባል በልዩ ልዩ የቱሪዝም መስህቦች (በርቀትም ይሁን 
በዙሪያችን የሚገኙትን) የቱሪስት መስህቦች የአገር 
ውስጥ ጎብኚዎች ተመልክተው በራሳቸው ቅርስ፣ ታሪክ፣ 
ተፈጥሯዊ ስፍራ እንዲደመሙ  ለማድረግ የሚከናወነው 
ተግባር እጅግ ደካማ ሆኖ ቆይቷል። ይህ ችግር በዋነኝነት 
“የኛ” የሆኑት ሃብቶቻችንን እንዳናውቅ ከማድረጉም 
ባለፈ ማህበራዊና ኢኮኖሚያዊ ጠቀሜታዎቻቸውን 
ተረድተን ልዩ ጥበቃና እንክብካቤ እንዳናደርግላቸው 
አርጎንም ቆይቷል። በእነዚህና በመሳሰሉት ችግሮች ሳቢያ 
የቱሪዝም ዘርፉም ክፉኛ ተጎድቶ ኖሯል:: 

ባለፉት ጥቂት አመታትም ግን በቱሪዝም ዘርፉ 
ላይ ጉልህ ለውጦች መታየት ጀምረዋል:: መንግስት 
በአስር አመቱ የሀገር በቀል ኢኮኖሚ ማሻሻያ መሪ እቅዱ 
የኢኮኖሚው ምሰሶ ብሎ ከያዛቸው አምስት ግዙፍ 
ዘርፎች መካከል የቱሪዝም ዘርፉ አንዱ ተደርጓል:: 

ይህን ተከትሎም መዋቅራዊ ማሻሻያዎች የተደረጉ 
ሲሆን ፣ ቴሪዝም ሚኒስቴር ራሱን ችሎ በሚኒስቴር ደረጃ 
ተደራጅቷል:: የፌዴራል መንግስት በቱሪዝም ዘርፉ ላይ 
ጉልህ ለውጥ ሊያስከትሉ የሚችሉ ፕሮጀክቶችን በአዲስ 
አበባና በክልሎች እያካሄደ ይገኛል:: በአዲስ አበባ ሶስት 
ግዙፍ ፕሮጅክቶች ተገንብተው ወደ ስራ ገብተዋል:: 
እነዚህ የቱሪዝም መስህቦች የከተማዋን ገጽታ በወሳኝ 
መልኩ መቀየር የቻሉ ሲሆን፣ በአሁኑ ወቅት በከፍተኛ 
ሁኔታ እየተጎበኙ ይገኛሉ:: በክልሎችም በገበታ ለሀገር 
ፕሮጀክት በጎርጎራ፣ በወንጪና በኮይሻ ግንባታዎች 
እየተካሄዱ ይገኛሉ::

ክልሎችም የቱሪዝም መስህቦችን በማስተዋወቅ፣ 
በማልማትና ለገበያ በማቅረብ በኩል የየራሳቸውን 
ተግባሮች እያከናወኑ ይገኛሉ:: በዘርፉ አዳዲስ የአሰራር 
ስርዓት ለመዘርጋትና በዘርፉ ፈጣን እድገት ለማስመዝገብ 
እየሰሩ ከሚገኙ ክልሎች መካከል የኦሮሚያ ክልላዊ 
መንግሥት አንዱ ነው። ክልሉ ከቅርብ ጊዜ ወዲህ 
በክልሉ የሚገኙ የቱሪዝም መስህቦችን ከማልማት፣ 
ከማስተዋወቅና ከመጠበቅ ባሻገር አዳዲስ መዳረሻዎችን 
ለመፍጠር እየተንቀሳቀሰ መሆኑን መረጃዎች 
ያመለክታሉ። በዚህ ዓመትም የቱሪዝም ዘርፉ በክልሉ 
ልዩ ትኩረት የተሰጠው ስለመሆኑ የሚያመላክቱ 
እንቅስቃሴዎችንም መመልከት እየተቻለ ነው። 

ባሳለፍነው የጥቅምት ወር “ምስራቅ ሃረርጌን 
የቱሪዝም መዳረሻ ስፍራ ማድረግ” የሚል ግብን በመያዝ 
በአካባቢው የሚገኙትን የቱሪዝም ሃብቶችና መስህቦች 
ክልሉ ያስተዋወቀበት ሁኔታም ለእዚህ በአብነት 
ይጠቀሳል። በዚሁ ወቅት ክልሉን የጎብኚዎች ምርጫ  
ለማድረግ በሚያስችሉ ጉዳዮች ላይ ምክክር ተደርጓል። 
የኢፕድ ሪፓርተርም በስፍራው ተገኝቶ  የቱሪዝም 
መስህቦችንም የመቃኘት እድል አግኝቷል፤ መድረኮቹንም 
ተከታትሏል። 

‘’አዲስ እሳቤ ለቱሪዝም ‘’ በሚል መሪ ቃል 43ኛው 
የአለም ቱሪዝም ቀን በኢትዮጵያ ለ35ኛ ጊዜ መከበሩ 
ይታወቃል:: የኦሮሚያ ክልልም ይህን ቀን ለ18ኛ 
ጊዜ ከጥቅምት 27 ጀምሮ  በክልሉ የሚገኙ የቱሪስት 
መስህቦችን በመጎብኘት፣ በሀረር ከተማ የፓናል ውይይት 
በማካሄድ ከባለድርሻ አካላትና ከህብረተሰቡ ጋር 

ምሥራቅ ሀረርጌን የቱሪዝም መዳረሻ የማድረግ ግብ

በመምክር ቀኑን በክልል ደረጃ አክብሮታል:: 
የኦሮሚያ ክልላዊ መንግስት ቱሪዝም ቢሮ ኃላፊ አቶ 

ሁሴን ፈይሶ በክልል ደረጃ በምስራቅ ሀረርጌ በተከበረው 
አለም አቀፍ የቱሪዝም ቀን በአል ላይ እንደገለጹት ፤ በዓሉ 
ህብረተሰቡ ባህላዊ እሴቶቹንና የቱሪዝም መስህቦቹን 
ተገንዝቦ እንዲንከባከብ የሚያደርግ ነው:: 

እንደ ሀገር የኢኮኖሚ ዘርፉን ለማሳደግ ከተቀመጡ 
አቅጣጫዎች አንዱ የቱሪዝም ኢንዱስትሪን በማሳደግ 
የገቢ ምንጭ ማድረግ የሚለው መሆኑን አቶ ሁሴን 
ጠቅሰው፣  የሚዳሰሱና የማይዳሰሱ የቱሪስት መስህቦችን  
በማስተዋወቅና በመንከባከብ ህብረተሰቡ ማግኘት 
የሚገባውን አገልግሎት እንዲያገኝ ለማድረግ በዜግነት 
አገልግሎት የተጀመሩ ሥራዎች ተጠናክረው መቀጠል 
እንዳለባቸው አስገንዝብዋል::  

የምሥራቅ ሀረርጌ ዞን አስተዳዳሪ ወይዘሮ ሚስኪ 
መሐመድ በበኩላቸው እንዳሉት፤ የበዓሉ መከበር 
ህብረተሰቡ  የቱሪዝም ሀብትን በመጠበቅ፣ በማልማት 
ማህበራዊና ኢኮኖሚያዊ ተጠቃሚነቱን ለማረጋገጥና 
ትልቅ ሚና አለው:: በኦሮሚያ ክልል ምስራቅ ሀረርጌ ዞን 
ለቱሪዝም መስህብ የሚሆኑ ታሪካዊ ቦታዎች፣ ከመቶ 
በላይ የዱር እንስሳት ዝርያዎች የሚገኙበት ደን፣ ትክል 
ድንጋዮች ፣ ከ27 በላይ የሚሆኑ የማዕድን ሀብቶች፣ 
በአካባቢው ከሚገኙ ቁሳቁስ የተሰራ 250 ዓመት እድሜ 
ያለዉ መኖሪያ ቤትና 1ሺ416 ዓመት ያስቆጠረ ጥንታዊ 
መዝጅድ  ይገኛሉ::   

በዞኑ ከሚገኙ የቱሪስት መስህቦች መካካል ሀረማያ 
ሐይቅ አንዱ መሆኑን የጠቀሱት ወይዘሮ መኪያ፤ ሀይቁ 
ለ17 ዓመታት ደርቆ እንደነበር አሰታውሰዋል:: በዜግነት 
አገልግሎት ተሳትፎ በተሠራ የአረንጓዴ አሻራ ሥራ  ሀይቁ 
መመለሱን ተናግረው፣ በአሁኑ ወቅትም በሀይቁ ዙሪያ 
ለሚገኙ እንስሳት የተለመደውን አገልግሎት እየሰጠ 
እንደሚገኝ ነው ያስታወቁት፤  የአካባቢው ወጣቶችም 
በሀይቁ አካባቢ ተደራጅተው እየሰሩ መሆናቸውን 
ተናግረዋል:: ሀይቁን በላቀ ደረጃ የቱሪዝም መዳረሻ 
ለማድረግ የተጀመሩ ሥራዎች ተጠናክረው መቀጠል 
እንዳለባቸውም አስገንዝበዋል:: 

 ከአፍሪካ በኢትዮጵያና በታንዛኒያ ብቻ የሚገኝ 
የዝሆን ዝርያ በባቢሌ ዝሆን መጠለያ እንደሚገኝም 
አስተዳዳሪዋ ተናግረው፣ ይህም  የሀገር ውስጥና የውጪ  
ጎብኝዎችን ትኩረት በመሳብ ከቱሪዝም ዘርፉ ተጠቃሚ 
ለመሆን ምቹ ሁኔታ እንደሚፈጥርም ነው ያመለከቱት:: 
ህብረተሰቡ በአካባቢው የሚገኙ የቱሪዝም ሀብቶቹን 
እንዲንከባከብም ጥሪ አቅርበዋል :: 

ከቱሪዝም ዘርፍ የሚጠበቀውን ገቢ ለማሳደግ 
በኦሮሚያ ባህልና ቱሪዝም ቢሮ 321 ዋሻዎችን ለቱሪዝም 
አገልግሎት ለማዋል የሚያስችል ጥናት ይፋ ተደርጓል:: 
በኦሮሚያ ክልል ባህልና ቱሪዝም ቢሮ የዋሻ ጥናት 
ባለሙያ ናስር አህመድ ለቱሪዝም ሀብት የሚውሉ 
ዋሻዎች ለሚፈለገው አገልግሎት እንዲውሉ ለማድረግ 
ከዉጭ  ሀገራት ዋሻ ጥናት ባለሙያዎች ጋር የ321 
ዋሻዎች መረጃ መሰብሰቡን ገልጸዋል :: 

እንደ አቶ ናስር ገለጻ፤ በጥናቱ መሰረት ለ200 ዋሻዎች 
ካርታና ፕላን ተሰርቶላቸዋል:: አብዛኞቹ  በምስራቅና 

ምዕራብ ሀረርጌ ነው የሚገኙት:: ሌሎቹ በደቡብ ምዕራብ 
ሸዋ መልከ ቁንጡሬ አካባቢ ፣ ሰሜን ሸዋ ፣ ወለጋ፣ ግምቢ 
ደምቢዶሎ እንደሚገኙ ጥናቱ አመላክቷል:: 

ኢትዮጵያ በዋሻ ሀብት ከአፍሪካ ቀዳሚ ናት ያሉት 
አቶ ናስር፤ አሁን ጥናት ከተደረገባቸው አካባቢዎች 
በምስራቅ ሀረርጌ አንድ ወረዳ ብቻ 55 ዋሻዎች 
መኖራቸውን ተናግረዋል:: በክልሉ ይህን ያህል ዋሻዎች 
መገኘታቸው ክልሉ በዋሻ ሀብት ቀዳሚ መሆኑን ያሳያል 
ብለዋል::  ከዚህም በተጨማሪ ከክርስትና እምነት ጋር 
ተያይዞ በአብያተ ክርስቲያናት አካባቢ በሚገኙ 80 ሰው 
ሰራሽ ዋሻዎች ላይ ጥናት መካሄዱን ገልጸው፣ እስከ አሁን 
ድረስ ለ53ቱ ዋሻዎች ካርታና ፕላን ተሰርቶ እየተጠናቀቀ 
እንደሚገኝ ገልጸዋል :: 

እንደ ባለሙያው ገለጻ ፤ ክልሉ ከተፈጥሮዋዊና ሰው 
ሰራሽ ዋሻዎች በተጨማሪ በዋሻ ዉስጥ የተጻፉ፣ የተቀረጹ 
ቅርሶችና ጥንታዊ ታሪኮች (prehistoric painting and 
rock art ) ሀብት መኖራቸውን በጥናቱ ተረጋግጧል :: 
ምስራቅ ሀረርጌ በዋሻ ውስጥ በተጻፉ ጥንታዊ ታሪኮች 
ትታወቃለች:: በክልሉ ከሚገኙ የተቀረጹ ቅርሶችና 
ጥንታዊ ታሪኮች በ126ቱ ላይ ጥናት በማካሄድ ለ60ዎች 
ካርታና ፕላን ተሰርቶላቸው  በመጠናቀቅ ላይ ይገኛሉ:: 

ቀይ፣ ነጭና ጥቁር ቀለማት ያላቸው የፀሀይ ፣ 
ከዋክብት፣ ጨረቃ ፣ ፍየል ፣ ዝሆን ፣ ቀጭኔ፣ ግመል  
ስእሎች  በተለያዩ ቦታዎች መገኘታቸው ቦረና እና 
በሬንቱማ ጎሳ አኗኗር ዘይቤያቸው ወንድማማቾች 
መሆናቸው ከማሳየቱም በላይ አካባቢው በደን ተሸፍኖ 
እንደነበር አመላካች ነው:: በኦሮሚያ ለቱሪስት መስህብ 
ሊውሉ ከሚችሉ ዋሻዎች በተጨማሪ ለኢንዱስትሪ 
ግብዓት የሚሆኑ፣ ለማዕድን ምርት፣ ለመድሃኒትነትና 
ለፊዚዮትራፒ አገልግሎት የሚዉሉ የተፈጥሮ ሀብቶችም 
ይገኛሉ::

ጥናቱ በመሬት ዉስጥ የሚገኙ ተፈጥሮአዊና ሰው 
ሰራሽ ሀብቶች መገኛ ቦታዎችን በማሳየት ለጎብኝዎች 
ተጨባጭ መረጃ ለማቅረብ፣ ለሀገር ብሎም ለአፍሪካም 
ትልቅ ጠቀሜታ አለው :: በዋሻና ከዋሻ ጋር በተያያዙ 
ሀብቶች  ህብረተሰቡን ተጠቃሚ ለማድረግ በሚደረገው 
ጥረትና በከፍተኛ ትምህርት ተቋማት ጥናትና ምርምር 
ለሚያደርጉ ባለሙያዎች ጥናቱ ትልቅ ጠቀሜታ አለው 
ብለዋል :: 

በምሥራቅ ሀረርጌ ከሚገኙ የተለያዩ የቱሪዝም 
መዳረሻ ስፍራዎች በተጨማሪ  በክልሉ ተግባራዊ እየሆነ 
ያለው ባህላዊ የግጭት አፈታት ዘዴም ሌላኛው የቱሪዝም 
ዘርፉ ትሩፋት ነው:: የአካባቢውን ባህልና እሴቶች 
ለማልማት በተከናወኑ ሥራዎች ህብረተሰቡ ጊዜውንና 
ሀብቱን ሳያባክን ለግጭቶች ወይም ለውዝግቦች 
መፍትሄ እንዲያገኝ እየተደረገ ይገኛል :: በክልሉ ባህላዊ 
ፍርድ ቤቶችን በማቋቋም ህብረተሰቡ በመደበኛ ፍርድ 
ቤት ሊደርስበት የሚችለውን የጊዜና የሀብት ብክነት 
በማስቀረት በማህበራዊና ኢኮኖሚያዊ አገልግሎቶች 
ተጠቃሚ  እንዲሆን እየተደረገ ነው::  

የምዕራብ ሸዋ ባህልና ቱሪዝም ጽህፈት ቤት ኃላፊ 
ወይዘሮ ሸንኮሬ እንዳለ እንደገለጹት፤ ቢሮው በአዲስ 
እሳቤ አዳዲስ ሃሳቦችን በማፍለቅ የህብረተሰቡን ባህላዊ 

እሴቶች በማሳደግ ለማህበራዊና ኢኮኖሚያዊ አገልግሎት 
ለማዋል እየሰራ ነው:: ባህላዊ ፍርድ ቤቶችን በማቋቋም 
ተስፋ ሰጪ  ተግባሮች እየተከናወኑ መሆናቸውንም 
ወይዘሮ ሽንኮሬም ይናገራሉ::  ባህላዊ ፍርድ ቤቶች 
በማቋቋም ህብረተሰቡ በአካባቢው  ፍትህ እንዲያገኝ 
እየተደረገ ነው፤ ፍትህ ለማግኘት በመደበኛ ፍርድ ቤት 
የሚያባክነውን ጊዜና ሀብት ለመታደግ እያስቻለ  ነው:: 

ባህላዊ የፍትህ አሰጣጥ ሂደቱ የህብረተሰቡን 
መሰረታዊ እሴቶች  መሰረት ያደረገ መሆኑን ጠቅሰው፣ 
ዳኝነቱ ከሀሰተኛ ምስክርነቶች የጸዳ እንዲሆን ለማደረግ 
እንደሚያስችልና በህበረተሰቡ ዘንድ ዘላቂ ሰላም ለማስፈን 
ትልቅ ሚና እንዳለው አስታውቀዋል::  ከማህበራዊና 
ኢኮኖሚያዊ ጠቀሜታው ባሻገር የመደበኛ ፍርድ 
ቤቶችን ጫና እንደሚቀንስም ነው የጽህፈት ቤት ሃላፊዋ 
ያመለከቱት:: ሰላም ከሰፈነ ለልማት አስቻይ ሁኔታዎችን 
እንደሚፈጥር ገልጸው፣ እስከ አሁን በተከናወነው ተግባር 
ዞኑ ካሉት 590 ቀበሌዎች በ557ቱ ቀበሌዎች የመጀመሪያ 
ደረጃ ባህላዊ ፍርድቤት ማቋቋም ተችሏል ብለዋል::

በባህላዊ ፍርድ ቤቶች ችግሮችን በእርቅ 
መፍታት የሚቻልበት ሁኔታ መኖሩን ጠቅሰው፣ 
ይህም የህብረተሰቡን ማህበራዊ ኑሮ በማጠናከር 
በኢኮኖሚው ዉስጥ ሁሉም የበኩሉን አስተዋጽኦ 
እንዲያበረክት አንደሚያደርግ ተናግረዋል:: ጽህፈት  
ቤቱ ከፍትህ ተቋማት ጋር በመሆን ስራውን አጠናክሮ 
እንደሚያስቀጥል አረጋግጠዋል::  

“የህበረተሰቡን ባህላዊ እሴቶች  በማሳደግ 
ህብረተሰቡን ተጠቃሚ  ለማድረግ ዘርፉ ድጋፍ 
ይፈልጋል” ያሉት ሃላፊዋ፣ ስራውን መሬት ለማስያዝ 
ሚዲያው የህበረተሰቡን ባህላዊ እሴቶች ለህብረተሰቡና 
ለሌላው ለማስተዋወቅ ለመንከባከብ የበኩላቸውን 
አስተዋጽኦ እንዲያበረክት ጥሪ አቅርበዋል :: 

የብሻን ጉራቻ ከተማ ባህልና ቱሪዝም ጽህፈት 
ቤት ኃላፊ ወይዘሮ የኔነሽ ኢደዓ በበኩላቸው 
ጽህፈት ቤቱ በከተማው ከሚገኙ  ሶሰት ቀበሌዎች  
አንድ መጀመሪያ ደረጃ ባህላዊ ፍርድ ቤትና አንድ 
ደበርሳ (ይግባኝ የሚባልበት) ፍርድ ቤት በማቋቋም 
አገልግሎት እየሰጠ መሆኑን ይገልጻሉ :: ፍርድ ቤቱ 
ህብረተሰቡ ፍትህ ፍለጋ ወደ ሻሸመኔ ሲመላለስ ጊዜና 
ሀብት እንዳያባክን አድርጓል ነው የሚሉት:: ከዚህም 
በተጨማሪ ወጣቱ ትውልድ ባህላዊ እሴቶቹንና 
ታሪኩን ተረድቶ እንዲያድግ በዜግነት አገልግሎት 
መጻህፍት በመሰብሰብ የንባብ ባህል በማዳበር 
የህብረተሰቡን ተጠቃሚነት  ለማረጋገጥ እየተሰራ 
መሆኑን ጠቅሰዋል:: 

የኦሮሞ ህዝብ እሴት በሆነው የእሬቻ ስነስርዓትም 
ህብረተሰቡ ባህላዊ እሴቶቹን የሚያስተዋውቅበት 
ሁኔታ መፈጠሩን ተናግረዋል:: ባህላዊ ስርአቱ 
በከተማው ከሚኖሩ ህብረተሰቦች ጋር ያለው ትስስርና 
አቃፊነት የታየበት ሁኔታ መኖሩን ገልጸዋል :: በከተማዋ 
ያሉት የቱሪዝም ሀብቶች በርካታ መሆናቸውን 
ጠቅሰው፣  ከተማዋን ምቹ የቱሪስት መዳረሻ 
ለማድረግ የሚመለከታቸው አካላት አስፈላጊውን ድጋፍ 
እንዲያደርጉ ጥሪ አቅርበዋል:: 

ከፓናል ውይይቱ ተሳታፊዎች በከፊል

ሳምንቱን በታሪክ
ስፖርት እና መዝናኛ

አዲስ ዘመን   እሁድ ኅዳር 18 ቀን 2015 ዓ.ም

ዋለልኝ አየለ

የደርግ ጥቁር ታሪክ የሆነው የ60ዎቹ ግድያ
ለሺህ ዘመናት የኖረውን ንጉሣዊ ሥርዓት 

አሽቀንጥሮ በመጣል አዲስ አብዮት የፈጠረው 
ወታደራዊው የደርግ መንግሥት ሙስና እና 
ሌብነትን አጥብቆ በመፀየፍ፣ ከምንም በላይ 
ደግሞ በቆራጥ አገር ወዳድነቱ ሥርዓቱን የታገሉት 
ጠላቶቹ ሳይቀር ይመሰክሩለታል፡፡ ‹‹ባለአባት›› 
በሚል ኋላቀር አስተሳሰብ የጌታ እና ሎሌ ሥርዓት 
የነበረበትን ገርስሶ መሬትን ለአራሽ ገበሬ በመሥጠቱ 
በድሃው ማህበረሰብ ሲመሰገን ኖሯል፡፡ 

በእነዚህ ሁሉ ጥሩ ሥራዎቹ ውስጥ ግን ስሙ 
በመጥፎ እንድነሳ ያደረጉት ጥቁር ታሪኮች አሉት። 
ከእነዚህ ጥቁር የደርግ ታሪኮች አንዱ እና ዋነኛው 
የ60ዎቹ ጀኔራሎችና ከፍተኛ ባለሥልጣናት ግድያ 
ነው፡፡ ‹‹አብዮት ልጆቿን በላች›› እየተባለ ይገለጻል።

በዛሬው ሳምንቱን በታሪክ ዓምዳችን ከ48 
ዓመታት በፊት በዚህ ሳምንት ኅዳር 14 ቀን 1967 
ዓ.ም የተፈጸመውን የ60ዎቹን የጦር መኮንኖችና 
ከፍተኛ ባለሥልጣናት ግድያ  እናስታውሳለን፡፡ 
በዋናነት የፍሰሐ ያዜን ‹‹የኢትዮጵያ የአምስት ሺህ 
ዓመት ታሪክ ቅጽ 2›› መጽሐፍ፣ አዲስ ዘመን ጋዜጣ 
እና የሌተናል ኮሎኔል ፍስሃ ደስታ ‹‹አብዮቱና 
ትዝታዬ›› መጽሐፍ ምንጮቻችን ናቸው፡፡ 

ጀኔራል አማን ሚካኤል አንዶም የደርግ ሊቀ 
መንበር ሆነው ከተሾሙ ጊዜ ጀምሮ በደርጉ አባላት 
መካከል መስማማት አልነበረም፡፡ ይባስ ብሎ 
ወደለየለት ስድድብና አተካራ ውስጥ ገቡ፡፡ ሻለቃ 
መንግሥቱ ኃይለማርያምም ስለ ጀኔራል አማን 
ጉዳይ ለመወያየት የደርጉን አባላት ሰበሰቡ፡፡ ከዚሁ 
ጎን ለጎንም ከአንደኛው ብርጌድ ስድስተኛ ክፍለ ጦር 
የተውጣጡ ወታደሮች ጀኔራል አማንን በቁጥጥር 
ስር እንዲያውሉ ቢታዘዙም ‹‹እንዴት አማንን 
በሚያህል ጀግና ላይ አፈሙዝ እናነጣጥራለን? … 
አናደርገውም!›› ብለው እምቢታቸውን ገለፁ፡፡ 

በዚህ ምላሽ ክፉኛ የደነገጠው ደርግ ጦሩ 
አፈሙዙን ወደ ደርግ ሊያዞር እንደሚችል ስጋት 
ቢገባውም የመጣው ይምጣ በማለት በቅርብ 
የተገኙ የደርግ ጥበቃ ኮማንዶዎችን ከጥቂት የቡድኑ 
አባላት ጋር በማጣመር በሻለቃ ዳንኤል አስፋው 
መሪነት ወደ አማን መኖሪያ ቤት ላከ፡፡ ጀኔራል አማን 
እጅ እንዲሰጡ ቢጠየቁም ፈቃደኛ ባለመሆናቸው 
ከነሻለቃ ዳንኤል ጋር ተኩስ ገጠሙና የተወሰኑትን 
ገድለው በመጨረሻ ተገደሉ።

ከደርግ አባላት ጋር ስብሰባ ተቀምጠው የነበሩት 
ሻለቃ መንግሥቱ የጀኔራሉን መገደል ሲሰሙ 
አጀንዳውን በቁጥጥር ስር ወዳሉት የንጉሰ ነገሥቱ 
ባለስልጣናት ጉዳይ አዞሩት፡፡ (እርሳቸው ግን 
በደርግ አባላት ተገድጄ ነው አጀንዳውን ያነሳሁት 
ብለዋል)

‹‹አማን አንድ ወታደር ነው፤ የእርሱ ጉዳይ ትልቅ 
አጀንዳ አይደለም፤ ይልቅ የነዚያን ደም መጣጮች 
ጉዳይ ዳር ሳናደርስ ከዚህ አዳራሽ አንወጣም›› ያሉት 
ንዑስ የደርግ አባላት ደርግ በቁጥጥር ስር ያዋላቸው 
የቀዳማዊ ኃይለ ሥላሴ መንግሥት ባለስልጣናት 
ስማቸው እየተጠራ ‹‹በለው … ይገደል … ይሙት 
…›› በሚል የወታደሮች ፍርድ የስብሰባው አዳራሽ 
ድብልቅልቁ ወጣ፡፡

ብዙዎችን አስገርሞና አሳዝኖ የነበረው ‹‹በለው 
… ይገደል … ይሙት …›› ሲሉ የነበሩት ንዑስ የደርግ 
አባላት ብዙዎቹን ታሳሪዎች በስምም በመልክም 
የማያውቋቸው መሆኑ ነው፡፡ በእርግጥ ብዙዎቹ 
ታሳሪዎች በሙስና የነቀዙ ግለሰቦች እንደነበሩ 
የታሪክ ፀሐፍት ያስረዳሉ፡፡ ነገር ግን ለኢትዮጵያ 
ሀገራቸው የደከሙ እንደነአክሊሉ ሀብተወልድ 
ያሉ ብርቅዬ ሰዎችም ከታሳሪዎቹ መካከል ነበሩ፡
፡ በሙስና የነቀዙት ግለሰቦች ክስም ቢሆን 
ጉዳያቸውን ለመመርመር በተቋቋመው መርማሪ 
ኮሚሽን በኩል መጣራት ይገባው ነበር የሚሉ 
ብዙዎች ናቸው፡፡ 

እንግዲህ በዚህ ዓይነቱ አሳዛኝና አስደንጋጭ 
ውሳኔ 52 የቀዳማዊ ኃይለ ሥላሴ መንግሥት 

ባለስልጣናትና 8 የደርግ አባላት(ባለስልጣናት) 
ሞት ተፈረደባቸውና ተገደሉ፡፡ 

በነገራችን ላይ ኮሎኔል መንግሥቱ ኃይለማርያም 
‹‹ትግላችን›› በሚለው መጽሐፋቸው ላይ ስለ 
ጀኔራል አማን ሚካኤል አንዶም በሚያትተው ርዕስ 
ጥፋቱን ወደ ጀኔራሉ ወስደውታል፡፡ እርሳቸው 
የሚሉት ጀኔራሉ ኤርትራን ለማስገንጠል ሲያሴሩ 
ደርሸባቸዋለሁ ነው፡፡ በአንድ ስብሰባ ላይም 
ኤርትራን ለማስገንጠል እንደሚሰሩ በግልጽ 
የተናገሩት ነው ብለው የጀኔራል አማን ሚካኤል 
አምዶን ንግግር በመጽሐፋቸው ላይ አስፍረዋል፡፡ 

ያም ሆነ ይህ አብዮት ልጆቿን ትበላለች 
የሚለው እውን ሆና የጦር ልምድ፣ የዲፕሎማሲ 
ልምድ እና የፖለቲካ ልምድ ያላቸውን ሁሉ 
የአብዮቱ ሰይፍ አረፈባቸው፡፡ 

እነዚህ 60 የጦር መኮንኖች እና ከፍተኛ 
ባለሥልጣናት የተገደሉት በተለያየ ምክንያት ነው።፡ 
ኃይላቸውን ከህግ አግባብ ውጭ ተጠቅመዋል 
በሚል ውንጀላ የተገደሉ ባለስልጣናት ጸሃፌ 
ትዕዛዝ ጠቅላይ ሚኒስትር አክሊሉ ሀብተወልድን 
ጨምሮ 17 ናቸው። ስልጣናቸውን ከህግ አግባብ 
ውጭ ተጠቅመዋል በሚል ውንጀላ ደግሞ 34 
ባለሥልጣናትና የጦር መኮንኖች ተገድለዋል፤ 
አብዛኞቹ የጦር መኮንኖች ናቸው፡፡ 

‹‹የእርስ በእርስ ጦርነት ለመቀስቀስ በተሸረበ 
ደባ እና ታላቁን የለውጥ እንቅስቃሴ ለመግታት 
በተደረገ አሻጥር›› በሚል 5 የተገደሉ ሲሆን 
ሦስቱ ካፒቴን ናቸው፡፡ ‹‹ለመስሪያ ቤት የተገባን 
ቃል ኪዳን ባለመጠበቅ እና በጦር ኃይሉ ውስጥ 
ክፍፍል ለመፍጠር ሙከራ ማድረግ›› በሚል 
ውንጀላ ጀኔራል አማን ሚካኤል አንዶምን 
ጨምሮ ሦስት ሰዎች ተገድለዋል፡፡ በነገራችን ላይ 
በተለምዶ ‹‹60ዎቹ›› እየተባለ ይጠራ እንጂ በታሪክ 
መዛግብት ላይ የተገኙት ቁጥሮች ሲደመሩ 59 ነው 
የሚሆነው።

ጸሐፌ ትዕዛዝ ጠቅላይ ሚንስትር አክሊሉ 
ሀብተወልድ በደርግ ታጣቂዎች ከመገደላቸው 
ቀደም ብለው ኅዳር 14 ቀን 1967 ዓ.ም እንዲህ 
ብለው ነበር፡፡ ‹‹እኛን በመግደል ኢትዮጵያን 
ከድህነቷ የምታወጧት ከሆነ፣ ድርጊታችሁን 
እንደ ታላቅ በረከት በፀጋ እንቀበላለን››  ኢትዮጵያ 
ከድህነት ወጣች ወይ? የሚለውን ለታሪክ ፍርድ 
እንተወው! 

ባለሥልጣናቱ የተከሰሱበት ጉዳይ ሳይነገራቸው 
ክስ ሳይመሠረትባቸው ለወራት በእስር ቆይተዋል። 
ኅዳር 14 ቀን 1967 ዓ.ም ግን የደርግ አባላት እና 
ንዑስ ደርግ በመባል የሚታወቁ በታላቁ ቤተ 
መንግሥት ተሰበሰቡ። በስብሰባው የደርጉ 
ተቀዳሚ ሊቀመንበር ጀነራል አማን አንዶም ግን 

አልተገኙም። 
በባለሥልጣናቱ ላይ አንዳችም ክስ 

ሳይመሠረትባቸው ደርግ ራሱ ከሳሽ ራሱ ፈራጅ 
ሆኖ ሥልጣኑን ተጠቅሞ በዚሁ ቀን በስብሰባ 
የግድያ ውሳኔ አሳለፈባቸው። በ60ዎቹም የቀድሞ 
ባለሥልጣናት ላይ የግድያ እርምጃው የተወሰደው 
ከርቸሌ ተብሎ በሚታወቀው እስር ቤት ግቢ 
ውስጥ ሲሆን፣ አስከሬናቸውም እዚያው እንዲቀበር 
ተደርጎ ዘመድም እንዳይጠይቅ ተከልክሏል። 

በዚህ እርምጃ ሁለት ጠቅላይ ሚኒስትሮችን 
ጨምሮ አገረ ገዢዎች የካቢኔ ሚኒስትሮችና 
የጦር ጄኔራሎች ያለፍርድ ውሳኔ ነው የተገደሉ። 
‹‹ያለምንም ደም ኢትዮጵያ ትቅደም›› ሲል የነበረው 
ደርግ በትረ ሥልጣኑን እንደጨበጠ ‹‹በደም 
ተጨመላለቀ›› የሚል ወቀሳ ሲሰነዘርበት ኖረ፡፡ 

ግድያውን አስመልክቶ የተለያዩ አስተያየቶች 
ተሰንዝረዋል። የሌተናል ኮሎኔል መንግሥቱ 

ኃይለማርያም ትዝታዎች 
በሚል ገነት አየለ በጻፉት 
መጽሐፍ ላይ የግድያ 
እርምጃውን ለመውሰድ አስቀ 
ድሞ የተያዘ አጀንዳ እንዳልነበር 
ኮሎኔል መንግሥቱ ገልጸዋል። 
‹‹ማንም አመነም አላመነም እኔ 
የምናገረው እውነ ቱን ነው፤ 
በበኩሌ የተወሰደውን እርምጃ 
አልደገፍኩትም፤ ሌሎችም 
የደርግ አባላት በስልሳዎቹ 
ግድያ ሊጠየቁ አይገባም፤ 
ምክንያቱም በተቆጡ በተናደዱ 
የንኡስ ደርግ አባላት ድምጽ 
ተውጠን በዚያ ውስጥ 
ተዘፍቀን የተላለፈ ውሳኔ 
በመሆኑ። እኛ የተነሳንለትና 
ቆመንለት የነበረው ዓላማ 
ይሄ አልነበረም። ያንን የመሰለ 
ውሳኔ ለመወሰን አላሰብንም 
ነበር።›› ብለዋል። የዚያን እለት 
ብቸኛው አጀንዳ የጀነራል 

አማን ጉዳይ እንደነበረም ጠቅሰው፣ ስለ ኃይለስላሴ 
መንግሥት ባለሥልጣኖች የሚል ነገር ጨርሶ 
አልበረም ተብሏል፡፡ ችግሩ ኮሎኔል መንግሥቱ 
በዚያ ጉዳይ ላይ ‹‹አድርገነዋል›› ይላሉ ወይ 
የሚለው የማመን አለማመን ጉዳይ ነው፡፡ 

በደርግ ዘመን ምክትል ፕሬዚዳንት የነበሩት 
ፍስሃ ደስታ ‹‹አብዮቱና ትዝታዬ›› በሚል 
መጽሐፋቸው እንዳሰፈሩት፤ ኮሎኔል መንግሥቱ 
ጉባዔውን በሊቀመንበርነት መምራት ብቻ ሳይሆን 
አጀንዳውን አዘጋጅተው አቅርበዋል ሲሉ ጽፈዋል። 
ኮሎኔል መንግሥቱ ኅዳር 13 ቀን 1967 ዓ.ም 
የእስርና የአብዮታዊ እርምጃ ደብዳቤ ጽፈዋል። 
በኮሎኔል መንግሥቱ ኃይለማርያም ስምና ፊርማ 
የተጻፈው ይህ ደብዳቤ ‹‹በቀድሞ መንግሥት 
ባለሥልጣናት ላይ የተላለፈውን ከፍተኛ የፖለቲካ 
ውሳኔ ተግባራዊ ስለማድረግ ይመለከታል›› በሚል 
የተጻፈ ነው። 

በዚሁ ደብዳቤ ለ54 ሰዎች መቀበሪያ ጉድጓድ 
እርምጃው  በሚወሰድበት ቦታ በዶዘር እንዲቆፈር 
ታዝዟል፤ እርምጃው 

የሚወሰድባቸው ባለሥልጣናት ዝርዝርም 
ተለይቷል። ኮሎኔል መንግሥቱ አንዳሉት ሳይሆን 
በእስረኞቹ ላይ ውሳኔ ለማሳለፍ ነው ኅዳር 14 ቀን 
1967 ዓ.ም ስብሰባ የተካሄደው። 

ከጠቅላይ ሚኒስትር አክሊሉ ሀብተወልድ 
በመጀመር የካቢኔ ሚኒስትሮች፣ ጠቅላይ ገዥዎች፣ 
የማስታወቂያ ሚኒስቴር ባልደረቦች፣ የንጉሡ 
ባለሥልጣናት ስማቸው ሲጠራ ተሰብሳቢዎቹ 
በወሬ ወይም በአሉባልታ የሰሙትን እየተናገሩ 
ድምጽ መስጠቱ ቀጠለ። ሃምሳ ዘጠነኛው ተራ 
ሲደርስ በቃ የሚል ስለተሰማ ሰብሳቢው ለዛሬ 
እዚህ ላይ እናበቃለን፤ የቀሩ ካለ ሌላ ጊዜ ይታያል 
በማለት የድምጽ መስጠት ሂደት ቆመ ሲሉ 
በመጽሐፋቸው አስፍረዋል።

ያም ሆነ ይህ ሁሉም ያመኑት ነገር ቢኖር 
60ዎቹ መገደላቸውን ነው፡፡ የተገደሉት ሰዎች 
ደግሞ በየዘርፉ ልምድ እና እውቀት የነበራቸው 
ናቸው፡፡ እንዲህ አይነት ታሪኮችን ስናስታውስ 
ዋና ቁም ነገሩ ከስህተቶች ለመማር ነው፤ አኩሪ 
የሆኑ የአባቶቻችንን ጀግንነትና ጥበብ ደግሞ 
እንድናስቀጥላቸው ነው። እንደ ዓድዋ፣ ጉራዕ፣ 
ጉንደት፣ ካራማራ የመሳሰሉ የድል ታሪኮቻችንን 
በኩራት ስንናገራቸው እንደ ሰገሌ ጦርነት 
እና የ60ዎቹ አይነት የእርስበርስ ግድያዎችን 
ደግሞ ከስህተቶቻችን እንድንማርባቸው ነው፡፡ 
ምክንያቱም የ60ዎቹ ግድያ የደርግን ታሪክ ጥላሸት 
ቀብቶታል፡፡ 

በአኩሪ ታሪኮቻችን እንኩራ፤ ከስህቶቻችን 
እንማር! 

የዝነኞች ገጽ  
ስፖርት እና መዝናኛ

              አዲስ ዘመን   እሁድ ኅዳር 18 ቀን 2015 ዓ.ም

በኢትዮጵያ የሙዚቃ ኢንደስትሪ ውስጥ የማይሞት 
ስም ካላቸው ድምጻውያን መካከል ይጠቀሳል፡፡ እሱ 
ካለፈ ዓመታት ቢቆጥሩም ሙዚቃዎቹ ዛሬም ድረስ እንደ 
አዲስ የሚደመጡ ሙዚቃዎች ናቸው፡፡ ብዙ የሙዚቃ 
ልሂቃንም የእሱ የዜማ መንገድ እና ሙዚቃዎች ዋጋቸው 
በጣም ከፍ ያለ እንደሆነ ይናገራሉ፡፡ የዛሬው ትውስታችን 
ታላቁ ድምጻዊ ታምራት ሞላ ላይ ያተኮረ ነው፡፡  

አርቲስት ታምራት ሞላ በ1936 ዓም ከአባቱ ከፊት 
አውራሪ ሞላ ዘለለው እና ከእናቱ ከወይዘሮ አበራሽ የኔነህ፤ 
በጎንደር ከተማ ተወለደ። በ1953 ዓም የ17 አመት ጎረምሳ 
ሲሆን ከጎንደር ወደ አዲስ አበባ ከአጎቱ ጋር በመምጣት 
በክቡር ዘበኛ የልጅ ወታደር በመሆን የሙዚቃውን አለም 
ጉዞውን አሃዱ ብሎ ጀመረ።

በ1955 ዓም አብዛኛውን የሙዚቃ ህይወቱን 
ያሳለፈበትን የምድር ጦር ሰራዊትን የተቀላቀለው 
አርቲስት ታምራት፤ ሃገራዊ፣ ማህበራዊ እና ፍቅርን 
መሰረት ያደረጉ ሙዚቃዎችን ከመጫወቱ ባለፈ ድራማ 
እና ቴአትርን ምክንያት አድርጎ መድረክ ላይ መቆም 
መቻሉን ታሪኩ ያስረዳል። በተለይም ትግላችን በሚል 
ቴአትር በመሪ ተዋናይነት ከመጫወቱም ባለፈ፥ የበርካታ 
ዜማዎች ድርሰትን ቀምሮ ለህዝብ አቅርቧል። በሃገር 
ፍቅር ቴአትር ቤት ለረጅም ጊዜ በድምጻዊነት ያገለገለው 
አርቲስት ታምራት፥ ከ50 ዓመታት በላይ ባስቆጠረው 
የሙዚቃ ህይወቱ ከአድማጭ ጆሮ የማይጠፉና የማይረሱ 
ሙዚቃዎችን ተጫውቷል።

ታምራት ከተጫወታቸው ሙዚቃዎች መካከል 
አብዛኞቹ ዛሬ ላይ በምሽት ክበቦች ወጣት ድምጻውያን 
ይጫወቷቸዋል፡፡ ከእነዚህም መካከል ታምሜ ተኝቼ ፤ 
ስንዋደድ ፤ የሾላ ፍሬ ነሽ ፤ በምን ቃል ላስረዳሽ ፤ ማን 
ነበረ ቆንጆ እና ሌሎችም ይጠቀሳሉ፡፡ አርቲስት ታምራት 
በተለያዩ ሃገራዊ ተሳትፎዎች ላይ ኪነ ጥበቡን በመወከል 
በሙያው ሃገሩን አገልግሏል። በተለይም በኢትዮ-ኤርትራ 
ጦርነት ወቅት ከሙያ አጋሮቹ ጋር በመሆን በአውደ 
ውጊያው ተገኝቶ የጦር ሰራዊቱን ሲያበረታታ ነበር። 
በወቅቱ 

እናት ኢትዮጵያ ሀገራችን
ያላንቺ ምን አለን ህይወታችን
ብዙ ሺ ዘመናት ተከብረሽ የኖርሽው
በጀግኖች አባቶች አጥንት የታጠርሽው
በእኛም ደም ውስጥ አለ ያባቶች ጀግንነት
ፈጽሞ አይናጋም የኢትዮጵያ አንድነት
ታምራት ተጫውቶት በህዝብ ዘንድ እጅግ ተወዳጅ 

ከሆኑት ሙዚቃዎች መካከል አንዱ ነው፡፡ ዛሬም ድረስ 
በህዝብ ዘንድ ተወዳጅ ከሆኑት መካከል ታምሜ ተኝቼ 
የተሰኘው ሙዚቃም ተጠቃሽ ነው፡፡ ይህ ሙዚቃ 
በቅንብሩ ለዳንስ የተመቸ በመሆኑ በወቅቱም ዛሬም 
እየተደነሰበት ይገኛል፡፡

ታምሜ ተኝቼ ትላንትና ሌሊት
በህልሜ መጥተሽብኝ ዓይኔ ሲንከራተት
እኔም ወዳንቺ እመለከትና
ይፈሳል ዕምባዬ ሆዴ ይባባና
አልጋዬንም ዘልቆ ትራሴን በሙሉ
በዕምባ ወንዝ ራሰ አንድም ሳይቀር ሁሉ
ታምሜ ተኝቼ ትላንትና ሌሊት 
በህልሜ መጥተሽብኝ ዓይኔ ሲንከራተት
በቅንብሩ እጅግ የላቀውና ከዝነኛው የሮህ ባንድ 

ጋር በመሆን የተጫወተው ፍቅሬ በምን ቋንቋም እንዲሁ 
ሌላኛው ተወዳጅ ሙዚቃው ነው፡፡ ይሄ ዘፈን የወጣው 
በደርግ ዘመን በ1977 ዓ ም በድርቅ ለተጎዱ ወገኖች ገቢ 
ማሳበሰቢያ እንዲሆን ተብሎ በተሰራው ‹‹የብሩህ ተስፋ 
እሸት›› የሚል ርዕስ በተሰጠው አልበም ውስጥ ከሌሎች 
ታላቅ ድምጻውያን ሙዚቃ ጋር በጋራ በመሆን ነበር፡፡

ፍቅሬ በምን ቋንቋ በምን ቃል ላስረዳሽ
አብሮሽ ኗሪው ልቤ አንቺን እንዳልከዳሽ 
እያለ በዚያ ልብን በሚሰረስር ዜማ ሲጫወተው ስሜቱ 

የማይነካ ሰው የለም፡፡ አንዳንድ የታምራት ሙዚቃዎች 

ታምራት ሞላ
አቤል ገ/ኪዳን ደግሞ መሰረታዊ የህይወትን ሀቅ የሚያስታውሱ ናቸው፡

፡ በእርግጥም ወርቃማ ሙዚቀኛ የሆነው በነዚህ ዜማዎቹ 
ነው፡፡ ለዚህም ጥሩ ማሳያ ስንዋደድ ነው

ስንዋደድ ከልባችን
መሞት ኑሯስ ለካ መሀላችን
በማለት ስብከት የሚመስለውን መሰረታዊ የህይወት 

ሀቅ በቆንጆ ሙዚቃ ለህዝብ አድርሷል፡፡ ታምራት 
በሙዚቃዎቹ ለሀገሩ የሚመኘውን ነገርም እንዲሁ 
በዜማው ገልጧል፡፡ በእድገት በህብረት ዘመቻ ወቅት 
የተጫወተው ሙዚቃ ለዚህ ምስክር ነው፡፡

‹‹በህይወት ግቡ በህይወት
ዘመቻ የምትሄዱ ለእድገት በህብረት
እውቀት የጠማውን- ከርታታ ገበሬ
እንድትመግቡት -የጥበብን ፍሬ
እዚህ ላይ ነውና -የለውጡ ቁምነገር
ደንቆሮ እንዲሰማ -ዲዳው እንዲናገር
አድባር ትቀበላችሁ- ወገን ይደግፋችሁ
በደስታ በሆታ -እንደሸኘናችሁ
በሳቅ በፈገግታ- እንቀበላችሁ….!
በህይወት ግቡ በህይወት..
ዘመቻ የምትሄዱ ለእድገት በህብረት
ወንዞች ለጋረዱት ገጠሬው ባላገር
ድልድዩን ስሩና -እንደልቡ ይሻገር
እሰፈሩ ድረስ- በፍጥነት ሂዱና
ደረስንልህ በሉት- ከተፍ በሉና!..››
ዶ/ር ጥላሁን ገሠሰ ስለ ታምራት ሞላ ምን ብሎ ነበር?
“ስለ ታምራት ብጠየቅ የቱ ነው ጫፉ የቱስ ነው 

መጨረሻው በአጠቃላይ ፍቅር ነው። እንደማስታውሰው 
ታምራትና አለማየሁ እሸቴ የ1954 ዓም የክቡር ዘበኛ 
ቅጥረኞች ናቸው። ታምራት በትርፍ ሰዓቱም አዲስ አበባና 
ሹፌሮች ሆቴል ይሰራ ነበር። ሁላችንም አሪዞና ክለብ 
እንሰራ ነበር። በዚህ ወቅት አንድ የመንግስት ሰራተኛ የሆነ 
ሰው ሌላ ቦታ መስራት ሰለማይችል በጣም እየተሳቀቅን 
እርስ በርሳችን በመሸፋፈን ነበር የምንሰራው። ሌላው 
የማይረሳው በዚሁ ወቅት ታምራት ደሞዜ ወደ 347 ብር 
ተቆራርጦ እንዲደርሰኝ ተከራክሮ ያስጨመረልኝ እሱ 
ነው። ታምራት ለኔ ብቻ አይደለም ለሁሉም ወንድሞቹ 
ተቆርቋሪ የሆነ ወንድም ነው። እኔማ ደሞዝ ይጨመርልኝ 
ስል አለቆቼ የጠየቁኝ ዲግሪ ነው። እባካችሁን እንደውም 
በአዲስ ዘመን ጋዜጣ ላይ ሁለት ስንኝ ጽሁፍ እንድጽፍ 
ይፈቀደልኝና ዲግሪዬን ህዝቡ ይሰጠኝ ብዬ በተናገርኩ 
እስር ቤት ገብቼ ነበር። በዚህ ሰዓት ታምራት እኔን 
ለማስወጣት ያልገባበት ቦታና ያልቆፈረው ጉድጓድ 
ያልሄደባቸው ባለስልጣናት ጋር አልነበሩም። 

ኮሎኔል ሞላልኝ አማቹ ስለበሩ፤ እንዴት እንደዚህ 
ያደርጉታል ብሎ በአማርኛ ለመስደብ “ግርማዬ ተገፎ 
ካሳን ጠራሁኝ ሞላጎደል ሆኖ እያበሳጨኝ” እያልን 
ወደ ንፋስልክ አካባቢ ባትሪሲዮን ቦታ ላይ እንጫወት 
ነበር። ኮረኔል ሞላልኝ በመነጽራቸውና በባርኔጣቸው 
ተሸፋፍነው መጥተው ያስተውላሉ። በኋላም በጥፊ. . . 
በርግጫ. . . ፍዳችንን አሳይተውን ነበር። እንዲህ እንዲህ 
እያልን እሱ ሲያዝ እኔ ስሰራ እኔ ስያዝ እሱ ሲሰራ ብዙ ነገር 
አሳልፈናል። አንድ ሰሞን መኪና የገዛሁ አካባቢ መኪናዬ 
ውስጥ ትራስ ፣ አንሶላና ፍራሽ ነበር ይዤ የምዞረው። 
ምክንያቱም ተደብቄ ነበር የምሰራው ትርፍ ስራ እንደሆነ 
በአደባባይ መስራት አንችልም። ምናልባት ለምን ሃብታም 
አልሆናችሁም? እንባል ይሆናል። ችግራችንን ግን እኛው 
እራሳችን ነን የምናውቀው። 

ለአሁኖቹ ትውልዶች ቀደምትና ፈር ቀዳጆች ነን ብንል 
የተሳሳትኩ አይመስለኝም። ከተሳሳትኩም እታረማለሁ። 
በኋላም መከረኛው ታህሳስ ሲመጣ ልንለያይ ሆነ። ከጦሩ 
ጋር ወደ ኦጋዴን ሊልኩት ሆነ። በዚህ ወቅት ነበር ከሻለቃ 
ወንድሙ ዘውዴ እና ሻለቃ ተስፋዬ መኩሪያ እንዲሁም 
እኔም ጭምር በመሆን ኮሎኔል አሽኔንና ሻለቃ ደስታን 
መክረንና አሳምነን ከጦሩ ውስጥ እንዲቀር ተደረገ። 
እግዚአብሔር ይስጣቸው፤ እኔና ታምራት አብረን ብዙ 
ክፉና ደግ ቀኖችን አሳልፈናል። መጠጥ የሚባል እንኳን 
አያውቅም። የሱ መጠጥ ውሃ ነው። ይቅርታ አድርጉልኝና 

እኔ ብቻዬን በጣም ብዙ እጠጣ ነበር። እንዲህ ያለ ጥንቃቄ 
የሚወስድ ሰው እንኳን ያመዋል ብዬ አላስብም ነበር። 
ለካ ወንድሜ ተይዞ ነበር። ሌላው እሱም ወታደር ነበር 
እኔም ለሁለት ዓመት ወታደር ነበርኩ። ታምራት በጦር 
ሜዳውም ሆነ በሌሎች ቦታዎች ላይ ከወንድም ወንድ 
እና ሞራል ያለው ሰው ነው። ለወገኖቹም ተቆርቋሪ ጥሩ 
አርቲስት ነው። እኔ ለታምራት እችኑ ያለችህን አንድ ሃገር 
ፈጣሪ ፍቀድልኝና ልግዛህ ቢለኝ አሜን ብዬ የምቀበል 
ሰው ነኝ። ታምራት ለኔ ልጄም ወንድሜም ጓደኛዬም 
ነው። ይሄው ነው ብዬ ሚዛን ላይ ማስቀመጥ አልችልም። 
በአጠቃላይ መለኪያዬ ነው።”

ማህሙድ አህመድስ ምን ብሎ ነበር?
«ስለታምራት ለመጀመር ቢከብድም እኔ መቼም 

ሁላችሁም እንደሰማችሁትና በታሪክም እንደምታውቁት 
አሪዞና ክለብ ውስጥ ወጥ ቤት እሰራ ነበር። በ1954ዓም 
ነው አባታችን ፣ ወንድማችን ፣ የጉሮሮ መክፈቻችንና 
አምባሰደራችን የሆነው ጥላሁን ገሰሰን ጨምሮ ታምራት 
ሞላ፣ አባይ በለጠ ፣ እሳቱ ተሰማ ፣ ተፈራ ካሳ ፣ አሰፋ 
ሚካኤልና የመሳሰሉት በመሆን እየመጡ በሚጫወቱበት 
ወቅት ነው የተዋወቅነው። በኋላም ክቡር ዘበኛ 
በምንቀጠርበት ወቅት በነ ታምራትና በሌሎቹም ዘፋኞች 
ስራ በመዝፈን ነበር ያለፍኩት። ከዛን ጊዜ ጀምሮ ይሄው 
እስከ ዛሬ ወዳጆች ሆነናል። ታምራት በጣም ጠንካራ 
ሰው ነው። ነገርን በትክክል በጭንቅላቱ አስቦ የሚመልስ 
መካሪ ፣ እስኪ እንነጋገር የሚል ሰው አክባሪ ነው። ሌላው 

ይቅርና እርስ በርሳችንም ብንሰዳደብና ብንኮራረፍ 
ገበናችን ግን ወደ ውጪ አይወጣም። ትንሹም ትልቁም 
ለታምራት እኩል ናቸው። መቼም ወታደር ቤት ያለን 
ሰዎች ሲቪሎችም ብንሆን ወታደር ነን። ለትንሹም 
ለትልቁም «አቤት ጌታዬ ነው» እርስ በርሳችንም ቢሆን 
መሃሙድዬ ሲለኝ «አቤት ጌታዬ» ታምራትዬ ስለው 
“አቤት ጌታዬ” ነው የሚለኝ። ይህንን ለልጆቻችን ሁሉ 
ሳይቀር አውርሰነዋል።” ብሏል።

ለኢሳት ቴሌቪዥን አስተያየቱን የሰጠው አርቲስት 
ዳምጠው አየለ እርሱ በሚቀጠርበት ጊዜ የሙያ ገምጋሚው 
አርቲስት ታምራት እንደነበር ገልጾ፣ ለ30 አመታት ያክል 
ሳይለያዩ በምድር ጦር አገልግሎት መስጠታቸውን 
አውስቷል። እኛ የምንሰራው ለአገር፣ ለሙያ ፍቅር እንጅ 
ለሌላ አልነበረም ያለው አርቲስት ዳምጠው፣ አርቲስት 
ታምራት ሞላ ኩሩ፣ ሽቅርቅር ፣ ንጹህ እና ከሰዎች ጋር 
መኖር የሚችል ነበር ብሎአል። ምድር ጦርን ምድር ጦር 
ካሰኙት አርቲስቶች መካከል ታምራት አንዱ እንደነበርም 
ተናግሯል፡፡

ታምራት ያረፈው በተወለደ በ69 አመቱ ሲሆን 
ካጋጠመው የካንሰር ህመም ሙሉ በሙሉ በሚባል መልኩ 
ማገገሙን አንጋፋው ድምጻዊ በአንድ ቃለመጠይቅ ወቅት 
አሳውቆ የነበር ሲሆን ህመሙ አገርሽቶበት ከዚህ አለም 
በሞት ተለይቷል። የአርቲስት ታምራት የቀብር ስነስርአት 
የካቲት 03/2005ዓም በቅድስት ስላሴ ካቴደራል 
ተፈጽሟል። አርቲስት ታምራት ባለ ትዳር እና የ3 ወንድ 
እና የ2 ሴት ልጆች አባት ነበር።

ዓለም አቀፍ
አዲስ ዘመን   እሁድ ኅዳር 18 ቀን 2015 ዓ.ም

የደቡብ ሱዳን መንግስት አማጺ ቡድኖች ድርድሩን 
“ለጦርነት ጊዜን መግዣ” እየተጠቀሙ ነው በሚል 
ከሰላማዊ ድርድር ራሱን አግልሏል።ሀገሪቱ በሮም 
ካቶሊካዊ ማህበር አደራዳሪነት የሚካሄደውን ውይይት 
አማጺዎች ለጦርነት ጊዜ መግዣ እየተጠቀመበት ነው 
በሚል  ድርድሩን አቋርጧል፡፡ለአምስት ዓመታት 
የዘለቀውን የእርስ በርስ ጦርነት ይቋጫል የተባለው 
እኤአ የ2018 የሰላም ስምምነትን ያልተፈራረመው ሁለቱ 
ወገኖች በሮም ካቶሊካዊ ማህበር አደራዳሪነት የተካሄደ 
ነው ተብሏል።

ድርድሩ በፈረንጆቹ በ2019 የተጀመረ ቢሆንም 
በደቡብ የሀገሪቱ ክፍል ያለውን ሁከት መግታት 
አልቻለም። ይሁን እንጂ መንግስትና አማጺዎች በጥር 
2020 የተኩስ አቁም ስምምነት ፈርመዋል።የደቡብ ሱዳን 
የፕሬዝዳንት ጉዳዮች ሚኒስትር ባርናባ ማሪያል ቤንጃሚን 
ከቀናት በፊት በጻፉት ደብዳቤ መንግስት “በሮም የሰላም 
ድርድር ላይ ተሳትፎውን አግዷል” ብለዋል።

 “በአገራችን ዘላቂ ሰላም ለማምጣት ከተቃዋሚ 
ቡድኑ ጋር ጠንከር ያለ ውይይት ለማድረግ በዝግጅት 
ላይ እያለን ይህ ቡድን ውይይቱን ለጦርነት ጊዜ መግዣ 
እየተጠቀመበት እንደሆነ ደርሰናል” ብለዋል።መንግስት 
ባለፈው ዓመት ከድርድሩ ራሱን አግልሎ የነበረ ሲሆን 
ከቡድኖቹ አንዱ የሆነው ግንባር በደቡብ የሀገሪቱ ክፍል 
ያላሰለሰ ጥቃት ፈጽሟል ሲል መክሰሱን አል አረቢያ 
ዘግቧል።

በነሐሴ ወር ግን ውይይቶችን ለመቀጠል ዝግጁ ነኝ 
ብሏል።በፈረንጆቹ 2011 ሱዳን ነፃነቷን ካገኘች በኋላ ወደ 
400 ሽህ የሚጠጉ ሰዎችን የገደለው የእርስ በርስ ጦርነትን 
ጨምሮ የአለም አዲሲቷ ሀገር በከባድ አለመረጋጋት 

ደቡብ ሱዳን ከአማጺ ቡድኖች ጋር 
ስታደርግ የነበረውን የሰላም 

ድርድር አቋረጠች

ቻይና ለአለም ሰላም ከሰሜን 
ኮሪያ ጋር እሰራለሁ አለች

ቻይና ከሰሜን ኮሪያ 
ጋር ለአለም ሰላምና ደህንነት 
በጋራ መስራት እንደምትፈልግ 
አስታወቀች።ፕሬዚዳንት ሺ ጂንፒንግ 
ለሰሜን ኮሪያው መሪ ኪም ጆንግ ኡን 
በላኩት ደብዳቤ ቤጂንግ አሁንም 
የፒዮንግያንግ ዋነኛ አጋር መሆኗን 
አረጋግጠዋል፡፡

የቻይናው ፕሬዚዳንት ሺ 
ጂንፒንግ ለሶስተኛ ጊዜ የኮሚኒስት 
ፓርቲ ሊቀመንበር ሆነው 
መመረጣቸውን ተከትሎ ከሰሜን 
ኮሪያው መሪ ኪም ጆንግ ኡን 
ለደረሳቸው የደስታ መግለጫ ምላሽ 
ልከዋል።  አሜሪካ የሰሜን ኮሪያን 
የኒውክር ሙከራ የማስቆም አቅም 
ያላቸው ሩሲያ እና ቻይና ናቸው አለች

ሺ በመልዕክታቸው ሀገራቸው አሁንም ከሰሜን 
ኮሪያ ጋር በቀጠናው ብሎም በአለም ሰላምና ብልፅግናን 
ለማረጋገጥ እንደምትሰራ ማረጋገጣቸውን የሰሜን 
ኮሪያ ብሄራዊ የቴሊቪዥን ጣቢያ ዘግቧል።አለም 
በየጊዜው ባልተጠበቁ ሁነቶች እየተለዋወጠች ቢሆንም 
ከፒዬንግያንግ ጋር ያለን ወዳጅነት አይለወጥም ብለዋል 
ፕሬዚዳንቱ።ሰሜን ኮሪያ ወደ ጎረቤቶቿ ደቡብ ኮሪያና 
ጃፓን ሚሳኤል ደጋግማ ባስወነጨፈች ማግስት ነው 
ቻይና የትብብር እጇ እንደማይታጠፍ ያስታወቀችው።

ፒዮንግያንግ አሜሪካ መድረስ የሚችል አህጉር 
አቋራጭ ሚሳኤል ከማስወንጨፏ ከቀናት በፊት 
የአሜሪካው ፕሬዚዳንት ጆ ባይደን የቻይና አቻቸውን 
በኢንዶኔዥያ ባሊ ፊት ለፊት ሲያገኙ ቤጂንግ ወዳጇን 
አደብ እንደምታስገዛ አምናለሁ ብለው ነበር።የሰሜን 
ኮሪያን ፀብ አጫሪነት በኢኮኖሚም ሆነ በፓለቲካው 
ቁልፍ አጋሯ የሆነችው ቻይና ታስቆም ዘንድ የተጠየቁት 

ጂምፒንግ የሰጡት ምላሽ ግን እንደሚፈልጉት አልሆነም።
ለኪም ጆንግ ኡን በላኩት ደብዳቤም ስለሚሳኤልና 

ኒዩክሌር ፓለቲካ ምንም አላሉም።የህዳር 18ቱን አህጉር 
አቋራጭ ሚሳኤል ሙከራ ተከትሎ የፀጥታው ምክር 
ቤት በጠራው ስብሰባም ቻይና ከሌላኛዋ የፒዮንግያንግ 
አጋር ሩስያ ጋር የውግዘት ደብዳቤው ውስጥ ስማቸውን 
አላስገቡም ።ይህ የሁለቱ የሰሜን ኮሪያ ወዳጆችን ተግባር 
አሜሪካ ስታጣጥለው ይደመጣል።

በሰሜን ኮሪያ ላይ ተጨማሪ እርምጃዎች እንዳይወሰዱ 
ቤጂንግና ሞስኮ በፀጥታው ምክርቤት ያላቸውን ድምፅን 
በድምፅ የመሻር መብት ያለአግባብ እየተጠቀሙበት 
መሆኑን በማንሳትም ትሞግታለች።በበርካታ አለም አቀፍ 
የማዕቀብ እርምጃዎች እግር ተወርች ለታሰረችው ሰሜን 
ኮሪያ አሁንም ቻይና እና ሩስያ የማይቋረጥ አጋርነታቸውን 
እየገለፁ ነው።ሰሜን ኮሪያ ከ90 በመቶ በላይ የንግድ 
ትስስሯን ከቻይና ጋር ማድረጓም ለዚህ እንደ ማሳያ 
ይነሳል።

ተሰቃይታለች።በፕሬዚዳንት ሳልቫ ኪር እና ምክትላቸው 
ሪክ ማቻር መካከል ከተደረሰው የሰላም ስምምነት በኋላ 
ሀገሪቱ የተፈጥሮ አደጋዎችን እና የምጣኔ-ሀብት ቀውስን 
አስተናግዳለችም።

 የፖለቲካ ሽኩቻው ለተጨማሪ ብጥብጥ እና 
በስምምነቱ ላይ የሚደረገውን መሻሻል እያደናቀፈ 
ነውም ተብሏል። በዚህ ወር መጀመሪያ ላይ የተባበሩት 
መንግስታት ድርጅት ወደ ስምንት ሚሊዮን የሚጠጉ 
ሰዎች ወይም ሁለት ሶስተኛው የሀገሪቱ ህዝብ ለከባድ 
ረሃብ የተጋለጡ መሆናቸውን አስጠንቅቋል ሲል የዘገበው 
አል ዐይን ነው።

የደቡብ ሱዳን የፕሬዝዳንት ጉዳዮች ሚኒስትር ባርናባ 
ማሪያል ቤንጃሚን

                                    
                                ከኢትዮጵያ አእምሯዊ ንብረት ባለስልጣን ጋር 

በመተባበር  በየአስራ አምስት ቀኑ የሚታተም

ሶሎሞን በየነ

ፓተንት (patent) ከላቲን ቃል የመጣ ሲሆን 
ትርጓሜውም ግልጽ ደብዳቤ (open letter) እንደማለት 
ነው።  ይህም የቃሉ ትርጓሜ የሚገልጸው የማይደበቅ 
ለህዝብ የሚገለጽ ጽሁፍ ወይም የደብዳቤ አይነት ማለት 
ነው። የአእምሮ ንብረት ለማስጠበቅና በስርዓቱ እንዲመራ 
ለማድረግ የወጣው አዋጅ ቁጥር 123/1987 በአንቀፅ 2(5) 
ላይ ደግሞ “ፓተንት ማለት የፈጠራ ሥራን ለማስጠበቅ 
የሚሰጥ መብት ሲሆን የፈጠራ ሥራውን ከአንድ ምርት 
ወይም የምርት ሂደት ጋር የተያያዘ ሊሆን ይችላል፡፡” በማለት 
ሲተረጉመው በአንቀፅ 2(3) ላይ ደግሞ “ ፈጠራ ማለት 
በቴክኖሎጂ መሰክ ለአንድ የተወሰነ ችግር ተግባራዊ መፍትሄ 
ለመስጠት የሚያስችል የፈጠራ ሠራተኛ ሃሳብ ነው “ በማለት 
የፈጠራን ምንነት ይገልፃል። 

ስለዚህ ከአእምሯዊ ንብረት ጥበቃ አኳያ የፈጠራ ሥራ 
(ፓተንት) ማለት በተለይም ከምርትና ከምርት ሂደት ጋር 
ተያያዥነት ያላቸውን የፈጠራ ሥራዎችን የብቸኝነት ወይም 
የባለቤትነት መብት የሚያጎናጽፍ ነው። የፈጠራ ሥራው 
በሕግ የሚጠበቅበት የተወሰነ ጊዜ አለው። የዓለም አቀፍ 
ንግድ ድርጅት (world trade organization) አንዱ ክፍል 
በሆነው TRIPS Agreement (ትሪፕስ ስምምነት) መሰረት 
የፈጠራ ሥራው የጥበቃ ጊዜው እስከ 20 ዓመት ሊደርስ 
የሚችል ነው። ሆኖም የየሀገሩ የሕግ ድንጋጌዎችና የሕግ 
አግባቦች የሚለያይ ስለሆነ የፈጠራ ሥራዎች የጥበቃ ጊዜ 
እንደሀገራቱ ይለያያል። በኢትዮጵያ ሕግ ሲታይ የፓተንት 
የጥበቃ ጊዜ 15 ዓመት የሚሰጥ ሲሆን፤ የፓተንት ሥራው ወደ 
ተግባር ተቀይሮ ሕብረተሰቡን እየጠቀመ መሆኑ ሲረጋገጥ 
ደግሞ ተጨማሪ አምስት ዓመት ይሰጠዋል። በድምሩ 20 
ዓመት የጥበቃ ጊዜ እንደሚሰጥ የሚናገሩት በኢትዮጵያ 
አእምሯዊ ንብረት ባለስልጣን የፓተንትና ቴክኖሎጂ 

ሽግግር ዳይሬክቶሬት ተወካይ ዳይሬክተር አቶ ቴድሮስ 
ንጉሴ ናቸው። ከእርሳቸው ጋርም ስለፓተንት ዶክመንት 
ምንነት፣ ጥቅምና ተያያዥ ዝርዝር ጉዳዮች በሚመለከት 
እንደሚከተለው ቆይታ አድርገናል። 

የፓተንት ጥቅሞች
ፓተንት ሁለት ዋና ዋና ጥቅሞች አሉት። አንደኛው 

የፈጠራ ባለቤቱ ላወጣው ወጪ፣ ላባከነው ጊዜና ጉልበት 
ፈጠራውን በብቸኝነት ተጠቅሞ ኪሳራውን እንዲመልስ እና 
የልፋቱን እንዲያገኝ ጥበቃ ይሰጣል። ስለዚህ የፓተንት አንዱ 
ዋነኛው ጥቅሙ የፈጠራ ሠራተኛውን መብት መጠበቅ ነው። 
ሌላኛው መንግስት ለፈጠራ ሥራው ጥበቃ ሲያደርግ የፈጠራ 
ባለቤቱ ደግሞ ፈጠራውን ለህዝብ መግለጽ አለበት። የፈጠራ 
ሥራው ሲገለጽ ህብረተሰቡ ደግሞ ፈጠራውን መነሻ አድርጎ 
የተለያዩ የፈጠራ ሥራዎችን እንዲሰራ መንገድ ይጠርጋል።     

የፓተንት ሰነድ ላይ የሚገኙ መረጃዎች
 አይነትና ጥቅም 

ለአንድ የፈጠራ ሥራ የባለቤትነት መብት ሲሰጥ 
ፓተንቱ ውስጥ የተለያዩ መረጃዎች ይካተታሉ። እነዚህ 
መረጃዎች በአራት ዋና ዋና ክፍሎች ይከፈላሉ። አንደኛው 
በፈጠራ ሰነዱ ውስጥ የቴክኒክ መረጃዎች አሉ። የቴክኒክ 
መረጃዎች ማለት ፈጠራው እንዴት ተደርጎ እንደሚሠራ 
ቴክኒካሊ የሚያሳዩ ናቸው። ሌላው ደግሞ የፓተንት ሰነድ 
ላይ የሚገኘው የሕግ መረጃዎች ሲሆን፤ ይህም ለዋቢነት 
ፓተንቱ የሕግ ጥበቃ አግኝቷል ወይስ አላገኝም የሚለውን 
ሕብረተሰቡ እንዲያውቅ ይረዳል።   በተጨማሪም የሕግ 
መረጃው ላይ የመብት ወስን ተቀምጧል። የመብት ወሰን 
ማለት ፈጠራው የተጠበቀበት የራሱ የሆነ ገደብ አለው። ከዛ 
ወሰን ውጭ አልተጠበቀም ማለት ነው። ስለዚህ ማነኛውም 
ሰው ፈጠራው ከተጠበቀበት ወሰን ውጭ በራሱ መንገድ 
መሥራት ይችላል ማለት ነው።  

ሶስትኛው በፓተንት ሰነድ ላይ የሚገኘው የንግድ መረጃ 

ነው። ይህም ከየት ሀገር ፈጠራው እንደመነጨ፣ ፈጠራውን 
ያመነጨው አካል አድራሻዎች፣ ፈጠራው በኪራይ ሊሠራ 
ይችላል ወይስ አይችልም የሚሉ መረጃዎችን የሚገልጽ ነው። 
ሌላኛው በፓተንት ሰነድ ላይ የሚገኘው የስነ ህዝብ ፖሊሲ 
መረጃ ነው። ይህም በየትኛው የቴክኖሎጂ ዘርፍ ላይ ብዙ 
የፈጠራ ሥራዎች እንደተሠሩ … ወዘተ  መረጃውን በማየት 
ፖሊሲ የሚያረቁ ወይም የሚያጠኑ አካላት መረጃውን 
ተንትነው አቅጣጫዎችን ለመንግሥት ያስቀምጣሉ። 
የፖሊሲ ተግባራትን ያከናውናሉ።	                                      

በጥቅሉ የፓተንት ሰነድ ላይ የሚገኙ መረጃዎች ዘርፈ 
ብዙ ጥቅም አሏቸው። ለአብነት የጥናትና ምርምሮችን 
ድግግሞሽ በማስቀረት የሚባክን ጊዜ፣ ወጪና ጉልበት 
ይቀንሳል። ሌላው በፓተንት የሕግ መረጃዎች ላይ በግልጽ 
የፈጠራ ሥራው የሕግ ጥበቃ እንደተሰጠው ወይም 
እንዳልተሰጠው ስለተቀመጠ የፈጠራ መብት ጥሰት 
በማወቅም ሆና ባለማወቅ እንዳይፈጸም ይረዳል። ሌላው 
ደግሞ ለሌሎች ፈጠራ ሥራዎች መነሻ ወይም መሠረት 
በመሆን ፈጠራዎች እንዲሻሻሉና እንዲዘምኑ ያደርጋል። 
አዳዲስ የፈጠራ ሥራዎች እንዲበራከቱና የቴክኖሎጂ ሽግግር 
እንዲመጣ ያስችላል። እንዲሁም መረጃው ሕብረተሰቡ 
በየትኛው የቴክኖሎጂ መስክ ላይ ነው የሚሠራው የሚለውን 
በመለየት ፍላጎቱን ለማወቅ ይረዳል።  

የፓተንት መረጃዎችን ከየት እናገኛለን?
የፓተንት መረጃዎች ከተለያዩ መረጃ ቋቶች (data 

base) ይገኛሉ። አንደኛው ማነም ሰው በነጻ ያለክፍያ 
በየነመረብ ላይ ገብቶ መረጃዎችን ማግኘት ይችላል። በዚህም 
በየነመረብ ላይ ከ100 ሚሊዮን በላይ የፓተንት መረጃዎችን 
በነጻ ማግኘት ይቻላል። ይህም ዓለም አቀፍ የአእምሮ 
ንብረት ተቋም የራሱ የሆነ መረጃ ቋት አለው። በዚህ የመረጃ 
ቋት ውስጥ ከተለያየ የዓለም ክፍል የሚመዘገቡ የፓተንት 
ዶክመንቶች አሉ። እዛ ፕላት ፎርም (የመረጃ ክፍል) ላይ 

  የፓተንት (patent) ምንነትና ጥቅሞች
መረጃዎቹን ማገኘት ይቻላል። ሌላው ደግሞ አህጉራዊ 
እንደ አውሮፓ የፓተንት ቢሮ፣ የአፍሪካ ቀጠናዊ የአእምሮ 
ንብረት ቢሮ (ARIPO)   ወ.ዘ.ተ የሚባሉ አህጉራዊ የፓተንት 
ቢሮዎች አሉ። ከዚህ ባሻገር እንደ አሜሪካ፣ ካናዳ፣ ኢትዮጵያ 
ወ.ዘ.ተ የመሳሰሉ ሀገራዊ የፓተንት ጥበቃ ሚሰጡ ቢሮዎች 
አሉ። ከነዚህ ድረገጽ ላይ ገብቶ የነጻ መረጃዎችን አግኝቶ 
መማር፣ ማንበብ እንዲሁም ዕውቀቱን አይቶ መሥራትና 
ማምረት ይቻላል።    

ሌላው የፓተንት መረጃዎችን በክፍያ የምናገኝባቸው 
የመረጃ ቋት አሉ። እነዚህ እንደማንኛውም ኦን ላይን ላይ 
ክፍያ ተከፍሎ እንደሚገኙ መረጃዎች ተከፍሎ የሚታዩ 
ናቸው። እንደ ፓትስ ቤዝና  ፓትስ ማፕ የሚባሉ የመረጃ 
ቋት አሉ። ከነዚህ የመረጃ ቋት ውስጥ ሲገባ የማስከፈያ ሂደት 
አለ። በዛ ሂደት ፈጠራውን ገዝቶ መጠቀም ወይም የፈጠራ 
መረጃውን ማግኘት ይቻላል። 

የፓተንት መረጃ አፈላለግ ሂደት 
በክፍያና ከክፍያ ነጻ መረጃ ከሚገኝባቸው የመረጃ 

ቋቶች ላይ በመግባት የፈጠራ መረጃዎችን ማግኝት ይቻላል። 
የመረጃ ቋቱ ላይ የፈጠራ ዕርዕሶችን፣ የሠራውን ሰው ስም፣ 
ተቋም ወ.ዘ.ተ በማስገባት የፈጠራ ሥራውን መረጃ ማግኘት 
ይቻላል። ሌላኛው የተሠሩ የፈጠራ ሥራዎች የተለያየ ዘርፍ 
አላቸው። አጠቃላይ ከ”A” እስከ “H” ድረስ በስምንት 
የቴክኖሎጂ ዘርፎች (Classifications) የተሠሩ የፈጠራ 
መረጃዎች የሚገኙበት ክፍሎች አሉ። ለምሳሌ የ”A” ዘርፍ 
የምግብና የመድሃኒት ጉዳዮችን የሚመለከት የፈጠራ 
መረጃዎችን የምናገኝበት ነው። ስለዚህ አንድ ሰው ምግብና 
መድሃኒት የሚመለከት መረጃ ለማገኘት የ”A” ዘርፍን 
መጎብኝት ነው። ሌሎችንም እንዲሁ በየዘርፉ ማግኘት 
ይቻላል። ሌላው ፓተንቱ የተሠጠበት ቀን፣ ቁጥር ወ.ዘ.ተ 
የመሳሰሉ ቁጥሮችን ዳታ ቤዙ ላይ በማስገባት መረጃውን 
ማግኘት ይቻላል። 

ስፖርት

ጽጌረዳ ጫንያለው

ዕለተ ሰንበት 

ለልጆች

ለ12 ዓመታት የቆየን ውዝግብ በድል የቋጨ መስተንግዶ

ዘመናዊ ቴክኖሎጂ ለተማሪዎች 

ዓለም አቀፉ የእግር ኳስ ማህበር ኳታርን ለዓለም ዋንጫ 
አዘጋጅነት የመረጣት ከ12 ዓመታት በፊት ነው። ይህን ውሳኔውን 
ግን መላው ዓለም በፀጋ የተቀበለው አልነበረም። በተለያዩ 
መንገዶች የኳታርን መስተንግዶ የሚያጣጥሉና የሚያወግዙ 
ትችቶች ሲሰራጩ ቆይተዋል። የመጀመሪያው ንትርከ የፊፋ 
አስተዳደርና አባል አገራቱ አዘጋጅነቱን ለኳታር ለመስጠት ሲወስኑ 
በሙስና ተደልለዋል የሚለው ነው። የኳታር ንጉሳዊ መንግስት 
ለአዘጋጅነት በተካሄደው ምርጫ የድጋፍ ድምፆችን ለማግኘት 
እስከ 6 ሚሊዮን ዶላር በተለይ ለአፍሪካ አገራት ፌደሬሽኖች 
ማከፋፈሉን ያወሱ ዘገባዎች ነበሩ። ይሁንና ሁሉም አሉባልታዎች 
በትክክለኛ መረጃዎች ዛሬም ድረስ አልተረጋገጡም።

አንዳንድ የኤስያ አገራትና በተለይ ደግሞ አሜሪካ የዓለም 
ዋንጫውን ለማዘጋጀት ከፍተኛ ፍላጎት ስለነበራቸው መሰል 
ዘገባዎች ተሰራጭተዋል። ዓለም አቀፉ የእግር ኳስ ማህበር 
በ2010 እኤአ ላይ ጠቅላላ ጉባኤውን ሲያካሂድ በ2018 እኤአ 
ላይ ራሽያ 21ኛውን የዓለም ዋንጫ እንድታስተናግድ ከመረጠ 
በኋላ በ2022 እኤአ ላይ ደግሞ ኳታር 22ኛውን ዓለም ዋንጫ 
እንድታዘጋጅ ወስኗል።በተለይ ለ22ኛው የዓለም ዋንጫ አሜሪካ፤ 
አውስትራሊያ፤ ጃፓንና ደቡብ ኮርያ ለመስተንግዶው ፉክክር 
አድርገው አልተሳካላቸውም። ፊፋና የዓለም ዋንጫው አዘጋጅ 
ኳታር በውድድሩ ታሪክ ዘላቂ የስፖርት ልማቶች በመገንባት፤ 
ከካርቦን ልቀት የነፃ መስተንግዶ በማካሄድ፤ በዘመናዊ ዝግጅት 
የተሟላ እንደሚሆን እምነት ማሳደራቸው የሙስናውን ወሬ 
አደብዝዞታል። 

በሌላ በኩል የዓለም ዋንጫው በሚካሄድበት ወቅት 
ከተለመደው መርሃ ግብር እንዲቀየር መደረጉንም ያማረሩ 
አልጠፉም። ኳታር በሙቀታማ አየር ንብረቷ ሳቢያ ዓለም 
ዋንጫው የፈረንጆች አዲስ አመት ዋዜማ ባለው ወር እንዲካሄድ 
አድርጋለች። በመደበኛው የዓለም ዋንጫ ወቅት የአየሩ ሙቀት 

ቦጋለ አበበ

ከ50 ዲግሪ ሴንትግሬድ በላይ ይሆናል። አዲስ በታቀደው የዓለም 
ዋንጫ ወር ግን የኳታር አየር ንብረት እስከ 29 ዲግሪ ሴንቲ 
ግሬድ መውረዱ ውሳኔውን አፅንቶታል። ኳታር የዓለም ዋንጫን 
የሚያስተናግዱ ስምንት ስታድዬሞች ከሙቀቱ ጋር ለማመጣጠን 
በዘመናዊ ቴክኖሎጂ በመስራት ከአየቅጣጫው የመጡትን 
ትችቶች አብርዳለች። የኳታር ዓለም ዋንጫ አዘጋጅ ኮሚቴ ሰፋ 
ያለ ጥናትና ምርምር ካደረገ በኋላ በተጨዋቾች፤ በደጋፊዎች እና 
በአጠቃላይ በስታድዬም ውስጥ ቀዝቃዛ አየር የሚያነፍስ ዘመናዊ 
የማቀዝቀዣ ቴክኖሎጂ በመፍጠር ተግባራዊነቱን አረጋግጧል። 
አስደናቂዎቹ የዓለም ዋንጫ ስምንት ስታድዬሞች በዚህ ረገድ 
ስኬታማ ውድድር ለማስተናገድ እስከ 7 ቢሊዮን ዶላር ወጭ 

ሆኖባቸዋል። 
ሌላው ትችት ኳታር የዓለም ዋንጫን የመስተንግዶ ደረጃ 

በታሪክ ከፍተኛውን በጀት በማውጣት ሰቅላዋለች በሚል 
የተናፈሰው ነው። በአረቡ ዓለም በታሪክ ለመጀመርያ ጊዜ የዓለም 
ዋንጫውን ለማዘጋጀት ከ229 ቢሊዮን ዶላር በኳታር መንግስት 
መውጣቱ በቀጣይ ዓለም ዋንጫዎች በብቸኝነት ውድድሩን 
ለማስተናገድ የሚችል አገር ማሳጣቱ ነው የተሰጋው። ከኳታር 
በፊት ራሽያ ለ21ኛው የዓለም ዋን 14.6 ቢሊዮን ዶላር ብራዚል 
ለ20ኛው የዓለም ዋንጫ 11 ቢሊዮን ዶላር እንዳወጡ የሚታወስ 
ሲሆን የኳታር በጀት ከ10 እጥፍ በላይ እንደሆነ ማስተዋል 
ይቻላል። በ2026 እኤአ ላይ 23ኛውን የዓለም ዋንጫ አሜሪካ፤ 

ካናዳና ሜክሲኮ ለሶስትዮሽ ለማስተናገድ ያቀዱት በነፍስ ወከፍ 
እስከ 10 ቢሊዮን ዶላር ለማውጣት በማቀድ ነው።

ኳታር አስደናቂውን የአለም ዋንጫ መክፈቻ ስነስርአት 
ካሳካች በኋላም በተለይም በምእራባውያን መገናኛ ብዙሃኖች 
መብጠልጠሏ አልቀረም። በእነዚህ መገናኛ ብዙሃኖች አሁንም 
ድረስ ከኳታር የአለም ዋንጫ በጎ ነገሮች ይልቅ ጸጉር እየሰነጠቁ 
አሉታዊ ዘገባዎችን ማቅረብ ስራዬ ብለው ይዘውታል። ያም 
ሆኖ ኳታር ዝግጅቷ እስካሁን ድረስ ይህ ነው የሚባል እንከን 
እንደማይወጣለት በተግባር ለአለም ማሳየቷን ቀጥላበታለች። 
አገሪቱ ለአለም ዋንጫው ዝግጁ ያደረገቻቸው ስምንት 
ስታዲየሞች ከዶሃ እምብርት በ33.8 ኪሎ ሜትር ክልል ውስጥ 
የተገነቡና በመሰረተ ልማት እርስ በርስ የተሳሰሩ መሆናቸውም 
ተመልካቾች በአንድ ቀን በርካታ ጨዋታ እንዲመለከቱ በማድረግ 
የኳታር ድግስ ሞቅ ደመቅ ብሎ እንዲቀጥል አስችሎታል።  

በኳታር የአለም ዋንጫ ስጋት የነበረውና ምናልባትም 
ውድድሩን ማዘጋጀቷ ስህተት መሆኑን ያሳያል ተብሎ የታሰበው 
የሙቀት ጉዳይ ነበር። ኳታር ስቴድየሞቿን በቴክኖሎጂ ታግዛ 
ይህን ትችት ለማስቀረት በራስ መተማመን የነበራት ቢሆንም 
ቴክኖሎጂዎቹ ያን ያህል ውጤት አያመጡም ብለው የጠበቁ ጥቂት 
አይደሉም።  በዚህም የምእራባውያን መገናኛ ብዙሃኖች የሰላ 
ትችታቸውን ለመሰንዘር ቢዘጋጁም አልተሳካላቸውም። የሙቀት 
ጉዳይም በየጨዋታዎቹ አሳሳቢ ችግር ሆኖ ሊታይ አልቻለም። 
ለዚህም እያንዳንዱ ስታዲየም በጸሃይ ብርሃን ሃይል የሚሰራ 
ራሱን የቻለ የሃይል ምንጭ ያለው መሆኑ ሙቀቱን ለመቀነስ 
የሚያግዙ የተዋጣላቸው የማቀዝቀዣ ሲስተሞች ስራቸውን 
በአግባቡ እየተወጡ ይገኛሉ። ከዚህ በተጨማሪ ኳታር ውድድሩ 
ከሰኔ መጨረሻ ወደ ህዳር እንዲመጣ መርሃግብሩን ቀደም 
ብላ ማስቀየሯ የራሱን አስተዋጽኦ አድርጓል።  አሁን ውድድሩ 
የሚከናወነው በኳታር በንጽጽር ቀዝቃዛ በሆነው የዓመቱ ክፍል 
በመሆኑ ምናልባትም የማቀዝቀዣ ቴክኖሎጂዎቹ ያን ያህል 
አስፈላጊ እንዳልሆኑ የሚጠቁሙ ዘገባዎችም ወጥተዋል። 

ሰላም ልጆች እንዴት ናችሁ፤ ትምህርቱ እንዴት 
እያደረጋችሁ ነው? ትምህርት ከጀመራችሁ ሦስት ወር 
ሞልቷችኋልና ፈተና እየወሰዳችሁ እንደሆነ  እገምታለሁ፡፡ 
ታዲያ ፈተናው እንዴት ነው? በእርግጥ እናንተ በጣም ጎበዝ 
ልጆች ስለሆናችሁ ይህ ነገር ያሳስባችኋል ብዬ አላምንም፡፡ 
የምታነቡት ደግሞ ፈተናን ለማለፍ ብቻ ሳይሆን ለእውቀት 
ጭምር በመሆኑ ፈተናው እንደማይከብዳችሁ ግልጽ ነው፡፡ 

እውቀት ፈላጊ ልጅ መሆን ብዙ ጠቀሜታ አለው፡፡ 
በዋናነት  መድረስ የሚፈልግበት ላይ ለመድረስ ያስችላል፡፡ 
ለሚጠየቀው ጥያቄ ምላሽ ለመስጠትም ያግዛል፡፡  በተለይ 
ደግሞ በመምህራን፣ በተማሪዎችና በአካባቢው ማህበረሰብ 
ጭምር ተወዳጅና መፍትሄ አፈላላጊ ልጅ ያደርጋል፡፡ ታዲያ 
ይህንን  ዓይነት ልጅ መሆን አትፈልጉም? እንፈልጋለን የሚል 
ምላሽ ሰጥታችኋል አይደል? አዎ ሁሌ በትምህርት ሂደታችሁ 
ላይ እውቀት ፈላጊ ልጅ ሁኑ፡፡ 

ልጆች ዛሬም እንደባለፈው ሳምንት ልምዱንና 
ተሞክሮውን የሚያካፍለንን ጎበዝ ተማሪ ይዤላችሁ 
ቀርቤያለሁ፡፡ ልጁ ብሩክ ሚኪያስ ይባላል፡፡ የአምስተኛ 
ክፍል ተማሪ ሲሆን፤  በራይሲ ሪች ኢንተርናሽናል ሴንተር ኦፍ 
ኢዲኩዌሽን በሚባል ትምህርት ቤት ይማራል፡፡ በትምህርቱ 
ደግሞ የደረጃ ተማሪ ነው፡፡ ለዚህ ያበቃው ምን እንደሆነ 
ታውቃላችሁ? ቴክኖሎጂን ለትምህርቱ በሚመቸው ልክ 
መገልገሉና  አዳዲስ እድሎችን መጠቀም መቻሉ ነው፡፡ 

ብሩክ በአይቲ ቤተሙከራ ውስጥ ከተማሩ ተማሪዎች 
መካከል አንዱ ሲሆን፤ ትምህርትና የቴክኖሎጂ አጠቃቀሙን 
እንዲያመጣጥን አድርጎታል፡፡ በዚያ ላይ በሒሳብ ትምህርት 
የተሻለ እውቀት እንዲያካብት ሆኗል፡፡ አሁን በሒሳብ 
ትምህርት ጎበዝ ሆኗል፡፡ 

ልጆች ለመሆኑ የአይቲ ቤተ ሙከራ ምን እንደሆነ 
ታውቃላችሁ? ተንቀሳቃሽና ብዙ የቴክኖሎጂ ውጤቶችን  
የያዘ ማሰልጠኛና ማስተማሪያ ክፍል ነው፡፡ በተለይም 

ለኢንፎርሜሽን ኮሚኒኬሽን መማሪያነት የሚያገለግሉ 
ቁሳቁሶችን የሚይዝ ሲሆን፤  ተማሪዎች ከሳይንሱ ጋር 
እንዲቀራረቡ የሚደረግበት ቤተ ሙከራ ነው፡፡ ለአብነት 
ኮንፒውተር፣ ሮቦቶችና መሰል የአይቲ ቁሳቁሶችን ለተማሪዎች 
በማሳየትና አጠቃቀሙን በማሰልጠንና በማስተማር 
ከቴክኖሎጂው ጋር እንዲቀራረቡ የሚያደርግ የሙከራ ክፍል 
ነው፡፡ 

እንደምታውቁት ብዙዎቹ በገጠሪቱ ኢትዮጵያ የሚኖሩ 
ተማሪዎች ኮንፒውተር ምንድነው፣ ማውዝስ ብትሏቸው  
ምንም ሊነግሯችሁ አይችሉም፡፡ ምክንያቱም  እጥረት  ስላለ  
ብዙ  ገጠር  ውስጥ  አልገባም፡፡ በመሆኑም እነርሱ የሚያዉቄት 
የንድፈ ሀሳቡን ትምህርት እንጂ ቁሱን አይደለም፡፡ ስለዚህም 

ይህ ቤተሙከራ እነርሱን ከማሳወቅ 
አንጻር ፋይዳው ከፍተኛ ነው። 
በዚያ ላይ ልጆች ቤተሙከራው 
በጸሐይ ብርሃን የሚሰራ በመሆኑ 
መብራት ጠፋ ውጡ አይባል 
በትም። መብራት የሌለበት ቦታ 
ላይም አትሂዱ የሚለው ክልከላ 
አይኖርም። ስለዚህም ዘና እያላችሁ 
የምትማሩበት ነውና ደስተኛ 
ያደርጋችኋል፡፡ በተጨማሪም ተገ 
ቢውን እውቀት እንድትቀስሙ 
ያስችላችኋል፡፡ 

ብሩክ በዚህ የስልጠና እና 
የመማሪያ ክፍል ውስጥ በመማሩ 
በርካታ እውቀቶችን አግኝቷል፡፡ 
ለአብነት የተበላሹ ነገሮችን በቤት 
ውስጥ መጠገንና ወደነበሩበት 
መመለስ የቻለው ከዚያ በአገኘው 
እውቀት ነው፡፡ እነርሱ ቤት ዋይ ፋይ 

ሲበላሽ ከባድና ከኢትዮ ቴሌኮም ጋር የተያያዘ ችግር ካልሆነ 
በስተቀር ሰሪ አይጠራም፡፡ ብሩክ በተማረው ትምህርት 
መሰረት ያስተካክለዋል፡፡ የኤሌክትሮኒክስ ጥገናዎችንም 
ያደርጋል፡፡ 

በአይሲቲ ቤተሙከራ ውስጥ ተምሮ ማወቁ ለትምህርቱ 
ጭምር በብዙ ነገር እንደጠቀመው የነገረን ብሩክ፤ ቀድሞ 
ማንበብ እንዲችል፣ ተጨማሪ ነገሮችን እንዲመረምር፣ አዳዲስ 
የፈጠራ ሀሳቦችን እንዲያመነጭና አብዛኞቹን ትምህርቶች 
በቀላሉ እንዲሰራ አግዞታል፡፡ ለሌሎችን  የትምህርት 
ቤት ጓደኞቹን ማገዝ ችሏል፡፡ መምህሩ ሲያስረዳው 
ቀድሞ ከአነበበው ጋር ሲያገናኘው ትምህርቱን ግልጽ 
ስለሚያደርግለት መምህሩ ጭምር ሲሳሳት እንደያርመውም 
አስችሎታል ፡፡ 

ልጆች ብሩክ የሚፈልገው በቴክኖሎጂው ዘርፍ አገሩን 

የሚያስጠራ ተማሪ መሆን ነው፡፡ አዳዲስ የፈጠራ ውጤቶችን 
በማምጣት ማህበረሰቡን ከችግሩ ማውጣት ይፈልጋል። 
ራሱንም  ታዋቂ ማድረግ  ይሻል፡፡ ለዚህም በመማር 
ማስተማሩ ሂደት ውስጥ ለፍላጎቱ ወደሚቀርበው ትምህርት 
አዘንብሏል። የተለያዩ እውቀቶችን ለመቅሰም ከኢንተርኔት 
ጋር ጥብቅ ቁርኝት የፈጠረውም ለዚህ ነው፡፡ ይህንን ስኬቱን 
ለማግኘት  አባቱና እናቱ እያገዙት እንደሆነ ነግሮኛል። 
እገዛቸው ተንቀሳቀሽ ሸረሪት ለመስራት እንዳስቻለውም 
አጫውቶኛል፡፡ 

ከዚህና ሌሎች ነገሮች ጋር ተያይዞ ብሩክ ለተማሪዎች 
‹‹ትምህርታችሁን ከሁሉም በላይ አስቀድሙ፤ ለሕልማችሁ 
ሁልጊዜ ሥሩ የሚል መልክት አስተላልፎላችኋል፡፡አገር 
ወዳድና አገራችሁን የምታውቁ ሁኑም ብላችኋል። አትችሉም 
የሚሏችሁን ሰዎች አትስሟቸው ይልቁንም ችላችሁ በማሳየት 
አሳምኗቸውም ይላል፡፡ 

የተማሪው ሌላው ምክረሀሳብ የሚመጡ ዕድሎችን 
መጠቀም መቻል አለባችሁ የሚለው ነው፡፡ ዕድሎችን 
ስንጠቀም አዳዲስ የፈጠራ ሀሳቦች ወደ አዕምሯችን ይመጣሉ፤ 
አገር ቀያሪ ተግባርን እንድንከውን እንሆናለን፡፡  ለምንሰራቸው 
ሥራዎች ኃይል እናገኛለን፤ ለሌሎች መድረስና አገርን ከፍ 
ለማድረግ እንችላለን ይላል፡፡ ምክንያቱም ለእርሱ  እንዲህ 
አይነት ተማሪ ለመሆን ምስጢሩ በአንድ አጋጣሚ ባገኘው 
እድል መጠቀሙ ነው፡፡ እናም አሁን በዘጠኝ ከተሞች ላይ 
ቴክኖሎጂ የማግኘት እድሉ ስለተመቻችላችሁ ፈጥናችሁ 
ተጠቀሙበት በማለት ከአለው ልምድ በመነሳት መልእክቱን 
ያስተላልፋል፡፡ 

ልጆች ብሩክን እንዴት አገኛችሁት ፤ ጎበዝ ነው አይደል? 
ብዙ ቁምነገር አስጨበጧችኋል አይደል? ግን የመከራችሁን 
ካልተገበራችሁ ትክክል አይደለም፡፡ ስለዚህም ምክሩን 
ተግብሩት? ምክንያቱም ጎበዝ ልጅ ለመሆን ከፈለጋችሁ 
የሚሰጧችሁን መልካም ዕድሎች ሁሉ መጠቀም አለባችሁ፡፡ 
በሉ ለዛሬ በዚህ ሀሳቤን ልቋጭ፡፡ በሚቀጥለው ሳምንት በሌላ  
ጽሑፍ እስክንገናኝ መልካም ሰንበት እመኝላችኋለሁ!

ተማሪ ብሩክ ሚኪያስ

